
በወረዳው  ... ወደ ገጽ 4 ዞሯል

በክልሉ የበጋ መስኖ ከ8 ነጥብ 
5 ሚሊዮን በላይ ኩንታል 
የስንዴ ምርት ይጠበቃል

በወረዳው 4ሺህ 845 ሄክታር መሬት 
በዝንጅብል ምርትተሸፍኗል

- ከ1ሚሊዮን 162ሺህ በላይ ኩንታል ምርት ለማግኘት ታቅዷል

የኤሌክትሪክ ተሸካሚ 
መስመሮች ላይ የሚፈጸም 

ስርቆት አሳሳቢ ሆኗል
 - መስመሮችን ለመጠገን 100  
ሚሊዮን ብር ወጪ ተደርጓል

ገጽ  4

አመለወርቅ ከበደ 
 
አዲስ አበባ፡- በከምባታ ጠንባሮ ዞን ሀደሮ ጡንጦ 

ዙሪያ ወረዳ 4ሺህ 845 ሄክታር መሬት በዝንጅብል 
ምርት መሸፈኑን የወረዳው ግብርና ጽሕፈት ቤት ገለጸ። 
1ሚሊዮን 162ሺህ 8መቶ ኩንታል ምርት ለማግኘት 
ታቅዷል።

በደቡብ ክልል በከምባታ ጠንባሮ ዞን ሀደሮ ጡንጦ 
ዙሪያ ወረዳ ግብርና ጽሕፈት ቤት ኃላፊ አቶ ጸደቀ ሱላሞ 
ለኢትዮጵያ ፕሬስ ድርጅት እንደገለጹት፤ በወረዳው 
4ሺህ 845 ሄክታር መሬት በዝንጅብል ምርት ተሸፍኗል።

በወረዳው በዘንድሮው ምርት ዘመን በመደበኛ 4ሺህ 
40 ሄክታር መሬት በዝንጅብል ለማልማት ታቅዶ 4ሺህ 
8መቶ ሄክታር መሬት የለማ ሲሆን፤በመስኖ 210 ሄክታር 

ልጅዓለም ፍቅሬ

አዲስ አበባ፡- በበጋ መስኖ ግብርና ከስምንት ነጥብ 
አምስት ሚሊዮን ኩንታል በላይ የስንዴ ምርት ለማምረት 
እየተሠራ መሆኑን የአማራ ክልል ግብርና ቢሮ አስታወቀ።

በክልሉ የበጋ መስኖ  ... ወደ ገጽ 4 ዞሯል

ማህሌት ብዙነህ

በአዲስ አበባ ከተማ በተያዘው በጀት ዓመት 58.43 
ቢሊዮን ብር ግብር እንደሰበሰበ የአዲስ አበባ ገቢዎች ቢሮ 
አስታወቀ። 

"ግብር ለሀገር ክብር "በሚል መሪ ቃል በ2014 
በጀት ዓመት ሞዴል ግብር ከፋይ ለነበሩ 300 ግብር 

ከፋዮች እውቅና   እንዲሁም የገቢ ንቅናቄ መርሐ ግብር 
በትናንትናው ዕለት ተካሂዷል።

በመርሐ ግብሩ ላይ የአዲስ አበባ ከተማ ገቢዎች 
ቢሮ ኃላፊ አቶ አደም ኑሪ እንደገለፁት፣በበጀት ዓመቱ 
እስካሁን ከታቀደው 59.11 ቢሊዮን ብር ውስጥ 58.43 
ቢሊዮን ብር ገቢ የተሰበሰበ ሲሆን ይህም የእቅዱን 98.8 
በመቶ ማሳካት ተችሏል። በ2015/16 በጀት ዓመትም 

100 ቢሊዮን ብር ገቢ ለመሰብሰብ ታቅዷል። ይህንን 
ለማሳካትም በባለፈው ዓመት ታማኝ ግብር ከፋዮችን 
እውቅና የመስጠት እና ሌሎችም ማነቃቃት አስፈላጊ 
ነው።

በዚህ የእውቅና መርሐ ግብር ከ56,745 ጠቅላላ 
ግብር ከፋዮች 300 የሚሆኑት ትክክለኛ የግብር 

በአዲስ አበባ ከተማ 58.43 ቢሊዮን ብር 
ግብር ተሰብስቧል 

በአዲስ አበባ ከተማ  ... ወደ ገጽ 4 ዞሯል

 - 213 ሺ 232 ሄክታር መሬት 
በዘር ተሸፍኗል



ዜና

ማርቆስ በላይ 

አዲስ አበባ፡- በኦሮሚያ ክልል ከዘጠኝ ሺህ በላይ 
ቅድመ አንደኛ ደረጃ ትምህርት ቤቶች ተሠርተው ወደ 
ሥራ መግባታቸውን የክልሉ ትምህርት ቢሮ አስታወቀ።

በምክትል ቢሮ ኃላፊ ደረጃ የኦሮሚያ ክልል 
ትምህርት ቢሮ አማካሪ አቶ ኤፍሬም ተሰማ ለኢትዮጵያ 
ፕሬስ ድርጅት እንደገለጹት፤ በክልሉ ከ2013 ትምህርት 
ዘመን መጨረሻ ጀምሮ እስከ ተያዘው ዓመት ድረስ 
ከዘጠኝ ሺህ በላይ ቅድመ አንደኛ ደረጃ ትምህርት ቤቶች 
ተሠርተው ወደ ሥራ ገብተዋል። በዚህም ከአንድ ነጥብ 
አራት ሚሊዮን በላይ ተማሪዎች በመማር ላይ ናቸው።

እንደ አቶ ኤፍሬም ገለጻ፤ የክልሉ ትምህርት ቢሮ 
በ2013 ዓ.ም የትምህርት ዘመን መጨረሻ ላይ "ቡኡረ 
ቦሩ" በሚል ፕሮጀክት የክልሉ መንግሥት ባስቀመጠው 
አዋጅ መሠረት 3 ሺህ ትምህርት ቤቶች ለመሥራት 
ተችሏል። በዚህም ቅድመ አንደኛ ደረጃ ትምህርት ቤቶች 
ራሳቸውን ችለው ወደ ሥራ ገብተዋል።

በ2014 የትምህርት ዘመን 3 ሺህ 377 ቅድመ 
መደበኛ ትምህርት ቤቶች ተሠርተው አገልግሎት እየሰጡ 
እንዳሉ በመግለጽ በተመሳሳይ ሁኔታ በ2014 የትምህርት 
ዘመን መጨረሻ ላይ በታወጀው አዋጅ መሠረት ከ6 ሺህ 
በላይ አዳዲስ ትምህርት ቤቶችን ለመገንባት ታቅዶ ወደ 
ሥራ ተገብቷል። በዚህም እስከ አሁኑ ጊዜ ድረስ 5ሺህ 
888 ቅድመ አንደኛ ደረጃ ትምህርት ቤቶች ተጠናቀው 
ወደ ሥራ መግባታቸውን አስረድተዋል። 

የቅድመ አንደኛ ደረጃ ትምህርት ቤቶች ዕድሜቸው 
አምስት እና ስድስት ዓመት የሞላቸው ሕጻናት 
በተከታታይ ለሁለት ዓመታት የሚሰጥ ነው። ሕጻናት 

አንደኛ ደረጃ ከመግባታቸው በፊት በመዋዕለ ሕጻናቱ 
ፊደል ቆጥረው፣ዐረፍተ ነገር መመሥረት እና ቃላትን 
መፍጠር እንዲችሉ ለማድረግ በሚረዳ መልኩ የተዘጋጁ 
ናቸው። ሕጻናት ሰባት ዓመት ሲሆናቸው ወደ አንደኛ 
ደረጃ ትምህርት ቤት ይገባሉ።

በክልሉ በቅድመ አንደኛ ደረጃ ትምህርት አንደ ነጥብ 
አራት ሚሊዮን ተማሪዎች በመማር ላይ ናቸው ያሉት 
አቶ ኤፍሬም፤ የብቃት ማረጋገጫ መስፈርት አሟልተው 
የተቀመጡ ሴት መምህራኖችን በመምረጥ በባለፈው 
ዓመት ሕጻናቱ ብቁ እንዲሆኑ የሚያስችል 3 ሺህ መምህራን 
ሥልጠና ወስደው ወደ ሥራ የገቡ ሲሆን በተያዘው ዓመት 
ደግሞ 6 ሺህ መምህራን ሥልጠና ወስደው ወደ ሥራ 
መግባታቸው አቶ ኤፍሬም አብራርተዋል።    

በተያዘው ዓመት ለጀማሪ የቅድመ መደበኛ ተማሪዎች 

መጽሐፍት የታተመላቸው መሆኑን ጠቅሰው ለሁለተኛ 
ዓመት ተማሪዎች ደግሞ በመታተም ላይ ነው። ትምህርቱ 
በኦሮምኛ እና በአማርኛ ቋንቋዎች የሚሰጥ ሲሆን 682 
ሺህ 849 የልጆች መለማመጃ መጽሐፍ  እና 17 ሺህ 
071 ለመማሪያነት የሚያገለግሉ መጽሐፍት ተዘጋጅተው 
የታተሙና በመታተም ላይ መሆናቸውን አስረድተዋል።

"ቡኡረ ቦሩ" ቅድመ አንደኛ ደረጃ ትምህርት 
ቤቶች ፕሮጀክት በዜጎች ድጋፍ የሚሠራ ነው ያሉት 
አማካሪው በዚህም የዜግነት አገልግሎት የሚሰጡ 
ኅብረተሰቦች፣ባለሀብቶችን ጨምሮ  በግለሰቦች ድጋፍ 
የተሠሩ መሆናቸውን ገልጸዋል።

"ቡኡረ ቦሩ" ፕሮጀክት ከ2014 ዓ.ም የትምህርት 
ዘመን መጨረሻ ጀምሮ ተግባራዊ በመደረግ ላይ ሲሆን 
በአማርኛ "የነገ መሠረቶች" የሚል አቻ ትርጉም አለው።

በክልሉ ከዘጠኝ ሺህ በላይ ቅድመ አንደኛ ደረጃ 
ትምህርት ቤቶች ወደ ሥራ ገብተዋል

አስናቀ ፀጋዬ

አዲስ አበባ፡- በትምባሆ፣ አልኮል፣ ስኳር፣ 
ጣፋጭ መጠጦችና ትራንስፋት ምግቦች ላይ 
የተጣለውና በ2015 ዓ.ም ረቂቁ ለሕዝብ ተወካዮች 
ምክር ቤት የተላከው ኤክሳይስ ታክስ ዝቅተኛ መሆኑ 
ተገለፀ።

የጤና ልማትና ፀረ ወባ ማኅበር ምክትል ዋና 
ዳይሬክተር አቶ አክሊሉ ጌትነት በተለይም ለኢትዮጵያ 
ፕሬስ ድርጅት እንደገለፁት፤ ከዚህ በፊት በጤና ላይ 
ጉዳት በሚያመጡ ምርቶች ላይ የተጣለውና ፀድቆ 
ሲሠራበት የነበረው የኤክሳይስ ታክስ አዋጅ ቁጥር 
1186/2012 አሁን ለምክር ቤት ከተላከው ረቂቅ አዋጅ 
ጋር ሲነፃፀር ኅብረተሰቡን ተላላፊ ካልሆኑ በሽታዎች 
ከመጠበቅ አንፃር ጠቀሜታው ዝቅተኛ ነው። 

ኢትዮጵያ ጠንካራና የተሟላ የምግብና መድኃኒት 
አስተዳደር ሕግ ያላት ቢሆንም አሁን የወጣው 
የኤክሳይስ ታክስ አዋጅ ይህን ሕግ ያላገናዘበና 
አዋጁን ጠንካራ እንዳይሆን የሚያዳክም መሆኑን 
ዋና ዳይሬክተሩ ተናግረዋል። አዋጁ የጤና ጉዳት 
የሚያስከትሉ ምርቶች ዋጋ ግሽበትና በኢኮኖሚ 
እድገት የሚመጣውን ተፅዕኖ የሚቋቋም ይህንኑ 
ታሳቢ ተደርጎ የተዘጋጀ እንዳልሆነም ገልፀዋል።     

በአዋጁ ላይ በየጊዜው የኤክሳይስ ታክስ 
መጨመር እንዳለበትም የተናገሩት አቶ አክሊሉ፤ 
የኤክሳይስ ታክስ አለመጨመሩ ብቻ ሳይሆን ከዚህ 
በፊት በአዋጅ በተከለከሉ አንዳንድ ምርቶችና ተላላፊ 
ላልሆነ በሽታዎች በተዘዋዋሪ በሚያጋልጡ ምርቶች 
ላይ በተዘዋዋሪ በሚፈቀድ መልኩ የኤክሳይስ ታክስ 
መጣሉ አሳሳቢ መሆኑንም ጠቁመዋል። 

ለአብነትም በኤሌክትሮኒክ ሲጋራና ሺሻ ከዚህ 
በፊት ባለው አዋጅ ላይ ማምረት፣ ማስተላለፍና 
ማሰራጨት ፈፅሞ የተከለከለ ቢሆንም የአሁኑ ረቂቅ 
አዋጅ ኤክሳይስ ታክስ እንዲጣልባቸው የሚፈቅድ 
መሆኑን ጠቅሰዋል። ይህ ደግሞ አዋጁ እነዚህ 
ምርቶች ጥቅም ላይ እንዲውሉ እንደሚፈቅድ 
ይጠቁማል ብለዋል። 

በሌላ በኩል ደግሞ ትራስፋቲ አሲድ 
ያላቸው/ማጣፈጫ የተጨመረባቸው/ ምግቦችን 
በሚመለከትም ከዚህ በፊት ኤክሳይስ ታክስ 
ይጣልባቸው እንደነበርና ነገር ግን በአዲሱ አዋጅ ላይ 
በእነዚህ ምግቦች ላይ ምንም አይነት ኤክሳይስ ታክስ 
እንዳልተጣለ አመልክተዋል። ይህም የተጠቃሚውን 
ቁጥር እንደሚጨምርና የተጠቃሚው ቁጥር 
በጨመረ ቁጥር ደግሞ ኅብረተሰቡ ተላላፊ ላልሆኑ 
በሽታዎች ያለውን ተጋላጭነት በከፍተኛ ደረጃ 
ሊጨምረው እንደሚችል ስጋታቸውን ገልፀዋል። 

አዋጁ እንዲፀድቅ ለሕዝብ ተወካዮች ምክር ቤት 
መቅረቡንም የገለፁት አቶ አክሊሉ፤ ከመፅደቁ በፊት 
በባለሙያዎች ውይይት እንዲደረግበትና ሕዝብ 
እንዲመክርበት የጤና ልማትና ፀረ ወባ ማኅበር ጥያቄ 
ማቅረቡንም አስታውቀዋል።       

ዳግማዊት ግርማ

አዲስ አበባ፡- ቻይና ለኢትዮጵያ የሰጠችው የነፃ 
ገበያ ዕድል ኢትዮጵያ በቻይና ከምትነግዳቸው 98 
በመቶ ምርቶች ከቀረጥ ነፃ እንዲሆኑ እድል ይሰጣል 
ሲል የንግድና ቀጣናዊ ትስስር ሚኒስቴር አስታወቀ። 
የአጎዋ የነፃ ንግድ ስምምነትም አሜሪካ ካላራዘመችው 
በቀር በቅርቡ ስለሚጠናቀቅ ቋሚ የሆኑ የንግድ ትስስር 
አማራጮችን መፈለግ እንደሚገባም ተመላክቷል።

በሚኒስቴር መሥሪያ ቤቱ የዓለማቀፍ ግንኙነትና 
ቀጣናዊ ትስስር መሪ ሥራ አስፈፃሚ አቶ ሙሴ ምንዳዬ 
በተለይ ለኢትዮጵያ ፕሬስ ድርጅት እንደገለጹት፤ 
ለኢትዮጵያ ምንም አይነት ግዴታ ሳይጥል በቻይና 
የተሰጠው የአንድ ወገን የገበያ ዕድል በኢትዮጵያ 
አማካኝነት ቻይና ውስጥ ከሚነገዱ 98 በመቶ ምርቶች 
ከቀረጥ ነፃ እንዲሆኑ ምቹ አጋጣሚን ይፈጥራል።

እንደ ሀገር ቻይና ለኢትዮጵያ የሰጠችውን የገበያ 
ዕድል ተጠቃሚ የነበርነው በግብርና ምርቶች ነበር። 
አሁን ላይ የተሰጡን ዕድሎች በአብዛኛው ኢትዮጵያ 
ለቻይና የምትልካቸው ምርቶችን እንደሚያጠቃልል 
እና ምርቶቹም በመጠን ብዙ መሆናቸውንም አቶ ሙሴ 
ጨምረው ገልጸዋል።

የቻይና መንግሥት ለኢትዮጵያ የገበያ እድል ከሰጠ 
በኋላ ወደ ተግባር ለመግባት ምን ያህል ምርት አለ 
የሚለውን መረጃ ልውውጥ ላይ እንደሚገኙም  የተናገሩት 
አቶ ሙሴ፤ ቻይና ለኢትዮጵያ የሰጠችው የገበያ ዕድል 
ቻይናን ጨምሮ አብዛኛዎቹ የእስያ ሀገራት በብዛት 
በሚታወቁበት የጨርቃጨርቅና የቆዳ ምርቶች ልዩ 
ትኩረቱን የሚያደርገውን የአጎዋን ስምምነት የመተካት 
እድል እንደማይኖረው ያመላከቱት አቶ ሙሴ፤ የተለያዩ 
አሠራርና አካሄዶችን በመከተል ተወዳዳሪ በመሆን ዕድል 
የመፍጠር ሥራዎች እንደሚያስፈልጉም ተናግረዋል።

ኢትዮጵያ በአሜሪካ የተሰጣትን የአጎዋ የነፃ 
ንግድ ስምምነት አሜሪካ ካላራዘመችው በቀር በቅርቡ 
እንደሚጠናቀቅ የገለጹት አቶ ሙሴ እንዲህ አይነት 
ዕድሎች ለጊዜው ችግሮችን ቢፈቱም በቋሚነት 
የሚፈቱበት መንገድ ቃል አይደለምና ለዘለቄታው 

የሚሆኑ መፍትሔዎች ያስፈልጉናል ብለዋል። መሰል 
ዕድሎች በችሮታ የሚሰጡና ቋሚ የሆኑ ባለመሆናቸው 
አስተማማኝ የሆነ ገበያ ላይ መሥራት ያሻል ሲሉም ነው 
አቶ ሙሴ የተናገሩት።

እንደ አቶ ሙሴ ገለጻ፤ ቋሚ የሆኑ የገበያ ትስስሮችን 
መፍጠር ላይ አፍሪካ ብዙ የቤት ሥራዎች እንዳሉባት 
የገለፁ ሲሆን በዓለም ገበያ ላይ አህጉሩ ያለው ተሳትፎ 
ሦስት በመቶ እንደማያልፍ እንዲሁም እርስ በርስ ያለው 
ንግድም ከ15 በመቶ እንደማይበልጥ በመግለፅ ሥራ 

የገበያ ዕድሉ ምርቶች ከቀረጥ ነፃ እንዲሆኑ ያስችላል

መሥራት እንዳለባቸው አሳስበዋል።
የአፍሪካ ነፃ ንግድ ቀጣና ታሪካዊ አመጣጥ እንዳለው 

ያወሱት አቶ ሙሴ አፍሪካን አንድ ማድረግ ካስፈለገ 
በኢኮኖሚ ማስተሳሰር እንደሚገባም አመላክተዋል።  

በተያያዘም አቶ ሙሴ ኢትዮጵያ ከኤርትራ ጋር 
ስላላት የንግድ ግንኙነትም ማብራሪያ ሰጥተዋል፤ በዚህም 
ኢትዮጵያ ለኤርትራ የንግድ ስምምነት ረቂቅ ሰነድ የላከች 
ሲሆን የኤርትራን ምላሽ በመጠባበቅ ላይ እንደምትገኝ 
ነው ያስረዱት። 

በጤና ላይ ጉዳት 
በሚያመጡ ምርቶች 
ላይ የተጣለው ግብር 
ዝቅተኛ ነው ተባለ

አቶ ኤፍሬም ተሰማ



ገጽ 3

ዜና

አዲስ ዘመን   ሰኞ መጋቢት 11 ቀን 2015 ዓ.ም

ማርቆስ በላይ
 

አዲስ አበባ፡- በምሥራቅ ሐረርጌ በዞን ከአንድ ነጥብ 
አንድ ሚሊዮን በላይ ኩንታል የስንዴ ምርት ለማግኘት 
መታቀዱን የምሥራቅ ሐረርጌ ዞን ግብርና መምሪያ 
አስታወቀ። በዚህም ከ32 ሺህ በላይ ሄክታር መሬት በዘር 
መሸፈኑ ተገልጿል። 

የዞኑ ግብርና መምሪያ ኃላፊ አቶ ጌታሁን ንጋቱ 
ለኢትዮጵያ ፕሬስ ድርጅት እንደገለጹት፤ በዞኑ 26 ሺህ 
ሄክታር መሬት በስንዴ ሰብል ለማልማት ታቅዶ 32 ሺህ 
356 ሄክታር መሬት በዘር ተሸፍኗል። በዚህም ከአንድ 
ነጥብ አንድ ሚሊዮን በላይ ኩንታል የስንዴ ምርት 
ለመሰብሰብ ታቅዷል።

እንደ አቶ ጌታሁን ገለጻ፤ በዞኑ የስንዴ ልማት በ2013 
ዓ.ም የተጀመረ ሲሆን ዘንድሮ ሦስተኛ ዓመቱን ይዟል። 
በ2014 ዓ.ም 17 ሺህ 710 ሄክታር መሬት ላይ 750 ሺህ 
ኩንታል መሰብሰብ የተቻለ ሲሆን በተያዘው ዓመት ከ32 
ሺህ 356 ሄክታር መሬት ወደ አንድ ነጥብ አንድ ሚሊዮን 
ኩንታል ከፍ ለማድረግ እየተሠራ ነው። 

በዞኑ የስንዴን ምርት ለማልማት የታቀደውን 26 
ሺህ ሄክታር መሬት ወደ 32 ሺህ በማሳደግ የዕቅዱን 
124 በመቶ ማሳካት ተችሏል ያሉት ኃላፊው፤ በአሁኑ 
ወቅት ምርት በደረሰባቸው በሦስት ቆላማ ወረዳዎች ላይ 
በመታጨድ ላይ መሆኑን ገልጸዋል።

መዩ መሉቄ በሚባል ወረዳ ላይ 4 ሺህ 28 ሄክታር 
መሬት በዘር ከተሸፈነው 1ሺህ 300 ሄክታር በኮምባይነር 
መሰብሰብ መቻሉን የገለጹት አቶ ጌታሁን፤ በቁምቢ 
ወረዳ በዘር ከተሸፈነው 4ሺህ 338 ሄክታር ላይ ስምንት 
መቶ ሄክታር ታጭዷል። በጎለኦዳ ወረዳ ደግሞ በዘር 

በዞኑ ከ1 ነጥብ አንድ ሚሊዮን በላይ ኩንታል 
የስንዴ ምርት ለማግኘት ታቅዷል

- ከ32 ሺህ በላይ ሄክታር መሬት በዘር ተሸፍኗል  

የተሸፈነው 1ሺህ 228 ሄክታር ሙሉ በሙሉ አጨዳ 
መደረጉን አስረድተዋል።

በዞኑ ከሚገኙት 20 ወረዳዎች ውስጥ 12 የምርት 
አቅም ያለባቸው ወረዳዎች መኖራቸውን የገለጹት አቶ 
ጌታሁን ጉርሱም፣ባቢሌ፣ግራዋ፣መዩ፣ቁምቢ፣ጎለኦዳ፣በ
ደኖ፣መልካ በሎ፣ደደር፣ሜታ እና ሚደጋ ቶላ በሚባሉ 
አከባቢዎች ላይ ከሌሎቹ በተሻለ መልኩ የስንዴ ምርት 
ለምቷል። ቀሪዎቹ ስምንት ወረዳዎች በመጠነኛ ሁኔታ 
ስንዴን ማልማታቸውን ገልጸው በተለይም  በመስኖ 

የአትክልት ምርቶች ላይ የተሠማሩ መሆናቸውን 
አብራርተዋል።

የስንዴ ምርት የምግብ ፍላጎትን በማሟላት ረገድ 
ትልቅ ጠቀሜታ ያሳየ ነው ያሉት ኃላፊው፤ በዞኑ 
ነዋሪዎች ዘንድ የስንዴ ምርት አንድ ኩንታል ከ5 ሺህ 
ብር በላይ ሲሸጥ የነበረ መሆኑን አስታውሰው በአሁኑ 
ወቅት እስከ 3 ሺህ ብር በመሸጥ ላይ ነው። ይህም በዞኑ 
የሚስተዋለውን የኑሮ ውድነት ለመቀነስ የሚያግዝ 
መሆኑን አስረድተዋል።

እፀገነት አክሊሉ

አዲስ አበባ፦ የዓይን ብሌን ንቅለ ተከላ ለማድረግ 
የሐኪሞች ቁጥር ውስንነት በሥራው ላይ ተጽዕኖ 
እያሳደረ እንደሚገኝ የኢትዮጵያ ዓይን ባንክ አስታወቀ።

የባንኩ የቴክኒካል ሥራ አስኪያጅ ሲስተር ሊያ ትካቦ 
ከአዲስ ዘመን ጋዜጣ ጋር ባደረጉት ቆይታ እንዳሉት፤ 
የዓይን ብሌን ልገሳው ከኅብረተሰቡ ግንዛቤ አለማደግ 
ጋር በተያያዘ ሰፊ ችግሮች ያሉበት ቢሆንም በዓይን ብሌን 
ንቅለ ተከላ ሕክምና ላይ ስፔሻላይዝድ ያደረጉ ሐኪሞች 
ቁጥር ውስን መሆን ሌላው ፈታኝ ችግር ነው። 

እንደ ሲስተር ሊያ ገለጻ፤ አሁን ላይ በአገራችን በዘርፉ 
የሰለጠኑ አስር ሐኪሞች ብቻ ናቸው ያሉት እነሱም 
በጎንደር፣ሐዋሳ፣ መቀሌ፣ ጅማ ፣አርባምንጭና አዲስ አበባ 
በተለያዩ ሆስፒታሎች ላይ አገልግሎት እየሰጡ ነው። ነገር 
ግን የዓይን ብሌን ንቅለ ተከላ ከሚያስፈልጋቸው ሰዎች 
ቁጥር አንጻር መጠናቸው እጅግ ውስን ነው ብለዋል።

በመሆኑም የዓይን ብሌን ብዙ ቢሰበሰብ እንኳን 
በዘርፉ ስፔሻላይዝድ ያደረጉት ሐኪሞች በበቂ ሁኔታ 
የማይገኙ ከሆነ ችግሩ እዛው መመለሱ አይቀርም፤ 
ስለዚህ የዓይን ብሌን ከማሰባሰቡ ጎን ለጎን የሐኪሞችን 
መጠን የመጨመሩ ሥራም ሊሠራበት እንደሚገባ  
አብራርተዋል።

ጤና ሚኒስቴር የዓይን ሐኪም የሆኑ ባለሙያዎችን 
በዓይን ብሌን ንቅለ ተከላ ሕክምና አሰልጥኖ በገጠርም 
በከተማም እንዲመደቡ በማድረግ እገዛውን ማድረግ 
አለበት ያሉት ሲስተር ሊያ፤ በሀገራችን አገልግሎቱን 
ማስፋት ካልቻልን ገንዘብ ያላቸው ሰዎች ወደ ተለያዩ 
የዓለም ሀገራት በሚሄዱበት ጊዜ ይዘውት የሚሄዱት 
የውጭ ምንዛሪ ሀገር ላይም የሚያደርሰው ጉዳት ቀላል 
አይሆንም። ከዚህ አንጻር ባንኩ ትልቅ ሀገራዊ ችግርን 
የሚቀርፍ መሆኑ ታምኖበት ማንኛውም የመንግሥት 
አካላት ድጋፉን ሊያደርጉ እንደሚገባውም ጠቁመዋል።

አሁን ላይ ጎንደር ፣ሀዋሳ፣ አርባ ምንጭ፣ጅማ 
ዩኒቨርሲቲ ሆስፒታሎች፣ ቅዱስ ጳውሎስ እና ዳግማዊ 
ምኒሊክ ሆስፒታሎች የዓይን ብሌን ንቅለ ተከላ የሚሠሩ 
ሲሆን የግሎቹም ላይ በተመሳሳይ አገልግሎቱ ይሰጣል 
ያሉት ሲስተር ሊያ እዚህ ላይ ግን ልብ ሊባል የሚገባው 
በተለይም በግል ሆስፒታሎች ላይ የዓይን ብሌን ንቅለ 
ተከላው የሚሠራው በመንግሥት ሆስፒታሎች ላይ በበቂ 
ሁኔታ ማቅረብ ተችሎ ትርፍ በሚኖርበት ጊዜ መሆኑንም 
ጨምረው ተናግረዋል። 

የንቅለ ተከላ ተቋማቱ ላይ ተመዝግበው ወረፋ 
በመጠበቅ ላይ ያሉ በርካታ የዓይን ጠባሳ ያለባቸው 
ሰዎች አሉ። እኛ ደግሞ ለእነዚህ አካላት ተደራሽ ለመሆን 
የዓይን ብሌን ለመሰብሰብ ለጋሾች መኖር አለባቸው 
እነሱ እንዲኖሩ ደግሞ ማኅበረሰቡ ስለ ዓይን ብሌን ንቅለ 
ተከላ በቂ እውቀት ያስፈልገዋል። በመሆኑም ሰዎች 
ግንዛቤያቸው አድጎ የዓይን ብሌናቸውን ለመለገስ ቃል 
መግባት መቻል አለባቸው። ሁሉም የሚመለከታቸው 
አካላት ለጉዳዩ ትኩረት መስጠት አለባቸው ነው ያሉት።

ማን? መቼ? ዓይነ ስውር እንደሚሆን አይታወቅም። 
በመሆኑም የወገኖቻችን ችግር የእኛም ነው፤ ያገባናል፤ 
ይመለከተናል ብለን መነሳት አለብን። ዓይን ባንኩንም 
ማገዝ ያስፈልጋል፤ ግንዛቤው ያለንም ሰዎች ቀና በመሆን 
ሰዎች ሲሞቱብን ደውለን የዓይን ብሌን ውሰዱ ማለትን 
መልመድና ለወገኖቻችን ብርሃን መሆን ያስፈልጋል ሲሉ 
ሲስተር ሊያ ገልጸዋል።

የዓይን ብሌን ንቅለ 
ተከላ ሐኪሞች ቁጥር 

ውስንነት በሥራው ላይ ጫና 
እንደሚፈጥር ተገለጸ

አማን ረሺድ

አዲስ አበባ፡- በትናትናው ዕለት የአዲስ አበባ 
እስልምና ጉዳዮች ከፍተኛ ምክር ቤት በኦሮሚያ ክልል 
ቦረና ዞን በድርቅ ለተጎዱ ወገኖች ከተለያዩ ኢስላማዊ 
ማኅበራት የሰበሰበውን 19 ነጥብ ሁለት ሚሊዮን 
ብር የሚገመት የቁሳቁስ ድጋፍ ለኦሮሚያ ክልል 
አስረክቧል።

የአዲስ አበባ እስልምና ጉዳዮች ከፍተኛ ምክር ቤት 
ፕሬዚዳንት ሼህ ሱልጣን አማን በድጋፍ ፕሮግራሙ 
ላይ እንደገለጹት፤ወገኖች በድርቅ በተጎዱበት በዚህ 
ወቅት መላው ኢትዮጵያውያን በአንድነት መንፈስ 
ተንቀሳቅሰው ምላሽ እየሰጡ ይገኛሉ። የአዲስ አበባ 
እስልምና ጉዳዮች ከፍተኛ ምክር ቤትም ለችግሩ ትኩረት 
በመስጠት ድጋፍ አሰባስቧል። በዚህም አዲስ አበባ ከተማ 
የሚኖሩ የእስልምና እምነት ተከታዮች ቀዳሚው ሚና 
ተወጥተዋል።

ሕዝበ ሙስሊሙ ሰብዓዊ ድጋፍ ለማድረግ 
ሃይማኖታዊ ትዕዛዝ የሚያስገድደው ሲሆን በተባረከው 
የረመዷን ወር ምክንያት በማድረግ በድርቅ አደጋ ተጋላጭ 
ለሆኑ ወገኖች ድጋፍ አሰባስበዋል። ሃይማኖታዊ እሴት 
የሆነው የመረዳዳት ባሕል ሊዳብር ይገባል፤ ለችግረኞች 
የሚደርሱ የደግነት ልቦች በሁላችንም ዘንድ መኖር 
አለባቸው ነው ያሉት።

ሼህ ሱልጣን አክለውም፤ የአዲስ አበባ ከተማ 
የእስልምና እምነት ተከታዮች ለቦረና ወገኖቻችንን 
ለመርዳት በተደረገው ጥሪ ለሰጡት መልካም ምላሽ 
ምስጋናቸውን አቅርበዋል። በመጨረሻም የእምነቱ 
ተከታዮችን እንኳን ለ1444ኛው ዓመተ ሂጅራ የረመዷን 
ወር በሰላም አደረሳችሁ ብለዋል ።

ድጋፉን የተረከቡት የቡሳ ጎኖፋ የቢሮ ምክትል ኃላፊ 
አቶ ተፈሪ በየነ ሲሆኑ በርክክቡ ወቅት እንደተናገሩት፤ 
የተደረገውን ድጋፍ ለተጎጂዎች በአግባቡ እንዲደርስ 

ይደረጋል። ከአዲስ አበባ እስልምና ጉዳዮች ከፍተኛ 
ምክር ቤት ለተደረገው ድጋፍ በኦሮሚያ ክልል ቡሳ ጎኖፋ 
ስም ምስጋና አቅርበዋል።

በድጋፍ ርክክቡ ላይ የተገኙት የአዲስ አበባ 
አስተዳደር የሰላምና ፀጥታ ቢሮ ኃላፊ ወይዘሮ ሊዲያ 
ግርማ በበኩላቸው፤ ምክር ቤቱ ሀገር ፈተና በገጠማት ጊዜ 
በጦርነት ለተጎዱ ወገኖች ድጋፍ አድርጓል። ምክር ቤቱ 
በመዲናዋ በዝቅተኛ የኑሮ ደረጃ ለሚኖሩ የኅብረተሰብ 
ክፍሎች በተለያዩ ጊዜያት የማዕድ ማጋራት ፕሮግራም 
በማዘጋጀት ድጋፍ ማድረጉን ጠቁመው በቦረና ዞን 
በድርቅ ለተጎዱ ወገኖች ለተደረገው ድጋፍ አመስግነዋል።

ምክር ቤቱ 19 ነጥብ ሁለት ሚሊዮን ብር
             የሚገመት የቁሳቁስ ድጋፍ አደረገ 

የኢትዮጵያ እስልምና ጉዳዮች ከፍተኛ ምክር ቤት 
የፕሬዚዳንቱ አማካሪ ኡስታዝ አቡበከር አሕመድ 
በበኩላቸው፤ የእስልምና እምነት የሚያስተምረው 
መተዛዘንን፣ መረዳዳትንና አንዱ ለሌላው ማሰብ ነው። 
መጪው ወር በሀገር ውስጥ  በሰው ሠራሽም ሆነ 
በተፈጥሮ  ፈተና ለወደቀባቸው ብሎም እንደ ቦረና 
ያሉ በድርቅ ለተጎዱ ወገኖችን በዘላቂነት መርዳትና 
አብሮነታችንን ማሳየት ይኖርብናል ሲሉ ገልጸዋል።

በመጨረሻም ኡስታዝ አቡበከር ሀገር ላይ ያሉ 
ፈተናዎች እንዲቀረፉ በጸሎት መበርታት ይኖርብናል 
ብለዋል።



ዜና

ከ1ኛው ገጽ  የዞረ

ከ1ኛው ገጽ  የዞረ

መሬት ለማልማት ታስቦ 45 ሄክታር መሬት ማልማት 
ተችሏል ሲሉ ተናግረዋል። 

በዘር ከተሸፈነው መሬት በአንድ ሄክታር መሬት 
240 ኩንታል ምርት ለማግኘት መታቀዱን ገልጸው፤ 
በአጠቃላይ 1ሚሊዮን 162ሺህ 800 ኩንታል የዝንጅብል 
ምርት ለማግኘት ታቅዷል ሲሉ ተናግረዋል።

አቶ ጸደቀ እንደተናገሩት፤ ወረዳው የሚታወቀው 
በዝንጅብል እና በቡና ምርት ሲሆን ቀደም ባሉት 
ጊዜያት አብዛኛው አርሶ አደር የዝንጅብል ምርት በበሽታ 
ስለሚጠቃ የዝንጀብል ምርትን ከማምረት ወጥቶ ነበር። 
አሁን ላይ ወደ ማምረት ተመልሶ እያለማ ይገኛል። 
በዚህም በአጠቃላይ 8ሺህ 70 አርሶ አደሮች በግብርና 
ሥራው ላይ ተሳትፈዋል። 

የዝንጅብል ምርቱን ውጤታማ ለማድረግ ከደቡብ 
ክልል ግብርና ቢሮ በኩል ሙያዊ ድጋፍ እየተሰጠ 
መሆኑን የገለጹት አቶ ጸደቀ፤ አርሶ አደሮች የዝናብ ወቅት 

ሳይደርስ መትከል እንዳለባቸው፣ ፀረ-አረም እና ፀረ-
ተባይ ኬሚካሎችን እንዲጠቀሙ ሥልጠና ሰጥተናል ሲሉ 
አስረድተዋል።

በተጨማሪም ኃላፊው እንደተናገሩት በወረዳው 
የዝንጅብል ምርትን ወደ ውጭ ሃገራት ለመላክ እየተሠራ 
ነው። በዚህም ለወጭ ንግድ ለሚውለው የዝንጅብል 
ምርት የማሳ መረጣ ተደርጓል፤ ለውጭ የሚቀርበው ምርት 
ታጥቦና ተለይቶ ስለሚላክ ጥራቱ የተጠበቀ እንዲሆን 
ከአርሶ አደሮችና ከግብርና ኤክስቴንሽን ባለሙያዎች ጋር 
በቅንጅት እየሠራን ነው ብለዋል።

በገበያ ትስስር በኩል አቅም ያላቸው ቦታዎች 
ተመርጠው ድጋፍ ቢደረግ፣ በተጨማሪም አርሶ አደሩ 
ፀረ-አረም እና ፀረ-ተባይ ኬሚካሎችን በተመጣጣኝ 
ዋጋ ገዝቶ እንዲጠቀም የክትትልና ድጋፍ ሥራዎች 
በሚመለከታቸው አካላት ቢደረጉ የተሻለ ምርት ማግኘት 
እንደሚቻል አቶ ጸደቀ ተናግረዋል።

በወረዳው...

መረጃዎችን አሟልተው፣ ወቅቱን ጠብቀው እና 
መረጃዎችን ያሟሉት ናቸው። እነዚህን ለማበረታታትም 
ቅድሚያ አገልግሎት የሚያገኙበት ካርድ ተዘጋጅቷል 
ብለዋል። 

በዚህ መርሐ ግብር ላይ እውቅና የተሰጣቸው 
ከ91ሺህ እስከ 85 ሚሊዮን ብር ግብር የከፈሉ 300 ግብር 
ከፋዮች ሲሆኑ 49 የፕላቲኒየም፣ 101 የወርቅ፣ 105 የብር 
ደረጃ ተሸላሚዎች ሲሆኑ ኢትዮ ቴሌኮም፣ የኢትዮጵያ 
ባንኮች ማኅበር እና የአዲስ አበባ ሠራተኞች ማኅበር ልዩ 
ተሸላሚ ሆነዋል።

በክብር እንግድነት የተገኙት የኢፌዴሪ ምክትል 
ጠቅላይ ሚኒስትር እና የውጭ ጉዳይ ሚኒስትር አቶ ደመቀ 
መኮንን እንደተናገሩት፣ የተጀመረውን የሀገር እድገት 
ለማስቀጠል አሠራርን በማበልፀግ በግልፅነት የተሞላ 
የግብር አሰባሰብ ሥርዓት መዘርጋት ያስፈልጋል። በወቅቱ 
ኃላፊነታቸውን የሚወጡት በማበረታታት ከ300 በላይ 
በሺዎች የሚበልጡ ግብር ከፋዮችን ማብቃት ይቻላል። 

አዲስ አበባ በሚሊዮን የሚቆጠሩ ነዋሪዎች አሏት፣ 
ልዩ ልዩ መስተጋብር የሚካሄድባት፣ የበርካታ ዓለም 
አቀፍና አህጉር አቀፍ መዳረሻ የሆነች ትልቅ የዲፕሎማሲ 
ከተማ ናት። 

ከተማዋ አሁን ያላት ዓለም አቀፍ ተፈላጊነትና 
ተመራጭነት እንዲጨምርና ለዜጎች ምቹ እንድትሆን 
ያሉባትን የመሠረተ ልማት ችግሮች ለመፍታት እና 
የተጀመሩ ሥራዎችን ለማስቀጠል የሚፈለገውን ግብር 
በወቅቱ በመሰብሰብ የገቢ አቅሟን ማሳደግ አለባት 
ብለዋል። 

የአዲስ አበባ ከተማ ከንቲባ ወ/ሮ አዳነች አቤቤ 
በበኩላቸው፤ ግብርን በወቅቱ እና በኃላፊነት መክፈል 
የከተማችንን ብሎም የሀገርን ገቢ የማመንጨት አቅም 
ያሳድጋል። ግብርን በታማኝነት መክፈል  የሥልጡንነትና 
የታማኝነት ምልክት ነው።

ከተማችንን ተወዳዳሪ ሆና እንድትቀጥል ከማድረግ 
ባለፈ ምቹ መሠረተ ልማት የተሞላበት ከተማ ለማድረግ 
ግብርን በወቅቱ በመክፈል ያለብንን የሕልውና ኃላፊነት 
መወጣት ይገባል ነው ያሉት።

ይህ መርሐ ግብር ለታማኝ ግብር ከፋዮች  እውቅና 
የምንሰጥበትና የምናመሰግንበት እንዲሁም ሌሎች ግብር 
ከፋዮችን ወደ ታማኝነት እንዲገቡ የሚደረግ የንቅናቄ  
ነው ሲሉ ተናግረዋል።

በተጨማሪም ከተለያዩ የሙያ ዘርፎች የተወጣጡ 
አስራ አንድ የታክስ አምባሳደሮች ተሹመዋል።

በአዲስ አበባ ከተማ...

ከ1ኛው ገጽ  የዞረ

በክልሉ የበጋ መስኖ ግብርና ሥራ 213 ሺ 232 
ሄክታር መሬት በስንዴ ዘር መሸፈኑ ተገልጿል። 

በአማራ ክልል ግብርና ቢሮ ምክትል ቢሮ ኃላፊ 
አቶ ቃልኪዳን ሽፈራው ለኢትዮጵያ ፕሬስ ድርጅት 
እንደገለጹት፤ በክልሉ በበጋ መስኖ ስንዴ ልማት 250 
ሺ ሄክታር መሬት በዘር በመሸፈን 10 ሚሊዮን ኩንታል 
ለማምረት የታቀደ ሲሆን እስከ አሁን 213 ሺ 232 ሄክታር 
መሬት በዘር መሸፈን ተችሏል።

በአማካይ በሄክታር 40 ኩንታል ለማምረት 
የሚያስችል ሥራ እየተከናወነ ይገኛል። በአጠቃላይ 
በክልሉ ከስምንት ነጥብ አምስት ሚሊዮን በላይ ኩንታል 
የስንዴ ምርት እንደሚገኝ ይጠበቃል ብለዋል። 

የበጋ መስኖ ግብርናው በ13 ዞኖችና ስድስት የከተማ 
አስተዳደሮች ላይ ተግባራዊ እየተደረገ ሲሆን፤ ሁለት 
የመስኖ ልማት ማስፋፊያ ተቋማቶች እየተሳተፉ ነው።

እንደ ምክትል ኃላፊው ገለጻ፤ በበጋ መስኖ ግብርናው 
720 ሺ 523 አርሶ አደሮች እየተሳተፉ ይገኛል። ከዚህ 
ውስጥ 61 ሺ 148ቱ ሴቶች ናቸው። በመስኖ ግብርና 
ሥራው ለ34 ሺ 50 ወጣቶች አዳዲስ የሥራ እድል 
የተፈጠረ ሲሆን፤ አዲስ የሥራ ዕድል ከተፈጠረላቸው 
መካከል 6 ሺ 229 ሴቶች ናቸው። 

በአማራ ክልል በ2013 ዓ.ም የምርት ዘመን በ13 ሺ 
ሄክታር መሬት ላይ እንዲሁም በ2014 ዓ.ም ምርት ዘመን 
ደግሞ 42 ሺ ሄክታር መሬት ላይ የበጋ መስኖ ስንዴ ልማት 
እንደተከናወነ ያስታወሱት አቶ ቃልኪዳን፤ የዘንድሮ የበጋ 
መስኖ ስንዴ ልማት ከቀደሙ ዓመታት ጋር ሲነጻጸር ከ171 

ሺህ ሄክታር በላይ ብልጫ እንዳለው ጠቁመዋል። 
በአማራ ክልል ግብርና ቢሮ የሕዝብ ግንኙነት 

ኃላፊ አቶ አምሳሉ ጎባው በበኩላቸው እንዳስታወቁት፤ 
በዘንድሮው የበጋ መስኖ ስንዴ ልማት ከዚህ ቀደም 
ጥቅም ላይ የዋሉ የሰብል ማሳዎችን ብቻ ሳይሆን አዳዲስ 
ማሳዎችን ባካተተ መልኩ እየተከናወነ ይገኛል። 

በተለይም የአፈር አሲዳማነት ለመቀነስ 3ሺ 400 
ሄክታር በላይ ማሳ በኖራ እንዲታከምና የአፈር ለምነቱ 
እንዲጨምር በማድረግ የመስኖ ልማት ሥራውን 
ውጤታማ ለማድረግ እየተሠራ ይገኛል ብለዋል። 

ከግብርና ቅድመ ዝግጅት አንስቶ ምርት እስኪሰበሰብ 
ድረስ አስፈላጊውን እንክብካቤ እንዲደረግ ለባለሙያዎች 
ስልጠና በመስጠት እንዲሁም ባለሙያዎች ደግሞ 
አርሶአደሮችን ማሰልጠናቸውን ጠቁመዋል። 

አቶ አምሳሉ እንደገለጹት፤ እንደየቦታውና የአየር 
ንብረት ፀባዩ በመለየት ለየአካባቢው ምቹ የሆኑ የግብርና 
ግብዓቶችን በአይነትና በመጠን በመለየት የማሟላት፣ 
የአፈር ማዳበሪያ አቅርቦትን የማሻሻል እንዲሁም አሲዳማ 
አፈርን በማከም የተሻለ የግብርና ውጤት ለማምጣት 
ትኩረት ተደርጓል። 

የታቀደውን የስንዴ ምርት ለማግኘት የግብርናና 
የመስኖ ተቋማት በቅንጅት መሥራት እንዳለባቸው 
ይታመናል ያሉት አቶ አምሳሉ፤በተጨማሪም ምርት 
በሚሰበሰብበት ወቅት በተፈጥሮና ሰው ሠራሽ ችግሮች 
ምክንያት የምርት ብክነት እንዳይፈጠር ቅድመ ጥንቃቄ 
ያስፈልጋል ነው ያሉት።

በክልሉ የበጋ መስኖ...

መክሊት ወንድወሰን 

አዲስ አበባ፡- የኤሌክትሪክ ተሸካሚ መስመሮች 
ላይ የሚፈጸም ስርቆት አሳሳቢ ሆኗል፡፡ ባለፈው ዓመት 
ብቻ ዝርፊያ የተፈጸመባቸውን የኤሌክትሪክ ተሸካሚ 
መስመሮችን ለመጠገን 100 ሚሊዮን ብር ወጪ 
ለማድረግ መገደዱን የኢትዮጵያ ኤሌክትሪክ ኃይል 
አስታወቀ፡፡

ከኢትዮጵያ ፕሬስ ድርጅት ጋር ቆይታ ያደረጉት 
የኢትዮጵያ ኤሌክትሪክ ኃይል የኮሙዩኒኬሽን 
ዳይሬክተር አቶ ሞገስ መኮንን እንዳሉት፤ በሀገሪቱ 
የተለያዩ ከተሞች የኤሌክትሪክ ተሸካሚ መስመሮች 
ላይ የሚከናወነው ስርቆት አሳሳቢ ሆኗል፡፡ ተቋሙ 
ባለፈው ዓመት ብቻ ለስርቆት የተጋለጡ መሥመሮችን 
ለመጠገን 100 ሚሊዮን ብር ወጪ ለማድረግ ተገዷል፡፡

በኢትዮጵያ የኤሌክትሪክ ኃይል የሚያገኘው 35 
በመቶ የማኅበረሰብ ክፍል ብቻ መሆኑንም የተናገሩት 

ዳይሬክተሩ፤ ለዚህ የማኅበረሰብ ክፍል ግልጋሎቱን 
ለማዳረስ ከፍተኛ የሆነ የማስፋፊያ ሥራዎች መከናወን 
እንዳለባቸው አንስተዋል፡፡ ሆኖም ይህንን ፍላጎት 
ለማዳረስ የስርቆት ወንጀሎች መስፋፋታቸው 
ተግዳሮት እንደሆኑባቸው ተናግረዋል፡፡ ለኃይል 
አቅርቦት ማስፋፊያ የሚወጣው ወጭ ለስርቆት 
የተጋለጡ መሥመሮች መዋላቸው ማስፋፊያው ላይ 
ተጽዕኖ ማሳደሩን አብራርተዋል፡፡  

በባለፈው ዓመት ለስርቆት የተጋለጡ 
መሥመሮችን ለመጠገን የወጣው ወጪ 100 ሚሊዮን 
ብር መሆኑን የገለጹት አቶ ሞገስ፤ ከዚህ አንጻርም 
የሚፈጸሙ የስርቆት ወንጀሎቹ እና ከሚሰጡ 
ውሳኔዎች አንጻር የማይመጣጠን ነው፡፡ ስርቆቱን 
ለፈፀሙ አካላት የሚሰጠው ፍርድም አስተማሪ ነው 
ብለው እንደማያምኑ ተናግረዋል፡፡

እንደ ዳይሬክተሩ ገለጻ፣ ከዚህ ቀደም የኃይል 
መሥመር ስርቆት እምብዛም የማይስተዋልባቸው 

አካባቢዎች ሳይቀሩ አሁን ወንጀሎቹ እየተስተዋሉ 
ይገኛሉ፡፡ አንድ ሰው ከፍተኛ የኃይል ተሸካሚ 
መሥመር ላይ የተወሰኑ ብረቶችን ቢወስድ በወሰደው 

የኤሌክትሪክ ተሸካሚ መስመሮች ላይ የሚፈጸም 
ስርቆት አሳሳቢ ሆኗል

- መስመሮችን ለመጠገን 100 ሚሊዮን ብር ወጪ ተደርጓል
የብረት መጠን ብቻ ነው ክስ የሚቀርብበት፡፡ ይህ 
ጉዳይ በእነዚህ ጥቂት ብረቶች ስርቆት ምክንያት 
የሚመጣውን ውድመት ከግንዛቤ ውስጥ ያካተተ 
አይደለም፡፡

አንድ ከፍተኛ የኃይል ተሸካሚ መሥመር ቢወድቅ 
ለጥገና እስከ 20 ሚሊዮን ብር እንደሚያስወጣ 
የጠቀሱት አቶ ሞገስ፤ ብዙ አካባቢዎችም በኃይል 
አገልግሎት መቋረጥ ችግር ውስጥ ሊወድቁ 
እንደሚችሉ አስረድተዋል፡፡ ሆኖም ስርቆት በፈጸሙ 
አካላት ላይ የሚወሰደው ተጠያቂነትን የማረጋገጥ ሥራ 
ይህን ታሳቢ ያደረገ አይደለም ነው ያሉት፡፡

ወንጀሉ በተለያዩ አካባቢዎች እየተፈፀመ 
መሆኑን ጠቅሰውም ከዚህ ወንጀል ጀርባ ሌላ ዓላማ 
ያነገቡ አካላት እየተሳተፉ መሆኑን ጠቋሚ ሁኔታዎች 
መኖራቸውን ተናግረዋል፡፡ ወደ ትልልቅ ኃይል ፈላጊ 
ፋብሪካዎች የሚሄዱ መሥመሮች ላይ ተደጋጋሚ 
ስርቆት መከሰቱ ለዚህ ማሳያ እንደሆነ ጠቁመዋል፡፡

አቶ ሞገስ መኮንን

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• አልማዝ አያሌው
• እስማኤል አረቦ

በዝናብ ላይ ሙሉ በሙሉ ተመሥርቶ ዘመናትን ያሳለፈው የኢትዮጵያ ግብርና፤ ሀገርን በአግባቡ 
መመገብ አቅቶት ሕዝባችን  ዓመታትን እየቆጠረ በሚከሰት የድርቅ አደጋ ከፍያለ ዋጋ እንዲከፍል 
አደርጓል። ኢትዮጵያም ከድርቅ ጋር ተያይዞ  በሚከሰት   ረሀብ እና ከረሀብ ጋር ተያያዥነት ባላቸው 
ችግሮች በዓለም አቀፍ ደረጃ ተደጋግማ እንድትነሳ ሆኗል። ችግሩም ለዜጎች አንገት መድፊያ እና 
የልብ ስብራት ሆኖም ዓመታት ተቆጥረዋል።

ችግሩ በዚህ ብቻ የሚያቆም አይደለም፡፡ በዝናብ ወቅቶች/በክረምትና በበልግ/ከመጠን በላይ 
ሞልተው አካባቢ የሚያጥለቀልቁ፤ ከዛም በላይ ከዓመት ዓመት ያለ ሥራ የሚፈሱ ብዙ ወንዞች፤ 
ከፍተኛ የሆነ የሰው ኃይል ባለባት ሀገራችን የሚስተዋለው ይህ የድርቅ ችግር በአግባቡ ካልተገራ 
፤ አሁን አሁን ከአካባቢ አየር ንብረት ለውጥ ጋር በተያያዘ ሊከሰቱ  ከሚችሉ ችግሮች ጋር ተዳምሮ 
ሊያስከትል የሚችለው አደጋ የከፋ ሊሆን እንደሚችል ይታመናል።  

ከዚህም ባለፈ በሀገሪቱ ከጊዜ ወደጊዜ እየጨመረ ያለውን የሕዝብ ቁጥር መመገብ የሚያስችል 
አዲስ የግብርና እስትራቴጂ  ተነድፎ በፍጥነት ወደ ትግበራ ካልተገባ፤ በቀጣይ ከድርቅ ጋር በተያያዘ 
ሊያጋጥሙን የሚችሉት አደጋዎች ከዚህ ቀደም  ካሳለፍናቸውና በበለጠም ብዙ ዋጋ ሊያከፍሉን 
ይችላሉ። 

በተለይም ዓመታት እየቆጠረ የሚከሰተውን የድርቅ አደጋ ለመታደግ፤ከሁሉም በላይ ሃገራዊ 
የግብርና ምርትን ከማሳደግ የተሻለ አማራጭ እንደማይኖር ብዙዎች ይስማማሉ። ለዚህ ደግሞ 
ግብርናውን ሁለንተናዊ በሆነ መልኩ ማዘመን ወሳኝ ነው። 

ግብርናውን ከዝናብ ውሃ ጥገኝነት አውጥቶ ሕዝብን የመመገብ አቅም እንዲኖረው ማድረግ፤ 
ከዚያም በላይ የውጪ ምንዛሪ ምንጭ እንዲሆን ለማድረግ የሃገሪቱን የውሃ ሀብት ወደ ሥራ 
ከማስገባት ውጪ ሌላ አማራጭ የለም። ይህንን ለማድረግ መንግሥት ፣ ባለሀብቱና አርሶ አደሩ 
ለዘመናዊ ግብርና ትኩረት ሰጥተው ሊንቀሳቀሱ ፤ ለዚህ የሚሆን ሁለንተናዊ ዝግጁነት ሊፈጥሩ 
ይገባል።

በባለሀብቶች የሚደገፉ ከፍተኛ የመስኖ ልማቶችን ጨምሮ ፤ በአነስተኛ ኢንቨስትመንትና 
ቴክኖሎጂ ያለንን ሀብት /በተለይ የመሬት፣ የውሀ እና የሰው ኃይል /አቀናጅተን ፈጥነን ወደ ሥራ 
መግባት፤ ይህንንም የልማት አቅም አድርገን መጠቀም አለብን።  ከዚህ ውጪ ለዘመናት በመጣንበት 
መንገድ መጪውን ዘመን እንሻገራለን ብሎ ማሰብ በብዙ መልኩ ራስንና  ሀገርን ለከፋ አደጋ የማጋለጥ 
ያህል ነው የሚሆነው።

በተለይም በየአካባቢው መለስተኛ የመስኖ ግድቦችን በመገንባት የመስኖ ልማትን የግብርናው 
ዘርፍ አማራጭ አቅም አድርጎ  ማስቀጠል ያስፈልጋል። ይህ ለሰብል ልማቱ ብቻ ሳይሆን በድርቅ 
ወቅት በከፍተኛ ሁኔታ ለአደጋ ተጋላጭ የሚሆኑትን  የቤት እንስሳት ሕይወት ለመታደግ የሚያስችል 
የተሻለ አማራጭ ነው። ከዚህም በላይ የአካባቢ ሥነ ምሕዳርን በመጠበቅ  ደረጃም  የሚኖረው 
አስተዋጽኦ ቀላል የሚባል አይደለም።

በዘርፉ የሚያጋጥመውን የፋይናንስ ችግር ለመፍታትም ባንኮች ፣ የኅብረት ሥራ ማኅበራት እና 
ባለሀብቶችን ንቁ ተሳትፎ ማድረግ ይጠበቅባቸዋል። በተለይም ባንኮች እና የኅብረት ሥራ ማኅበራት 
የሚያስተዳድሩት የሕዝብ ገንዘብ ከመሆኑ አንጻር ወለድ ላይ ከሚያተኩረው የተጠቃሚነት 
ስሌታቸው ወጥተው ሃገርን ጠቅመው እራሳቸውን ወደሚጠቅሙበት የተሻለ አሠራር መሻገር 
አለባቸው። ለዚህ የሚሆን የኃላፊነት ስሜት ሊኖራቸውም ይገባል።

መንግሥት ቀደም ባሉት ጊዜያት ተጀምረው ድምጻቸው የጠፉ መለስተኛ የመስኖ ግድቦች 
ግንባታ ምን ደረጃ ላይ እንደደረሱ በአግባቡ በመገምገም ፣ ያጋጠማቸውን  ችግር  ፈጥኖ በመፍታት 
በፍጥነት ወደ ሥራ የሚገቡበትን ሁኔታ ማመቻቸት ይኖርበታል። በተለይም በተደጋጋሚ በድርቅ 
በሚጎዱ አከባቢ ሊገነቡ ታቅደው የነበሩ መለስተኛ የመስኖ ግድቦች  የውሃ  ሽታ የመሆናቸውን 
ነገር በአግባቡ ሊፈተሹ ይገባል። ምክንያቱም መለስተኛ የመስኖ ልማት ግድቦች በዘርፉ ያለውን 
ችግር ከማቃለል አኳያ ያላቸው ድርሻ ከፍ ያለ ነው፡፡ ይሄንኑ ተገንዝቦ መስራትም ከሁሉም 
የሚመለከታቸው አካላት የሚጠበቅ ኃላፊነትም፣ የቤት ሥራም ነው!

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ይቤ ከደጃች.ውቤ

አገራችን ገንዘብ አሳትማ መገበያየት የጀመረችው 
በአክሱም ዘመነ መንግሥት እንደሆነ የታሪክ መዛግብት 
ያመለክታሉ። በዘመኑም    የወርቅ፣ የነሐስና የብር ሳንቲሞች  
ነበሩ። በጊዜ ሂደት ውስጥ  በገንዘብ የመጠቀም ባህሉ እየሳሳ 
ሲመጣ  የመገበያያ ሳንቲሞች እየጠፉ ሄደዋል። ይህንንም 
ተከትሎ  ዕቃን በዕቃ የመለዋወጥ ቀጥሎም በአሞሌ መገበያየት 
ተጀምሯል። በኋላም በማር ትሬዛ።

በገንዘብ የመጠቀም ልምድ እንደገና  በዳግማዊ አጼ 
ምኒልክ ዘመነ መንግሥት  የተጀመረ ሲሆን፤ በንጉሠ ነገሥቱ  
ዘመን  ሳንቲሞች ለግብይይት  ዳግም መዋል ጀምረዋል። 
ከጥቂት አመታት በኋላም  በአገሪቱ  ባንኮች ተከፍተው ሥራ 
ጀምረዋል።

የአማርኛ መዝገበ ቃላት ባንክ የሚለውንም ቃል 
ሲፈታው ጥሬ ገንዘብና እንደ ወርቅ ያሉ ማዕድናት 
ተጠብቀው የሚቀመጡበት እንደ ሳጥን ያለ ዕቃ፤ ጥሬ 
ገንዘብን እንደውለታው ወለድ እየከፈለ ወይም ያለወለድ 
የሚያስቀምጥ ወይም ለደንበኞች በወለድ የሚያበድር፤  ልዩ 
ልዩ ሰነዶችንና ማዕድናትን በአደራ የሚያስቀምጥ የአገልግሎት 
ሒሳብ እያስከፈለ የሓዋላና ሌሎች ተዛማጅ አገልግሎቶችን 
የሚሰጥ ድርጅት ይሉታል።  

የመጀመሪያው  ባንክ መከፈት ተከትሎ  ቀስ በቀስ  የባንክ 
አገልግሎት  በአገሪቱ  እየተስፋፋ  መጣ። በተለይም  በቀዳማዊ  
ንጉሠ ነገሥት  ኃይለሥላሴ  ዘመን  አገልግሎቱ  በስፋት 
በመላው አገሪቱ  መሰራጨቱን  መረጃዎች ያመለክታሉ። 
በደርግ ዘመን  እያቆጠቆጡ የነበሩ  የግል ባንኮች  በአዋጅ 
ተወርሰው አገልግሎቱ በመንግሥት  ደረጃ ብቻ የሚሰጥ 
ሆኗል።    

ኢህአዴግ   ወደ ስልጣን መምጣቱን ተከትሎ   ነፃ  የኢኮ 
ኖሚ ገበያን   ተግባራዊ ማድረግ ሲጀምር  የግል ባንኮች ዳግም  
ወደ ሥራ መግባት ጀምረዋል። ሕዝቡም  አማራጭ  የባንክ 
አገልግሎትን  ማግኘት የሚያስችል ዕድል  አጋጥሞታል። 
የግል ባንኮቹ   ወደ ሥራ መግባት  በዘርፉ ተፎካካሪነትን 
መፍጠር ያስቻለ፤  በዘርፉ የተሰማሩ  የፋይናንስ ተቋማት   
አሠራራቸውን እንዲያሻሽሉ፤ እንዲያዘምኑ አዎንታዊ ፉክክር 
እንዲያደርጉ አድርጓል። ዜጎች በዘርፉ የተሻለ የሥራ ዕድል 
እንዲያገኙ፤ በአገሪቱ ያሉ የባንክ ቅርንጫፍ እንዲጨምሩም  
ረድቷል። 

በአዲስ አበባ ብቻ ከሰንጋ ተራ ጀምሮ ከብሔራዊ ባንክ 
በታች በቸርችል ጎዳና ለገሀር አካባቢ ጭምር ጎላ ጎላ ያሉት 
ረጃጅም ሕንፃዎች የባንኮችና የኢንሹራንሶች  ዋና ዋና መሥሪያ 
ቤት ናቸው። ሕንፃዎቹ ሲሠሩ ለብዙ ዜጎች የሰጡትን ጊዜያዊ 
የሥራ ዕድልን ጨምሮ ፤  ሕንፃዎቹ ለከተማዋ ውበቷ ሆነዋል። 
ለአዲስ አበባ እንደ ስሟ  እየደመቀች   እንድትሔድ ረድተዋል። 
ስለ ባንኮቹ  ከዚህም በላይ ማለት ይቻላል።  

ይህ እንደተጠበቀ ሆኖ ግን እንደ ችግር የሚነሳባቸው 
ትልቁ ጉዳይ  ብዙ ድሀ ዜጎች የቁጠባ ገንዘብ  ለባለፀጋዎች 
(ሀብታሞች) የማበደራቸው  እውነታ  ነው። የድሀውን ገንዘብ  
ለሀብታም እያበደሩ ዜጎችን ከድህነት ማውጣት የሚቻል 
አይመስለኝም። መሥራት እየቻለ የሚያበድረው ባንክ በማጣት  
ድህነትን ታቅፎ ቀን የሚቆጥር  ዜጋ በበዛበት አገር   የበንኮቹ  
አሠራር   በብዙ መልኩ መፈተሽ እንዳለበት  አምናለሁ። 

በሰለጠኑት አገሮች ፕሮፖዛል ቀርጸው ጭምር ገንዘብ 
ላጠረው ባንኮች ያበድራሉ። በግሉ ፕሮፖዛል የቀረጸውንም  
አዋጪ መሆኑን ገምግመው ያበድሩታል።ለተበዳሪውና  
ለዜጎች የሥራ ዕድል ይፈጥራሉ። ባንኮቹም ተበዳሪዎቹም 
አገሪቱም ትርፋማ ይሆናሉ። አንዳንድ ባንኮች በትምህርታቸው 
ጥሩ ውጤት ያመጡ ሰዎችን መርጠው በተመረቁበት ሙያ 
ውጤታማ የሚያደርጋቸውን ፕሮፖዛል ቀርጸው አበድረው 
በጋራ እንዲሠሩ ያደርጋሉ። በዚህም የሥራ ዕድል ይፈጥራሉ። 
በእኛ አገር ባንኮች ይህንን አሠራር ሊተገብሩ ይገባል   ባይ ነኝ።

አሁን አሁን  የባንኮቹ ፉክክር ሠራተኞችን በመያዝ 
እና ሰዎችን የባንክ ሒሳብ በማስከፈት ላይ ያተኮረ ብቻ 
ይመስላል።ለዚህም በከተሞቻችን አሁን አሁን ባንክ ሂሳብ 
ክፈቱልን የሚሉ (የባንክ ሠራተኞች ይመስሉኛል) በየመንገዱ 
ሰዎችን አስቁመው የሚወተውቱና የሚማፀኑ ሠራተኞች ማየት 
ይበቃል። እኔ ሳላውቀው መንገድ ዘግተውብኝ ወረቀት ነገር 
ሲያሳዩኝ ቸኩዬ ስለነበር ትኩረት ሳላሰጣቸውና ሳልሰማቸው 
‹‹እግዜር ይስጥልኝ!›› አልኳቸው። 

ሰዎቹ ሳቁብኝ፤ ምንቸገረኝ ? እኔ ሰዎቹ  ምጽዋት 
የሚጠይቁኝ መስሎኝ ነው። ወደፊት እየሄድኩ እንዳለ 
የባንክ ደብተር የያዙ ሰዎች ሳይ ያላፍኳቸው ሰዎች አጋሮች 
መሆናቸውን ተረዳሁ። የተማጸኑኝ እንድመጸውታቸው 
ሳይሆን የባንክ ሂሳብ እንደከፍትላቸው ነበር። በየመንገዱ 
የባንክ ሂሳብ ክፈቱ እያለ የሚማጸነው ‹ተፎካካሪ› ባንክ ስለበዛ 
ያው ዞሮ ዞሮ ልመና ቢመስለኝ እንዳትቀየሙኝ።

የአገሪቱን ኢኮኖሚ ቀጥ አድርጎ የያዘው ግብርና ነው 
ሲባል እሰማለሁ። እኔ ግን ምን ቸገረኝ ያሻቸውን ይበሉ። 
ብሰማም አልስማማም። ግብርናው ኢኮኖሚውን ቀጥ አድርጎ 
ሳይሆን እየተንቀጠቀጠ ነው የያዘው። ወዳጄ  ግብርናው 

የኢትዮጵያን ምጣኔ ሀብት በእርግጥ ቀጥ አድርጎ ቢይዘው 
ኖሮ፤ አገርህ እርዳታና ብድር ፍለጋ ወደ አደጉ አገሮች ጠጋ 
ጠጋ አትልም ነበር።

የአገሪቱን ምጣኔ ሀብት በመንቀጥቀጥ የያዘውን 
ግብርናን፤ ቀጥ ለማድረግ በእርግጥ ባንኮች ለገበሬዎች 
የሚጠቀስ ሥራ አልሠሩም። ያደረጉት አበርክቶ አይታየኝም። 
(ይቅርታ ግን ለአበባ እርሻ አበደሩ ሲባል እሰማ ነበር፤ 
መዐዛው የጠፋው የአበባው እርሻ ረገፈ ? ተቀጠፈ ? ተረፈ 
ወይስ አተረፈ እንበለው ? ለካ ይሄም ግብርና ነውና?)።

ገበሬ እርሻውን ላዘምን ቢል ሊያበድረው የሚችል 
ባንክ የለም። ዘመናዊ ማረሻ፣ ሰብል ማጨጃ፣ እና መከስከሻ 
መሣሪያዎች እንዲሁም ለመስኖ የሚሆን የውሃ ማጠጫ 
ጄኔሬተር ሊገዛ ቢፈልግ ዐቅሙ አይፈቅድለትም።ገበሬዎች 
በጋራ ተበድረው የውሃ ማጠጫ ጄኔሬተር ቢገዙ የመስኖ 
እርሻው ይሳለጣል፣ ድህነት ይጠፋል፤ ኑሮ ውድነት ይቀላል።

በመስኖ የሚለሙ አትክልትና ፍራፍሬ፣ ድንችና 
ሽንኩርት፣ ጎመንና ካሮት እያመረቱ ለከተሞች ይተርፉ 
ነበር።ከብቶቻቸውን በመቀለብና በማደለብ እየሸጡ 
ከባለሀብቶች ጎራ ይቀላቀሉ ነበር። ባንኮችም  እያተርፉ 
ሂሳብ ክፈቱ ብሎ በከተሞች ከመማጸንም ከመለመን ይተርፉ 
ነበር። የኢትዮጵያ ብሔራዊ ባንክ ሰሞኑን የወጣው መግለጫ 
በአገሪቱ 109 የፋይናንስ ተቋማት እንደሚገኙ ያስረዳል።31 
ባንኮች ሲሆኑ አምስቱ ከአነስተኛ የፋይናንስ ተቋማት ወደ 
ባንክ ደረጃ፣ አንድ የጠለፋ ዋስትና የሚሰጥ ተቋምን ጨምሮ 
18 ኢንሹራንስ ድርጅቶች አሉ። አነስተኛ የፋይናንስ ተቋማት 
44 ናቸው። ካፒታል ጉድስ ሊዚንግ ኩባንያ (የካፒታል 
ዕቃዎች ፋይናንስ) ስድስት ናቸው፡፡

 በሰኔ 2014 የኢትዮጵያ ብሔራዊ ባንክ የተገኘው መረጃ 
እንደሚያሳየው በኢትዮጵያ የግልና የመንግሥት የባንኮቹ 
ቅርንጫፎች ምጥጥን በሕዝብ ብዛት አንድ ቅርንጫፍ 
ለ11ሺህ 516 ሰዎች ያገለግላል። የኢትዮጵያ ባንኮች ካሏቸው 
ሙሉ ቅርንጫፎች 35.5 በመቶ በአዲስ አበባ ብቻ እንዳሉ 
የብሔራዊ ባንክ መረጃ ያሳያል። ከዚህም ውስጥ ትልቁ 
የግልም ሆነ የመንግሥት ባንኮች ቅርጫፍ በብዛት የሚታየው 
በአዲስ ከተማ ክፍለ ከተማ ነው። ማለትም በመርካቶ 
የንግድ አካባቢ። ይህም በቀን በአካባቢው የሚዘዋወረውን 
የግብይት ብር ለመተመን ያስችላል።

የኢትዮጵያ ባንኮች ለአስቀማጮቻቸው ከዋጋ ንረት 
በእጅጉ ያነሰ ወለድ በመክፈል ይተቻሉ። በአማካይ 35 
በመቶ በሆነ የዋጋ ንረት ባንኮች ለአስቀማጮች 7 በመቶ 
ብቻ ወለድ በመክፈል ተበዳሪዎች ከዋጋ ንረት በታች ብድር 
እየሰጡ ባንኮቹ  በጣም  አትራፊ ይሆናሉ።  ሰው  ባንክ 
ገንዘብ ማስቀመጡ ለወለድ በማሰብ ሳይሆን ለደህንነት  
በማሰብ ነው ። ማለትም ‹‹ሌባ ቀማኛ እንዳያጠቃኝ 
እንዳይቀማኝ›› ብሎ ።

የወለድ መጠኑን ከፍ በማድረግ ሰዎች ወጪ ከማድረግ 
ይልቅ ብር ገቢ እንዲያደርጉ ማድረግ ይቻላል። በዚህም ብዙ 
ሰዎችን የባንክ ሂሳብ  እንዲከፍቱ ማድረግ ይቻላል። ብር 
ባንክ ማስቀመጥ የዋጋ ግሽበቱን መቆጣጠሪያ አንዱ መንገድ 
መሆኑን የዘርፉ ባለሙያዎች የሚናገሩት እውነታ ነው። 
የኮሮና ወረርሽኝ በመጣ ሰሞን፤ ዜጋው ገንዘብ እጅ በእጅ 
ከመቀባበል በባንክ እንዲያስተላለፍ በመንግሥት መመሪያ 
በመውጣቱ ብዙዎች የባንክ ሂሳብ እንዲከፍቱ አስችሏል።

ሰሞኑን ብሔራዊ ባንክ የግማሽ በጀት ዓመቱ 
አስመልክቶ ያወጣው መረጃ በአገሪቱ የፋይናንስ ዘርፍ 
አፈጻጸሞች ውስጥ የተበዳሪዎች ቁጥር ዕድገት ያላሳየ 
መሆኑ ያስረዳል።የባንኮችና የአነስተኛ ብድርና ቁጠባ 
ተቋማት ተበዳሪዎች ቁጥር ከቀዳሚው ዓመት በ7.8 በመቶ 
ቀንሶ 4.87 ሚሊዮን መሆኑ የወጡ መረጃዎች ያሳያሉ። 
ለተበዳሪዎች ቁጥር መቀነስ እንደ ምክንያት የተጠቀሰው፣ 
በአገሪቱ የተለያዩ አካባቢዎች ከነበረው አለመረጋጋት 
በተያያዘ ያጋጠመ ችግር ነው፡፡

የኢትዮጵያ የዋጋ ንረት በፈረንጆቹ 2021 የዋጋ ንረቱ 26 
በመቶ፤ በ2022 ደግሞ ወደ 37 በመቶ እንዳደገ መረጃዎች 
ያሳያሉ። የአገራችን የዋጋ ንረት በአማካይ በዓመት 37 በመቶ 
እየጨመረ ለገንዘብ አስቀማጮች በአማካይ ሰባት በመቶ ብቻ 
በዓመት ወለድ መክፈል ፋይዳ ቢስ ነው። ከዓመት በፊት 
በባንክ ያስቀመጥከው 50ሺህ ብር ስታወጣው የተወሰነ 
ወለድ ጨምሮ የመግዛት ዐቅሙ ግን  ተዳክሞ ታገኘዋለህ ። 

የአገሪቱ  የፋይናንስ ተቋማት በጤናማ አቋም ላይ 
የሚገኙ ናቸው ቢባልም፣ የባንኮችና የአነስተኛ የብድር 
ተቋማት ተበዳሪዎች ቁጥር በ7.8 በመቶ መቀነሱን የፋይናንስ 
ተቋማቱ ጤና ይጠና ያሰኛል። በተለይም  ባንኮቹ   በልማት 
ሂደት ውስጥ ያላቸውን  ከፍያለ  ድርሻ   መወጣት  በሚያ 
ስችል  ቁመና ላይ  መገኘት ካልቻሉ በየአመቱ  የሚነግሩን 
የትርፍ ቁልል በራሱ ትርጉም አይኖረውም። ይህ ደግሞ  
የጊዜ  ጉዳይ  ካልሆነ በቀር   አገርን እንደአገር  የሚጎዳ  ትልቅ 
ስብራት ሆኖ መከሰቱ  የማይቀር ነው። ከዚህ አደጋ አገርን  
ለመታደግ  ባንኮቻችን   ካሸለቡበት ሊነቁ ይገባል !። ለዚህ 
ደግሞ የሚመለከተው አካል  በከፍተኛ የኃላፊነት መንፈስ   
በትኩረት ሊሠራ ይገባል። 

መለስተኛ የመስኖ ግድቦች በምግብ ራስን 
የመቻል ስትራቴጂክ አቅም ይደረጉ!

ባንኮቻችን ካሸለቡበት እንዲነቁ!

ትዝብት/ ማረፊያ 

ፋሽን   
ስፖርት እና መዝናኛ

ሙሉጌታ ብርሃኑ

በፋሽኑ ዓለም ትልቅ ሚና ከሚጫወቱ አካላት መካከል 
ዋነኞቹ በሞዴሊንግ ሙያ ላይ የተሰማሩ ሰዎች ናቸው። 
በሰለጠኑ የዓለማችን ክፍሎች ለሞዴሊንግ ሙያ ትልቅ 
ቦታ ከመስጠታቸውም ባሻገር ከተቋማት አልፎ በግለሰቦች 
ደረጃ እንኳን የኑራቸው አካል በማድረግ ዕለት ከዕለት 
ያዘወትሩታል። ወደ አገራችን ስንመጣ ግን የቅርብ ጊዜ 
ታሪክ መሆኑ ብቻ ሳይሆን ጥቂቶች ብቻ የሚሳተፉበት 
እምብዛም ጎልቶ ያልወጣ ጉዳይ ይሆናል። ለመሆኑ 
የሞዴሊንግ ሙያ በአገርም ሆነ በግለሰብ ደረጃ ምን 
ፋይዳ ይኖረዋል? በዛሬው የፋሽን አምዳችን ያነጋገርነው 
ወጣት ሞዴል የሚነግረን አለው፡፡ ሞዴል ልደቱ ብርሃኔ 
በአዲስ አበባ ከተማ የሌጋሲ ሞዴሊንግና አርት አካዳሚ 
መሥራችና አሰልጣኝ ነው። እኛም በአካዳሚው በመገኘት 
ከወጣቱ ሞዴል ጋር ያደረግነው አጠር ያለ ቃለምልልስ 
የሚከተለውን ይመስላል፡፡

አዲስ ዘመን፡- ሌጋሲ ሞዴሊንግ የሚሰጠው 
አገልግሎት ምንድነው፤ አላማውስ?

ሞዴል ብርሃኔ፡- ሌጋሲ ሞዴሊንግ በአገራችን 
የመጀመሪያው የሞዴሊንግ አካዳሚ ሲሆን ኤጀንሲም 
አለው። አሁን ለመጡ ተመሳሳይ ተቋማት ሞዴል መሆን 
የቻለ ተቋም ነው። በሞዴሊንግ ሙያ ላይ ፍላጎት ያላቸውን 
ወንዶችም ሆኑ ሴቶችን በመቀበል ለሚፈልጉበት አላማ ብቁ 
እናደርጋቸዋለን። ከመነሻው ጀምሮ ትልቅ አላማና ራዕይ 
ይዞ የተነሳም ተቋም ነው።

አዲስ ዘመን፡- የሞዴሊንግ ሙያ በግለሰብም ሆነ 
በአገር ደረጃ ያለው ጠቀሜታ ምንድነው?

ሞዴል ብርሃኔ፡-ሞዴሊንግ ዘርፈ ብዙ ጠቀሜታዎች 
አሉት። በግለሰቦች ደረጃ ስንመለከት በዋናነት ሰዎች 
በራስ የመተማመን አቅማቸውን ያጎለብታል። በእራሳቸው 
እግር ቆመው በየትኛውም ቦታ ስኬታማ እንዲሆኑ ሥነ-
ልቦናቸውን ይገነባል። ጥሩ ሥነ-ልቦና ያለው ትውልድ 
ሲፈጠር ተደማምሮ ውጤቱ ለአገርም ጭምር ነው። 

ለሙያው ትልቅ ፍላጎት ካላቸው ደግሞ ከውስጣዊ ማንነት 
አልፈው ሕይወታቸውን የሚመሩበት መንገድም ይሆናል።

አዲስ ዘመን፡- ሰልጣኞች ወደ ተቋሙ ከመጡ 
በኋላ ለምን ያህል ጊዜ ነው ስልጠናውን የሚወስዱት?

ሞዴል ልደቱ፡- የምንሰጠው የሞዴሊንግ ስልጠና 
ቢሆንም በውስጡ በርካታ ዘርፎች አሉት። እናም የስልጠና 
ቆይታቸው እንደ ዘርፉ የሚለያይ ይሆናል። ትንሹ የስልጠና 
ቆይታ ስድስት ወር ሲሆን ረዘም ያለ ጊዜ የሚፈጁት ደግሞ 
እስከ አስር ወራት ይዘልቃሉ።

አዲስ ዘመን፡- ተማሪዎቹ ስልጠናቸውን 
ካጠናቀቁ በኋላ በእናንተ በኩል የሚመቻችላቸው 
የተለያዩ ዕድሎች አሉ?

ሞዴል ልደቱ፡- አዎን..በሚገባ እንጂ..የሞዴሊንግ 
ኤጀንሲ እንደመሆናችን የተለያዩ ተቋማት ምርቶቻቸውን 

ለማስተዋወቅም ሆነ ለሌላ ሞዴሎችን በሚፈልጉበት ሰዓት 
ከተቋማቱ ጋር በእኛ የሰለጠኑትን ሞዴሎች በማገናኘት 
የተለያዩ የሥራ ዕድሎችን እንፈጥርላቸዋለን።

አዲስ ዘመን፡- አብዛኛውን ጊዜ ሞዴሊንግና 
ፋሽን የጠበቀ ግንኙነት አላቸው፤ እነዚህ ሁለት ነገሮች 
የአንድን አገር ባህልና እሴት ለማስተዋወቅ ያላቸው 
ፋይዳ እንዴት ይገለፃል?

ሞዴል ልደቱ፡- በሚገባ ፋይዳ አላቸው። ሞዴሊንግ 
ማለት ምርትና አገልግሎትን የምናስተዋውቅበት ሁነኛ 
መንገድ ነው። ምርት ወይንም አገልግሎት ለማስተዋወቅ 
ደግሞ ያንኑ የሚመስል ፋሽን እንጠቀማለን። አስተዋዋቂዎቹ 
ደግሞ ሞዴሎች ናቸው። ስለዚህ ሞዴሎቹ የአንድን 
ማህበረሰብ ባህላዊ አልባሳት ሊሆን ይችላል፤ የትኛውንም 
የባህል እሴት የማስተዋወቅ ትልቅ አቅም አላቸው። 
ሞዴሊንጉ ለባህል ያለው ፋይዳም ከፍተኛ ነው።

አዲስ ዘመን፡- ሞዴል ሲባል አብዛኛውን ጊዜ 
በአዕምሮአችን የምንስለው ቆንጆ  የፊት ገጽታ 
ያለውና ደመ ግቡ የሆነን ሰው ነው፤ ነገር ግን 
በሞዴሊንጉ ዓለም ቆንጆ ወይንም ሞዴል ሊባል 
የሚችለው ምን ዓይነት ሰው ነው?

ሞዴል ልደቱ፡- የሚገርመው ነገር በሞዴሊንግ ውስጥ 
ተመራጭ ሊያደርግ የሚችለው ያለን የፊት ገጽታ ወይንም 
መልክና ቁመናችን አይደለም። ምክንያቱም እያንዳንዱ 
ሰው ለራሱ ቆንጆ ነው። ማንም እሱን የሚመስል የለም። 
ወደ ሞዴሊንጉ ዓለም ስንመጣም የምንመርጠው ሰው 
ያለው ማንነትና ገጽታ ምርታችንን ወይም አገልግሎታችንን 
ለማስተዋወቅ ምን ያህል ምቹ ነው የሚለውን ነው። 
ለምሳሌ አንድን ቆንጆ የቢሮ ኃላፊ ለመግለጽ የፈለገ ቆንጆና 
ውብ ቢሆን የ15 ወይም 16 አመት ታዳጊ አንጠቀምም። 
ምክንያቱም ከዕድሜና ከብዙ መስፈርቶች አንጻር ያንን 
ኃላፊ መወከል አይችልም። ስለዚህ ሞዴሊንግ የቁንጅና 
ጉዳይ ብቻ አይደለም።

አዲስ ዘመን፡- ሁሉም ሰው ሞዴል መሆን 
ይችላል?

ሞዴል ልደቱ፡- ትልቁ ነገር የፍላጎት ጉዳይ ነው። 
ሞዴሊንግ ደግሞ ይሄ ነው የሚባል ወጥ መስፈርት 
የለውም። ስለዚህ ሁሉም ሰው ለራሱና ለመሰሎቹ ሞዴል 
መሆን ይችላል።

አዲስ ዘመን፡- ሌጋሲ ሞዴሊንግ የተለያዩ የፋሽን 
ትርኢቶችን በምን ያህል ጊዜ ያካሂዳል?

ሞዴል ልደቱ፡- ሁሌም በአመት አንድ ጊዜ የፋሽን 
ትርኢት ዝግጅቶችን ያደርጋል። እንዲያውም በቅርቡ 
ከሁለት ወራት በኋላ በተለያዩ ጊዜያት ያሰለጠናቸውንና 
ከውጭ የሚመጡ ሞዴሎችም ጭምር የሚሳተፉበት 
የፋሽን ትርኢት ለማካሄድ በዝግጅት ላይ ነን።

አዲስ ዘመን፡- አሁን በአገራችን ያለው የፋሽንና 
ሞዴሊንግ ቁመናና ተቀባይነቱ ምን ይመስላል?፤ 
ከድሮውስ የተሻሻሉ ነገሮች አሉ?

ሞዴል ልደቱ፡- ወደ ውጭው ዓለም ስንሄድ 
ሞዴሊንግ የተለመደ ነገር ነው። የራስ መተማመናቸውን 
ለማዳበር ጭምር እንደ ሕክምናም ይጠቀሙበታል። ነገር 
ግን እንደ እኛ አገር እይታ ስለሞዴሊንግ በደንብ ገብቶናል 
ለማለት ይቸግራል። ሙያው በአገራችን የቆየውን ያህል 
ሊያድግ አልቻለም። ቢሆንም ግን ከበፊቱ አንጻር በጣም 
ብዙ ለውጦች አሉ። አሁን አሁን እኛ ጋር እንኳን ሞዴል 
የመሆን ህልሙም ሳይኖራቸው ብዙ የተለወጡ ሰዎችን 
በመመልከት ብቻ መጥተው የሚቀላቀሉን አሉ።

አዲስ ዘመን፡- በመጨረሻም ተቋማችሁ የዚህ 
ሙያ ዋነኛ ባለቤት እንደመሆኑ፤ ዘርፉን ለማሳደግ 
ምን ይሠራል?

ሞዴል ልደቱ፡- የእኛ አካዳሚ በአገራችን 
የመጀመሪያው እንደመሆኑ ሙያውን የማስተዋወቅና 
የማሳደግ በርካታ ኃላፊነቶች ነበሩብን፣ እኛም በተቻለን 
አቅም ይህን ለማድረግ ሞክረናል። የሚታዩትንም ክፍተቶች 
ለመድፈን ከጊዜ ወደ ጊዜ በውጭም ሆነ በአገር ውስጥ 
የተለያዩ እንቅስቃሴዎችን በማድረግ ላይ እንገኛለን።

አዲስ ዘመን፡- ሞዴል ልደቱ ብርሃኔ ለሰጠኸን ጊዜ 
ከልብ እናመሰግናለን፡፡

-ሞዴል ልደቱ ብርሃኔ

ዋለልኝ አየለ

ከአስር ቀን በፊት ነው። አራት ኪሎ ከምሠራበት 
መስሪያ ቤት ወጥቼ ወደ ፒያሳ ለመሄድ ታክሲ መያዣው 
ጋ  ሄድኩ። ስሄድ ብዙ የቆሙ ሰዎች አሉ። የምሄድበት ቦታ 
ቅርብ ከሆነ ቆሞ ታክሲ የመጠበቅ ልምድ የለኝም። በእግሬ 
እየሄድኩ እግረ መንገድ ካገኘሁ ነው የምገባ፤ ካጣሁ በእግሬ 
ለመቀጠል ማለት ነው። 

እንደተለመደው በዚህም ቀን ሁኔታውን አይቼ በእግሬ 
ጉዞ ጀመርኩ።  ገና ትንሽ እንደተራመድኩ አንድ ታክሲ 
መጣ፤ ረዳቱ በሁሉም ታክሲዎች እንደተለመደው አንገቱን 
በመስኮት አሾልኳል። ገና እሱ ሳይጠይቀኝ ‹‹ፒያሳ?›› 
አልኩት። አዎ! አለኝና በሩን ከፈተልኝ። ብዙ ጊዜ ታክሲዎች 
አንድ ሰው ብቻ ከሆነ የሚጨምሩ ሰው የበዛበትን ቦታ 
አለፍ ብለው ይጭናሉ፤ እና ይሄም እንደዚያ ነው የመሰለኝ። 

በሩን ከፍቶልኝ ስገባ ጋቢና ከሚቀመጠው ሰው ጀርባ 
ያለችዋ የአንድ ሰው ቦታ(ፊታችንን ወደ ተሳፋሪ አዙረን 
የምንቀመጥባት ማለት ነው) ባዶ ናት፤ ረዳቱም እሷ ላይ 
እንድቀመጥ ጠቆመኝና ተቀመጥኩ።

ገና ከመቀመጤ፤ ጋቢና ካለው ሰው ሒሳብ ሊቀበል 
ይሁን መልስ ሊሰጥ አላውቅም ረዳቱ በአናቴ ላይ እጁን 
ሰነዘረ። ሲሰጣጡ ይሁን አውቆ ያርግፈው ባላውቅም 
ሳንቲሞች ወደቁ። ጋቢና ያለው ሰውና ረዳቱ ጣልከው 
እየተባባሉ ረዳቱ ‹‹ይቅርታ አባቴ እስኪ አንዴ ብድግ 
ትይልኝ›› አለኝ። 

ተነሳሁና የወንበሩ ጫፍ ላይ ሦስተኛ ሆኜ ጠበቅኩት። 
ተቀምጨበት የነበረውን ምንጣፍ ገለጥ አድርጎ ሳንቲሞችን 
አነሳ። ልክ እንዳነሳው ልቀመጥ ስል ተቀምጨበት 
ከነበረው ምንጣፍ ሥር በሩብ ሊትሯ ፕላስቲክ ዘይት 
ይሁን ጋዝ አላውቅም ተቀምጧል። ወንበር ላይ ካሉት 
ተሳፋሪዎች(ተሳፋሪ መስለው የሚተውኑት ማለት ነው) 

ከፊት ያለው ‹‹እየፈሰሰብህ ነው›› አለው ረዳቱን። ምንጣፉን 
ወደነበረበት ልመልስ ስል ‹‹ቆይ ይቺ ነገር እየፈሰሰች ነው›› 
አለኝ ረዳቱ። ይህኔ ነገርየው ሿሿ መሆኑን መጠርጠር 
ጀመርኩ፤ ሰውነቴን ሁሉ በተጠንቀቅ አደረኩ።  

በንዴት ጭምር ‹‹ስወርድ ታስተካክዋለህ!›› ብዬ 
ምንጣፉን መልሼ ተቀመጥኩበት። እንዳልተሳካላቸው 
ያወቁ ይመስላል። ወዲያውኑ ‹‹አውቶቡስ ተራ ነህ 
አይደል?›› አለኝ። አሁንም ቆጣ ብዬ ‹‹ፒያሳ ብዬህ አይደል 
የገባሁ? አምስት ብር እኮ ነው የሰጠሁህ!›› አልኩት። 
‹‹የምትጨምርልኝ መስሎኝ ነው›› አለኝ።

በአካባቢ ፖሊስ ፈልጌ ለፖሊስ እንዳላሲዛቸው፤ 
እንኳን በጥርጣሬ በትክክል ሲዘርፉ የታዩትንም ለማስያዝ 
ጣጣው ብዙ ነው። የእነዚህ ደግሞ ገና ሲዘርፉ ስላላየሁ 
‹‹ምን አደረግን?›› ነው የሚሉት። በእርግጥ ሙከራ 
ስላደረጉ ሌባ ናቸው ማለት እችላለሁ። ችግሩ ግን አሁን 
አሁን የፖሊስ ነገር ተስፋ አስቆራጭ እየሆነ ነው። ሌባውን 
ከመጠየቅ ይልቅ አመልካቹን ነው አፋጠው የሚጠይቁት። 
‹‹ምን ሲያደርግ አየኸው? ለምን አስወሰድክ? እሱ መሆኑን 
በምን አወቅክ?...›› የሚሉ ጥያቄዎችን ነው የሚጠይቁት። 
ይሄ ደግሞ ለሌቦች የልብ ልብ ይሰጣል። 

በዚያች ቅጽበት የወሰንኩት ውሳኔ መውረድ 
እንዳለብኝ ብቻ ነው። አውቶቡስ ተራ አይደለሁም ፒያሳ 
ነኝ ብዬው እየተጨቃጨቅን ሳለን፤ የግርምት ሳቅ ፈገግ 
ብዬ ‹‹እሺ አውርደኝ›› አልኩት። ቶሎ ብሎ ከፈተልኝ፤ ‹‹በሉ 
ይቅናችሁ!›› ብዬ ሳቅ ስል ከፊት ለፊት ካሉት አንደኛው 
ሳቀ። መንገዱ ተጋምሶ ነበርና እኔም በእግሬ ሄድኩ። 

እንዲህ ዓይነት ዝርፊያዎች በተለምዶ ‹‹ሿሿ›› ይባላሉ። 
ይህን ዓይነት ዝርፊያ ማክሸፍ የምንችለው በመንቃትና 
በመረጋጋት ነው። በነገራችን ላይ ከቅርብ ጊዜ ወዲህ 
ብዙ ሰዎች እየነቁ ነው። ገጠመኞቻቸውን በማህበራዊ 
ሚዲያዎች የሚጽፉ ሰዎችን እንኳን ስናይ የሚበዛው 

ሙከራውን ያከሸፉት ናቸው። 
እንዲህ ዓይነት የዝርፊያ ሙከራዎችን ማክሸፍ 

የተቻለው የማጭበርበሪያ መንገዶቻቸውን አጀንዳ 
በማድረግና ለብዙዎች በማሳወቅ ነው። ለምሳሌ፤ ባዶ 
ታክሲ ውስጥ አትግቡ፣ ‹‹የት ናችሁ›› ብሎ ሲጠይቃችሁ 
አትናገሩ(ራሱ ሲጠራ ነው ለማለት ነው)… የሚሉ 
ማስጠንቀቂያዎች በተደጋጋሚ ይነገራሉ። በእነዚህ 
ማስጠንቀቂያዎች ሕጋዊ ባለታክሲዎች ራሱ እየተቸገሩ 
ነው።

እዚህ ላይ አንድ ገጠመኝ ልንገራችሁ። ከወራት 
በፊት ነው። ከጉርድ ሾላ ወደ ቦሌ አራብሳ ልሄድ በጠዋት 
ወጣሁ። አንድ ባዶ ታክሲ የያዘ ረዳት ይጠራል። 
ወጥቶ እየጠራ ስለሆነ፣ በዚያ ላይ አልዘናጋም በሚል 
መተማመን ታክሲው ውስጥ ብቻዬን ገባሁና ከፊት 
ለፊት ካለው ወንበር ተቀመጥኩ። የሚገባ ሰው ጠፋ። 
በውስጤ ሿሿ እየመሰላቸው ነው የሚል ጥርጣሬ አለ። 
ለመሆኑ ግን ሾፌሮች ያውቁት ይሆን ብዬ የሚለውን 
ለመስማት ‹‹ለምንድነው ግን ሰዉ ባዶ ታክሲ እያለ 
የሞላ ነው የሚጠብቅ?›› የሚል ጥያቄ ገና ከአፌ ሲወጣ 
ብሶቱ ጎድቶታል መሰለኝ ‹‹ምን ሿሿ እየመሰላቸው እኮ 
ባዶ ታክሲ ውስጥ አይገቡም!›› አለኝ በብሶት ድምጸት። 
በዚያው ስለሿሿ እየተጨዋወትን ሰው መግባት ጀመረ። 
በመንገደኞች ላይ ብቻ ሳይሆን በንጹህ ባለታክሲዎችም 
ላይ ችግር ፈጥሯል ለማለት ነው። 

የማጭበርበሪያ መንገዶቻቸውን በመደበኛዎቹ 
መገናኛ ብዙኃን ሳይቀር መነገሩ ችግሩን በጥቂቱም ቢሆን 
ያቀለለው ይመስላል። እርግጥ ነው በየጊዜው የተለያየ 
አዳዲስ የማጭበርበሪያ መንገዶችን ያመጣሉ፤ ቢሆንም ግን 
መነገሩ ቢያንሱ ብዙ ሰው እንዳያጭበረብሩበት ያደርጋል። 
እየተነቃባቸው ሲሄድ ለረዘፋ የሚዘጋጁትም እየቀነሱ 
ይሄዳሉ። ለዚህም ይመስላል የማጭበርበሪያ መንገዶች 

አላዋጣ ሲሉ የኃይል እርምጃ መውሰድ የተጀመረው። 
በድብደባና በስለት ነገር በመውጋት ከባለቤቱ አቅም በላይ 
በሆነ ኃይል መቀማት ማለት ነው። 

ምንም እንኳን ሁሉንም ነገር በጥንቃቄ መወጣት 
ይቻላል ባይባልም በተቻለ መጠን ግን ታክሲ ውስጥ 
ያልተለመዱ ነገሮች ሲከናወኑ ቶሎ መንቃትና መጠርጠር 
ያስፈልጋል። ከነቃንና ካስታወስነው ቢያንስ በማጭበርበር 
መንገድ የሚወሰደውን ማዳን እንችላለን። 

ይህን ችግር በዘላቂነት ለመቅረፍ የሚቻለው ግን 
ፖሊስ ከፍተኛ ትኩረት ሰጥቶ ቢሠራበት ነበር። አውቃለሁ 
ፖሊስ ብዙ ጫና እንዳለበት፤ ዳሩ ግን ይህም ቀላል 
ችግር አይደለም። እየከፋ ሲሄድ ማህበራዊ ግንኙነትን 
ሁሉ ያቃውሳል፤ መጠራጠርና መነጣጠል ይበዛል። 
የከተሞችንም ገጽታ ያበላሻል። 

በነገራችን ላይ አንድ ሰሞን የዘመቻ ሥራ ቢሠራበት 
ይቀንሳል። ፖሊስ ሲቪል ለብሶ አልፎ አልፎ ድንገተኛ 
ኦፕሬሽን ቢሠራ ደፍሮ የሚሞክረው አይኖርም። 
በተለይም በበዓል ሰሞን የሚያጭበረብሩበትን መንገድ 
ተጠቅሞ ብዙዎችን መያዝ ይቻል ነበር። 

በሌላ በኩል ደግሞ በፖሊስ በኩል ለዚሁ ዓላማ 
ብቻ የተዘጋጀ የጥቆማ መስመር ቢኖር፤ ቢያንስ 
መኖሩ ስለተነገረ ብቻ ዘራፊዎች ሊፈሩ ይችላሉ። 
የተሽከርካሪውን ታርጋ ቁጥር በመያዝ ለሚሰጠው 
ጥቆማ ተገቢውን ቅጣት መስጠት የሚቻል ቢሆን ኖሮ 
ዘረፋ እንዲህ በገሃድ አይሆንም ነበር።

ዳሩ ግን ምን ዋጋ አለው ‹‹ምንም አያደርጓቸውም!›› 
በሚል ተበዳዮችም መጠቆሙን እየተውት ነው። ኧረ 
እንዲያውም እያወቋቸውም ዝም ይሏቸዋል የሚል ሀሜት 
ሁሉ አለ። 

ከምንም በላይ ግን ለጊዜው አስተማማኙ ራስን 
መጠበቅ ነውና ጥንቃቄና መረጋጋት አይለየን! 

ሿሿን እንዴት እናክሽፍ?

‹‹ሞዴሊንግ የቁንጅና ጉዳይ ብቻ አይደለም››    

ነፃ ሃሳብ
ፖለቲካ እና ልዩ ልዩ 

ኃይለማርያም ወንድሙ

በፈረንጆቹ 1990 በአሥርት የሚቆጠሩ ከሰሀራ 
በታች ያሉ የአፍሪካ አገሮች የሽግግር ፍትሕን 
ለመተግበር ሞክረዋል። የዓለም አቀፍ የሽግግር 
ፍትሕ ማዕከል ያወጣው መረጃ እንደሚስረዳው 
የሽግግር ፍትሕ ያለፉ ሰብዓዊ መብት ጥሰቶችን 
እና ቁርሾዎችን በሽግግር ፍትሕ ትግበራ፣ እውነትን 
ፍለጋ እና የእርቅ ጥረቶች፣ ካሳና የፀጥታና የፍትሕ 
ሥርዓትን ተሀድሶ ማስፈንን የሚያካትት ነው።

ነገር ግን በፖለቲካ ፈቃደኝነት እና በመንግሥታዊ 
ተቋማት ድክመት ከላይ የተጠቀሱትን ጥረቶች 
የመናቅና የማቃለል ሁኔታዎች አሉ። ተጠያቂነት፣ 
እርቅንና ዘለቄታዊ ሰላም ለሚሹ አፍሪካውያን 
የሽግግር ፍትሕ ቃልኪዳን አንድም ሳይቀር መሟላት 
አለበት።

የአፍሪካ አገሮች ያሳለፉትን ጊዜያት ብናስስ 
ካጋጠማቸው ተግዳሮት መካከል ከነፃነትም ሆነ 
ከቀዝቃዛው ጦርነት ፍፃሜ ውጤታማ የዴሞክራሲ 
ለውጥ ማምጣቱ ሰላም ወይም ብልፅግናን ማበርከት 
ነው። ይልቁኑም የጨካኝ ቅኝ ግዛት የበላይነት ከነፃነት 
በኋላ የተከተላቸው አምባገነንነት እና የቅርብ ጊዜያት 
ሰላማዊ የፖለቲካ ተቃዋሚ ተፅዕኖ ይገኙበታል። 

ውስብስብ ከሆኑት ክስተቶች መካከል 
ተከታታይነት ያላቸው ሰብዓዊ መብት ጥሰቶች 
በዑጋንዳ፣ በኢትዮጵያ እና ኤርትራ በፈረንጆቹ 
በ1990ዎቹ የነፃነት ተዋጊዎች የፈጠሩት ምናባዊ 
የአንድ ፓርቲ አገዛዝ ትግበራ መጠነ ሰፊ ሰብዓዊ 
ጥሰትን       ‹‹ አባቱ ዳኛ ልጁ ቀማኛ›› እንደሚባለው 
ባለመከሰስ ፈጽመዋል። 

በሴራሊዮን እና ላይቤሪያ የጦር አበጋዞችና 
በሙስና የተዘፈቁ ፕሬዚዳንቶች በበለፀገ የተፈጥሮ 
ሀብቶች በመፎካከር የአካባቢና የሲቪል ጦርነቶች 
አነሳስተዋል። በኬንያና ዚምባብዌም ፖለቲካዊ 
መረጋጋት ያለ በማስመሰል በተቃዋሚዎች አፈና ላይ 
ተመርኩዘው ሲንቀሳቀሱ ነበር። ይህም ወደ ብጥብጥ 
ሊያመራ ይችላል የሚሉ ቅሬታዎችን ለመደበቅ ነው።  

የሽግግር ፍትሕ ሥርዓትን ፖሊሲ ለማደራጀት 
የሚያስችሉ የጥናት ሰነዶች ከሕገ መንግሥቱ፣ አገሪቱ 
ከፈረመቻቸው ዓለም አቀፍ ሕጎች፣ እንዲሁም 
ከዓለም አቀፍ ተሞክሮዎችና አገራዊ ልምዶች 
በማካተት በፍትሕ ሚኒስቴር በኩል በተዋቀረ አንድ 
የሽግግር ፍትሕ ባለሙያዎች ቡድን ተዘጋጅተው 
ውይይት ተካሂዶ ነበር። ይህም የሽግግር ፍትሕን 
ለመተግበር የሚረዳ አንድ እርምጃ ወደፊት  ነው 
ማለት ይቻላል። 

ከፍትሕ ሚኒስቴር በብሔራዊ የሽግግር 
ፍትሕ የፖሊሲ አማራጮች ላይ የወጣ መረጃ 
እንደሚመለክተው፤ የሽግግር ፍትሕ ሥርዓትን 
መተግበር፣ ለሰብዓዊ መብቶች መከበር  እና ለሕግ 
የበላይነት መረጋገጥ የሚኖረው አስተዋጽዖ እጅግ 
ከፍተኛ ነው። በአገራችን በተለያዩ ጊዜያት የተፈጸሙ 
ጉልህ የሰብዓዊ መብት ጥሰቶች እና ቁርሾዎች 
እንዲጠገኑ እና ወደ ዴሞክራሲ የሚደረገው ሽግግር 
እንዲሳካ ከተፈለገ፤ እንዲሁም ዘላቂ ሰላም ማረጋገጥ 
እንዲቻል የተሟላ የሽግግር ፍትሕ ሂደት መተግበር 
ጠቃሚ ብቻ ሳይሆን እጅግ አስፈላጊ መሆኑን አገራዊ 
ዐውዱ ያመለክታል ሲል የፍትሕ ሚኒስቴር መግለጫ 
ያስረዳል።

ከመግለጫው ለመረዳት እንደሚቻለው የሽግግር 
ፍትሕን በአገራችን ለመተግበር ሁሉን አካታች 
ተጎጂዎችን ማዕከል ያደረገ ዓለም አቀፍ ሰብዓዊ 
መብት መርሆዎችንና ድንጋጌዎችን ያከበረ እንዲሁም 
የአገራችንን ፖለቲካዊ እና ማኅበራዊ ዐውድን 
መሠረት ያደረገ የሽግግር ፍትሕ መቀመር እና በግልፅ 

የፖሊሲ ማዕቀፍ እንዲመራ ማድረግ እጅግ አስፈላጊ 
ነው። 

ስለሆነም በአገራችን የነበሩትን ሙከራዎች 
ልምድና ትምህርት በመውሰድ፣ ዓለም አቀፍ 
ተሞክሮዎችን በማካተት የሽግግር ፍትሕ ፖሊሲ 
አቅጣጫ አማራጮች ተለይተው ከባለድርሻ አካላት 
ጋር ውይይት ተካሂዷል። የፖሊሲ አቅጣጫ 
አማራጭ ሰነዱ ሦስት ክፍሎች ያሉት ሲሆን፤ 
የሽግግር ፍትሕ ታሪካዊ ዳራ እና አገራችን ካለችበት 
ሁኔታ አንፃር ያለው አስፈላጊነት ፣ በአገራችን 
የሽግግር ፍትሕን በተመለከተ ያሉት አማራጮች እና 
ምክረ ሀሳቦች፣ የሽግግር ፍትሕ ሂደቱ ሊመራባቸው 
የሚገቡ መሠረታዊ መርሆዎች እና የማስተባበር እና 
የአደረጃጀት አማራጮች የተካተቱበት ነው።

በአጠቃላይ የሽግግር ፍትሕ ረቂቅ ፖሊሲ ሰነዱን 
ለማዳበር በርካታ የውይይት መድረኮች በመላው 
አገሪቱ ማካሄድ እንደሚያስፈል ይጠቁማል። 
በዚህም የፌዴራል ተቋማት፣ የሃይማኖት ተቋማት፣ 
የአገር ሽማግሌዎች የሲቪልና የፖለቲካ ማኅበረሰቦች 
የተፅዕኖ ፈጣሪ ሰዎች እና የድጋፍ ሰጪ እና አጋር 
አህጉራዊና ዓለም አቀፋዊ ድርጅቶች ርብርብና 
ተሳትፎ አስፈላጊነት እጅግ ከፍ ያለ መሆኑን 
መግለጫው ያመለክታል። 

በኢትዮጵያ ነባራዊ የፖለቲካ ሥርዓት እና ከቆየ 
የታሪክ ቁርሾና ትርክት በመነጨ ችግሮች ይታያሉ። 
በጋራ ታሪክ ላይ ለመስማማት አልተቻለም፤ ገሚሱ 
ጨቋኝ ከፊሉ ተጨቋኝ ሆኖ የቀረበ ትርክት ዜጎችን 
ሲያነታርክ ይታያል። የገዥው መደብ አባል/ብሔር 
የሆኑ ሁሉ ከበርቴ፣ ጨቋኝ አድርጎ የመሳል ሁኔታ 
አለ። 

ቢያንስ ከገዥው ብሔር ጭሰኛ እንዳለ እንኳን 
ለመረዳት ፍቅር እስከ መቃብር ልቦለድ ማሳያ ነው። 
ደራሲው ሀዲስ ዓለማየሁም ደርግ ከገደላቸው 
ከ60ዎቹ ሚኒስትሮች ነፃ የወጡት በዚህ አገዛዙን 
በነቆረ ልቦለድ መሆኑ እሙን ነው። የፊውዳሉን 
ዘመን ጭቆና በልቦለድ ገመና አሳልፎ የሰጠ ስለሆነ።   

የሽግግር ፍትሕ ሥርዓትን ለመተግበር ይፋ 
በተደረገው የፖሊሲ ግብዓት ማሰባሰቢያ ሰነድ 
ውስጥ፣ በኢትዮጵያ በተለያዩ ጊዜያት የተፈጸሙ 
የሰብዓዊ መብት ጥሰቶችንና ቁርሾዎችን አግባብነት 
ባለው ሁለንተናዊ፣ አሳታፊና በተቀናጀ መንገድ፣ 
ሳይፈቱ ሲንከባለሉ የመጡ የሚባሉ በደሎችና 
ቁርሾዎች እንዲጠገኑና ወደ ተሻለ የዴሞክራሲያዊ 
ሥርዓት ለመሸጋገር ካስፈለገ፣ የሽግግር ፍትሕ 
ማስፈን አስፈላጊ መሆኑ ተመላክቷል።

የተባበሩት መንግሥታት ሰብዓዊ መብት ከፍተኛ 
ኮሚሽን ጽሕፈት ቤትና የኢትዮጵያ የሰብዓዊ 
መብት ኮሚሽን ቀደም ሲል ያዘጋጁት የሽግግር 
ፍትሕን ለማዳበር ያቀረቡት የጋራ ምክረ ሃሳቦች እና 
ቁልፍ ግኝቶችን ያካተተ ሰነድ ላይ እንደተጠቀሰው 
የሽግግር ፍትሕ ፖሊሲው የሲቪክ ማኅበራትን 
ጨምሮ ከሁሉም ባለድርሻ አካላት በሕዝባዊ 
ምክክር የሚገኙ ግብአቶችን መሠረት አድርጎ እና 
መደበኛ አገራዊ የፖሊሲ አወጣጥ ሂደቶችን ተከትሎ 
ሊዘጋጅ እንደሚገባ የሚጠቁም ነው። 

በኢትዮጵያ ፌዴራላዊ ዴሞክራሲያዊ መንግ 
ሥትና በሕዝባዊ ወያነ ሓርነት ትግራይ (ሕወሓት) 
መካከል ጥቅምት 23 ቀን 2015 ዓ.ም የተፈረመው 
እና የሽግግር ፍትሕ ፖሊሲ ማዕቀፍ እንዲፀድቅ 
የሚደነግገውን ዘላቂ ሰላም እና ግጭት ማቆም 
የሰላም ስምምነት፤ የሽግግር ፍትሕ እንዲጸድቅ 
የሚረዳ ይመስላል። በወቅቱ በተካሔደው የሰላም 
ስምምነት አንቀፅ 10  ንዑስ አንቀፅ 3 ላይ ‹‹ 
የኢትዮጵያ መንግሥት ከኢ.ፌ.ዴ.ሪ  ሕገ መንግሥት 
እና ከአፍሪካ ኅብረት የሽግግር ፍትሕ ፖሊሲው 

የሽግግር ፍትሕ እንዲተገበር… 
ማዕቀፍ ጋር በተጣጣመ መልኩ ተጠያቂነትን 
ለማስፈን፣ እውነትን ለማውጣት፣ ማኅበረሰባዊ 
ዕርቅ እና ፈውስ ለማምጣት እንዲሁም የተጎጂዎችን 
መፍትሔ የማግኘት መብት ለማረጋገጥ የሚያስችል 
ሁሉን አቀፍ ብሔራዊ የሽግግር ፍትሕ ተግባራዊ 
እንደሚያደርግ›› ይገልፃል።

በያዝነው ሳምንት ወደ ኢትዮጵያ የመጡት 
የአሜሪካ የውጭ ጉዳይ ሚኒስትር አንቶኒ ብሊንከን 
በአዲስ አበባ ባደርጉት ጉብኝት በሰሜን ኢትዮጵያ 
ግጭትን ለማስቆም የተደረሰው ስምምነት 
አተገባበርን እና በሽግግር ፍትሕ ጉዳይ ላይም 
ውይይት አድርገዋል። ይህም የሽግግር ፍትሕ 
የተሰጠውን ትኩረት ያሳያል። ተመድም በኢትዮጵያ 
የሽግግር ፍትሕ ተግባራዊ መሆንን እንደሚደግፍ 
የተባበሩት መንግሥታት ድርጅት የሰብዓዊ መብቶች 
ከፍተኛ ኮሚሽነር ቮልከር ቱርክ ገልጸዋል።

በመጪዎቹ ሦስት ወራት በሽግግር ፍትሕ 
በፖሊሲ ሰነዱ ላይ በተለያዩ አካባቢዎች ሕዝቡን 
ያሳተፈ ውይይት እንደሚካሔድና ፖሊሲው እንዴት 
ይዘጋጅና እንዴት ይተግበር ተብሎ ውይይት 
ተደርጎበት ከተጠናቀቀ በኋላ፣ የሚቀጥለው አዲስ 
ዓመት ወደ ሥራ እንደሚገባ በአዲስ አበባው 
የመጀመሪያው የሽግግር ፍትሕ ውይይት ላይ 
ተገልጿል። የሽግግር ፍትሕ ፖሊሲው ከዚህ በፊት 
በኢትዮጵያ የተከናወኑ ኢፍትሐዊ የሆኑና በቁርሾ 
የተሞሉ ታሪኮችን ለአንዴና ለመጨረሻ ጊዜ 
በመዝጋት፣ አዲሲቱን ኢትዮጵያ በአዲስና በተሻለ 
እሴት ለመገንባት የሚረዳ ነው። 

በአገራችን እየተነሱ ያሉት የታሪክ ቁርሾዎች ወደ 
ኋላ በርካታ ዓመታትን ሊያስቆጥሩ የሚችሉ ሲሆኑ፤ 
አንዳንዶቹ ደግሞ በቅርቡ ከተከሰተው የሰሜን 
ኢትዮጵያ ጦርነት ጋር የተገናኙ ናቸው። ቢሆንም 
በሽግግር ፖሊሲው በዚህ የግብዓት መሰብሰቢያ 
ሰነድ ውስጥ ዜጎች ውይይት ሲያደርጉ ሒደቱ ከየት 
ይጀመር? የሚለውንና ሌሎች ጉዳዮችን በተመለከተ 
አስተያየት እንዲሰጡ የሚያመቻች ነው።

አንዳንዶች፤ ዜጎች በእንቶ ፈንቶ ትርክቶች 
በዘውጌ እና በጥላቻ ፖለቲካ አራማጆች ግጭቶች 
እንዲቀጣጠሉ እየጣሩ ነው። ለዚህ ደግሞ 
መገናኛ ብዙሃን እና የማኅበረሰብ ሚዲያዎች 
የሚያስተላልፉት በሬ ወለደ ዘገባዎችና ጭብጥ አልባ 
አሉባልታዎች መቃቃርና መናቆር  በአገሪቱ ሕዝቦች 
ለማቀጣጠል ሲፍጨረጨሩ  ይታያል፤ በአገሪቱ 
የነበሩ በርካታ  ውጣ ውረዶች እንደመሆናቸው፣ 
የሽግግር ፍትሕ በሰሜኑ አካባቢ ለተከሰቱ ግጭቶች 
ብቻ ሳይሆን በሌሎችም የአገሪቱ አካባቢዎች 
ለሚታዩ መቃቃሮች መናቆሮች ፋይዳ እንዳለው 
ይናገራሉ። 

ከወዲሁ ኅብረተሰቡ ስለ ሽግግር ፍትሕ ፋይዳ 
ግንዛቤ ይዞ መወያየቱ ለዘለቄታዊ ሰላም ሚና 
ይኖረዋል። የሽግግር ፍትሕ ፖሊሲው በኢትዮጵያ 
የተከናወኑ ኢፍትሐዊ የሆኑና በቁርሾ የተሞሉ 
ታሪኮችን ለአንዴና ለመጨረሻ ጊዜ በመዝጋት፣ 
አዲሲቱን ኢትዮጵያ በአዲስና በተሻለ እሴት 
ለመገንባት ያለመ ነው።

ከላይ እንደተጠቀሰው የሽግግር ፍትሕ ፖሊሲ 
ላይ የሚደረገው ውይይት ዘላቂ ሰላምና ዕርቅን 
ለማስፈን፣ ተጠያቂነትን ለማረጋገጥና ለተጎጂዎች 
ተገቢውን መፍትሔ ለመስጠት የሚያስችል ነው። 
በዚህ ረገድ ደቡብ አፍሪካ፣ ሩዋንዳ በሽግግር ፍትሕ 
መናቆርን አርቀው ለዜጎች ሰላምና እርቅ ፈጥረዋል። 
ለእኛም የሽግግር ፍትሕ ጸድቆ ቢተገበር እነ ፍትሕ 
ሚኒስቴር፣ ሰላም ሚኒስቴር፣ ለብሔራዊ ምክክር 
ኮሚሽኑና ለፀጥታ አካላት ፋታ ለአገሪቱ ዜጎች 
ሰላምና  እፎይታ ይሆናል። 

የሽግግር ፍትሕ ታሪካዊ ዳራ እና 

አገራችን ካለችበት ሁኔታ አንፃር 

ያለው አስፈላጊነት ፣ በአገራችን 

የሽግግር ፍትሕን በተመለከተ ያሉት 

አማራጮች እና ምክረ ሀሳቦች፣ 

የሽግግር ፍትሕ ሂደቱ ሊመራባቸው 

የሚገቡ መሠረታዊ መርሆዎች 

እና የማስተባበር እና የአደረጃጀት 

አማራጮች የተካተቱበት ነው

ግብርና  
ኃይሉ ሣህለድንግል

ሎካ ዓባያ ወረዳ በሲዳማ ክልል ከሚገኙ 
ወረዳዎች መካከል በቆዳ ስፋቱ ቀዳሚው ነው።የአየር 
ጠባዩ ከፊል ቆላማ ሲሆን፣ ከሌሎች የክልሉ ወረዳዎች 
በበለጠ በበልግና በመኸር በቆሎና ቦሎቄ በስፋት 
ይመረትበታል።ወረዳው በእንስሳት ሀብቱም ጭምር 
ይታወቃል።በክልሉ መንግሥት የሚተዳደር 50 
ሺ ሄክታር የሚሸፍን ብሔራዊ ፓርክም በወረዳው 
ይገኛል።

ከሁለት ዓመታት በፊት የተመረቀው የጊዳቦ 
ግድብ የሚገኘውም በዚሁ ወረዳ ነው።ግድቡ በሲዳማ 
ክልል ብቻ አምስት ሺ ሄክታር መሬት በመስኖ ሊያለማ 
ይችላል።በአሁኑ ወቅት በግድቡ ባለሀብቶች በሞተር 
ፓምፕ በመጠቀም የተለያዩ የግብርና ልማት ሥራዎች 
እያከናወኑ ይገኛሉ። 

የወረዳው ዋና አስተዳዳሪ አቶ መስፍን መልካሙ 
እንደሚሉት፤ በወረዳው በዝናብ እና በመስኖ ልዩ ልዩ 
ሰብሎች ይመረታሉ። አባያ ዙሪያ ተብሎ በሚጠራው 
በእዚህ አካባቢ በርካታ የአገሪቱ ታዋቂ ባለሀብቶች 
በኢንቨስትመንት ተሰማርተው አትክልትና ፍራፍሬ፣ 
የበጋ ስንዴ መስኖ ልማት እና ሌሎች ሰብሎችን 
እያለሙ ናቸው፡፡

‹‹የጊዳቦ ግድብ ፕሮጀክት በጠቅላይ ሚኒስትር 
ዶክተር ዐቢይ አሕመድ ከተመረቀ አመታት 
ተቆጥረዋል፤ በኦሮሚያ በኩል ሥራው በአጠቃላይ 
ተጠናቆ ወጣቱም አርሶ አደሩም ወደ ሥራ ገብተዋል›› 
የሚሉት አቶ መስፍን፣ በሲዳማ ክልል በኩል ግን 
ግንባታው ሙሉ ለሙሉ ተጠናቆ ወደ ሥራ አልገባም 
ሲሉ ይጠቁማሉ። ‹‹በፕሮጀክቱ አለመጠናቀቅ ላይ 
አርሶ አደሩ ቅሬታውን ሲያቀርብ፣ እኛም ከታች ወደላይ 
ሪፖርት ስናደርግ ቆይተናል›› ያሉት ዋና አስተዳዳሪው፣ 
አሁን የክልሉ መንግሥት ትኩረቱን በእዚህ ግድብ ላይ 
አድርጎ እየሠራ መሆኑን ያብራራሉ። 

ዋና አስተዳዳሪው የሎካ ዓባያ አካባቢ የኢኮኖሚ 
ኮሪደር ተደርጎ መለየቱን እና ግድቡም ለይርጋ ዓለም 
አግሮ ኢንዱስትሪ ፓርክ በቅርብ ርቀት ላይ እንደሚገኝ 
ጠቅሰው፣ የአግሮ ኢንዱስትሪው በአካባቢው 
መገንባት አንዱ መነሻም ይኸው ፕሮጀክት መሆኑን 
ይናገራሉ። በቅርቡ በዚሁ አካባቢ አንድ ሺ 200 
ወጣት የዩኒቨርሲቲ ምሩቃን በዘመናዊ መስኖ ልማት 
እንዲሰማሩ የሚያስችል ፕሮጀክት ሐዋሳ ላይ ይፋ 
ተደርጓል።ፕሮጀክቱ በተለይ ለሎካ አባያ ወረዳ ትልቅ 
የምሥራች ይዞ ከተፍ ብሏል። 

ግድቡ በሲዳማ እና ኦሮሚያ ክልል በአጠቃላይ 
13 ሺ ሄክታር መሬት ሊያለማ የሚችል ነው።በሲዳማ 
ክልል በኩል አምስት ሺ ሄክታር መሬት በመስኖ 
ለማልማት ያስችላል። ምሩቃኑም ይህን መሬት 
እና የጊዳቦ ግድብን ተጠቅመው በዘመናዊ መስኖ 
እንዲሰማሩ ይደረጋል።ፕሮጀክቱ ለአምስት አመታት 
የሚተገበር ሲሆን፣ ከተባበሩት አረብ ኤምሬት ባንክ 
በሚገኝ 935ሚሊዮን 511ሺ 444 ብር የሚካሄድም 
ነው።

ይህ የሲዳማ ክልል የተቀናጀ አግሮ ኢንዱስትሪ 
ፓርኮች ምርታማነት ማሳደጊያ ድጋፍና የወጣቶች ሥራ 
ፈጠራ በሚል የሚጠራው ፕሮጀክት ይፋ በተደረገበት 
ወቅት የፕሮጀክቱ አስተባባሪ አቶ ሙሉጌታ ጳውሎስ 
በሰጡት ገለጻ እንዳብራሩት፤ ፕሮጀክቱ ለሥራ እድል 
ፈጠራና ለድህነት ቅነሳ ከፍተኛ ፋይዳ ያለው የተቀናጀ 
ፕሮጀክት ነው።ለአገር ምጣኔ ሀብታዊ እድገትም 
ትልቅ ፋይዳ ይኖረዋል።የግብርና ምርትና ምርታማነት 
የሚያሳድግ በመሆኑ ምርቶቹ ለአግሮ ኢንዱስትሪ 
ፓርኮች ሲቀርቡ የውጭ ምንዛሬም ያስገኛል።የውጭ 
ምንዛሬ ሲገኝ አጠቃላይ የአገር ውስጥ ገቢ ላይ 
አዎንታዊ ሚና ይኖረዋል።

በአገሪቱ የተለያዩ አካባቢዎች ተመሳሳይ 
ፕሮጀክቶች ተግባራዊ እየተደረጉ ሲሆን፣ ወጣቶቹ 
የሚሰማሩት በመንግሥት ለተገነቡት አግሮ ኢንዱስትሪ 
ፓርኮች የሚያስፈልጉ ምርቶችን በማምረት ላይ 
ይሆናል።የግብርና ምርትና ምርታማነት እድገትን 
በመጨመር በአገሪቱ ያሉትን አግሮ ኢንዱስትሪ 
ፓርኮች የግብአት ፍላጎት ማሟላትን ታሳቢ ያደረገ 
ፕሮጀክት ነው።

ጊዳቦ ግድብ ፕሮጀክት የተገነባው ሰፊ መሬት 
ባለበት አካባቢ ሲሆን፣ በተለምዶ ከሚሠራው የግብርና 
ሥራ ወጣ ባለ መልኩ በዘመናዊ ቴክኖሎጂ የእርሻ ሥራ 

በማካሄድ ምርትና ምርታማነትን ማሳደግን አላማው 
ያደረገ ነው።በቅርቡ ይፋ የተደረገውና የዩኒቨርሲቲ 
ምሩቃን ወጣቶች የሚሳተፉበት ፕሮጀክትም የዚህ 
ተከታይና ወደ ትግበራ የሚገባበት መሆኑ ተጠቁሟል።

ፕሮጀክቱ ከሌሎች የመስኖ ፕሮጀክቶች ይለያል፤ 
ከዚህ በፊት የተተገበሩ በርካታ የመስኖ ፕሮጅክቶች 
የየአካባቢውን ማህበረሰብ የምግብ ዋስትና ማረጋገጥን 
ታሳቢ ተደርገው የተቀረጹ ናቸው። ይህ ፕሮጀክት ግን 
የአካባቢውን ማህበረሰብ ይዞ ከዩኒቨርሲቲ የተመረቁ 
ሥራ አጥ ወጣቶችን እንደ ሙያቸው በማደራጀት 
በአምስት አመት ውስጥ መካከለኛ ባለሀብት እንዲሆኑ 
ማስቻል መሆኑ ተመልክቷል።

እንደ ፕሮጀክቱ አስተባባሪ ገለጻ፤ ምሩቃኑ ወደ 
ሥራው እንዲገቡ የሚደረገው በማህበር በማደራጀት 
ነው፤  አንድ ማህበር  12 የዩኒቨርሲቲ ምሩቃን 
ወጣቶችን ይይዛል፤ ጊዳቦ ላይ 100 ማህበራት 
ይኖራሉ።አንድ ማህበር ደግሞ በስሩ ያልተማሩ 
ወይም ሰርቲፋይድ ያልሆኑ 100 ወጣቶችን አንዲይዝ 
ይደረጋል።በመቶ ማህበራት ውስጥ ከምሩቃኑ ጋር 
ወደ 12 ሺ ወጣቶች ከዚህ ፕሮጀክት ተጠቃሚ 
ይሆናሉ ተብሎ ይጠበቃል።በተዘዋዋሪ መንገድ ደግሞ 
በግንባታው ሂደት ከ15 ሺ በላይ ሰዎች የሥራ እድል 
ያገኛሉ።ሁለቱ ሲደመር በትንሹ ከ28 ሺ በላይ ሰዎች 
ከዚህ ፕሮጀክት ተጠቃሚ ይሆናል ተብሎ ይገመታል።

በፕሮጀክቱ ማስጀመሪያ መርሃ ግብር ላይ 
የተገኙት የሲዳማ ክልል ምክትል ርእሰ መስተዳድርና 
የትምህርት ቢሮ ኃላፊ አቶ በየነ ባራሳ እንዳሉት፤ 
ክልሉ ከተመሠረተ ባለፉት ሁለት አመታት  የክልሉ 
መንግሥት ከፍተኛ ትኩረት ሰጥቶ እየሠራቸው 
ከሚገኙ ተግባሮች መካከል አንዱ ወጣቱን ተጠቃሚ 
ማድረግ ነው። በተለይ ትምህርታቸውን አጠናቀው 
የሚመለሱ ወጣቶች መቀጠር ብቻ ሳይሆን፣ ራሳቸው 
ሥራ ፈጥረው መቅጠር፣ ሀብት ማፍራት የሚችሉበትን 
ሁኔታ ማመቻቸት ታቅዶ ሲፈጸም ቆይቷል።

ባለፉት ሁለት አመታትም ቁጥራቸው ጥቂት 
ያልሆኑ ወጣቶች በራሳቸው ሠርተው ሀብት ማፍራት 
የቻሉበት ሁኔታ መፈጠሩን ምክትል ርእሰ መስተዳድሩ 
ጠቅሰው፣ ሁሉንም ወጣቶች ለመድረስ የሚያስችሉ 
እድሎችን መጠቀም እንደሚያስፈልግ ተናግረዋል።

 የፌዴራል መንግሥት ከመስኖ ልማት ጋር 
በማቀናጀት ወጣቱን ተጠቃሚ ለማድረግ  ፕሮጀክት 
ነድፎ  ዝግጅት ሲያደርግ መቆየቱን አመልክተው፣ 
አሁን ፕሮጀክቱ ወደ ተግባር የሚተገበርበት ደረጃ ላይ 
መደረሱን አስታውቀዋል።የፌዴራሉ መንግሥትም 
ለጋሽ ድርጅቶችን አፈላልጎ ለአምስት አመት 
የሚተገበር፣ ወጣቱን ማእከል ያደረገና ምርታማነትን 
የሚያሳድግ የተቀናጀ የልማት ፕሮግራም አዘጋጅቶ 
ወደ ተግባራዊ እንቅስቃሴ መግባቱን ጠቅሰው፣ ይህ 
ፕሮግራም የታለመለትን ግብ እንዲመታ የሁሉም 
አካላት ርብርብ እንደሚያስፈልግም አስገንዝበዋል።

‹‹ፕሮጀክቱ ከሚካሄድበት ከጊዳቦ ግድብ የመስኖ 
ካናል ጋር በተያያዘ ያላለቁ ግንባታዎች እንዲጠናቀቁና 
ከዚህ ጋር ተዛማጅነት ያላቸው ሌሎች ሥራዎችም 
ፈጥነው እንዲያልቁ የፌዴራሉ መንግሥት ከክልሉ 

መንግሥት ጋር ተባብሮ ፈጣን እርምጃዎችን 
በመውስድ ያስተካክላል ብለን እንጠብቃለን›› ሲሉም 
ገልጸዋል።‹‹ፕሮጀክቱ በፍጥነት እንዲተገበርና 
በተለይም ወጣቱን ተጠቃሚ በሚያደርግ መልኩ 
ተግባራዊ እንዲደረግ ሥራውን እንዲመራ የተሰየመው 
የስትሪንግ ኮሚቴ አባላት የበኩላችንን አስተዋጽኦ 
ማድረግ ይጠበቅብናል›› ብለዋል፡፡

ሥራው ወጣቶችን በማደራጀት የሚተገበር 
እንደመሆኑ ከዚህ አንጻር የተደራጀው የክልሉ ቢሮ 
በዚህ መስክ ፈጣን እርምጃ ለመውሰድ የሚጠበቅበትን 
ለማድረግ እየተዘጋጀ እንደሚገኝም ጠቅሰው፣ ሥራው 
ከአግሮ ኢንዱስትሪ ጋር ተሳስሮ ልማቱ እንዲፋጠን 
የሚደረግበት መሆኑን ገልጸዋል። ‹‹ይህ ወጣቱን 
ተጠቃሚ ለሚያደርገውና ምርትና ምርታማነትን 
ለሚያሳድገው ለዚህ ፕሮጀክት  መሳካት ሁላችንም 
የሚጠበቅንን በጊዜና በሰዓቱ በማድረግ እንረባረብ›› 
ሲሉም ጥሪ አስተላልፈዋል።

የክልሉ ውሃ፣ ማእድንና መስኖ ቢሮ ኃላፊ አቶ 
ውብሸት ጸጋዬ  እንደተናገሩት፤ ክልሉ ካለው የቆዳ 
ስፋት አንጻር ሲታይ ሲዳማ ምርትና ምርታማነትን 
ለማሳደግ ኅብረተሰቡን ተጠቃሚ በሚያደርጉ 
ፕሮጀክቶች ላይ ትኩረት ሰጥቶ መሥራት አለበት። 
በክልል ደረጃ በዚህ ላይ መግባባት ላይ ተደርሶ 
እየተሠራም ነው።

‹‹የዚህ ፕሮግራም ዋናው አላማ ባለን አካባቢ 
ምን ዓይነት ሥራ ብንሰራ ተጠቃሚ ያደርገናል 
የሚለውንም የያዘ ነው›› ያሉት አቶ ውብሸት፣ ይህ 
ፕሮጀክትም ወጣቱን ተጠቃሚ እንደሚያደርግ 
ይገልጻሉ። ለዚህ የሚያስፈልጉ የመሬትና የመሠረተ 
ልማት ዝግጅቶች እንዳሉም ጠቅሰው፣ ከክልሉ ንግድ 
እና ኢንዱስትሪ ጋር በመሆን ከአግሮ ኢንዱስትሪ 
ጋር የትስስር ሥርዓት መፍጠር እንደሚያስፈልግ 
ይናገራሉ። ወጣቱን  ሙያው በሚፈልገው ስብጥር 
መሠረት ማደራጀት ያስፈልጋል ያሉት የቢሮ ኃላፊው፣  
ሥራው በጋራ እንደሚሠራና ሁሉም ባለድርሻ አካላት 
የበኩላቸውን ይወጣሉ የሚል እምነት እንዳላቸውም 
ተናግረዋል።

ይህ ሥራ መፍጠንና መጠናከር እንዳለበትም 
አስገንዝበው፣ ‹‹የጊዳቦ መስኖ ፕሮጀክት የዋና ካናል 
ሥራው በተባለው ልክ ሳይጠናቀቅ ሁለተኛና ሦስተኛ 
የመስኖ ካናሎችን ሥራ ለማከናወን ይቸግራል›› 
ብለዋል።ግንባታውን ያካሄደው አካል የዋናውን 
ካናል ሥራ እንዲጨርስም ጠይቀዋል።በአካባቢው 
ተደራጅተው ለሚገቡት ወጣቶች የሚያስፈልጉ እንደ 
ካምፕ፣ ትምህርት ቤቶች፣ የህክምና ተቋም፣ የኃይል 
አቅርቦት የመሳሰሉት መሠረተ ልማቶች እንዲሟሉ 
ማድረግ እንደሚገባም ጠቁመዋል።

የፕሮጀክቱ አንዱ አካል ማህበረሰቡንና ወጣቱን 
ተጠቃሚ ማድረግ መሆኑን ጠቅሰው፣ ‹‹ለቀጣይ 
ሥራችን መፋጠን ትልቅ ፋይዳ ያላቸው እነዚህ 
መሠረተ ልማቶች እንዲገነቡ አስፈላጊው ሁሉ 
እንዲደረግ የግድቡን ግንባታ ላካሄደው አካል 
መልዕክት አስተላልፈዋል።

የክልሉ መንግሥት ወደ ጊዳቦ ግድብ የሚወሰደውን 

እስከ ቡክቶ ያለውን መንገድ ቀላል በማይባል ሀብት 
በጠጠር መንገድ በራሱ በጀትና ኃይል በመሥራት 
መገንባቱንም ጠቅሰው፣ ለፕሮጀክቱ የሚያስፈልጉትን 
በማቅረብ በኩልም እየተጋገዝን እንድንሠራ አደራ 
እላለሁ ብለዋል።እኔም እንደ ቢሮዬ በመስኖ ልማት 
ኤጀንሲ ስር ያለውን አካል በማጠናከር፣ በመከታተልና 
በመደገፍ አሠራለሁ ሲሉም አረጋግጠዋል።

ፕሮጀክቱ በሦስት ክልሎች የሚካሄድ ሲሆን፣ 
ሥራውም እንደ አገር በስትሪንግ ኮሚቴ የሚመራ 
ነው፤ በክልል ደረጃም ለጉዳዩ ትኩረት ከመስጠት 
አኳያ በሲዳማ ክልልም በምክትል ርእሰ መስተዳድሩ 
የሚመራ ከተለያዩ ተቋማት የተውጣጣ ስትሪንግ 
ኮሚቴ መቋቋሙን የቢሮ ኃላፊው ጠቅሰው፣ ሥራው 
ለታለመለት ዓላማ እንዲውል ለማድረግ ኮሚቴው 
ከፍተኛ ፋይዳ ይኖረዋል ብለዋል።

በቆላማ አካባቢና መስኖ ልማት ሚኒስቴር 
የብሔራዊ ፔስኤፔ/ productive inhancement 
support for agroindustry parks /  ፕሮጀክት 
አስተባባሪ አቶ ጌታሰው መኮንን በተለይ ለኢትዮጵያ 
ፕሬስ ድርጅት እንዳሉት፤ ፕሮጀክቱ  በአማራ፣ 
ሲዳማና ኦሮሚያ ክልሎች ላይ ይሠራል።በአማራ 
ክልል በጣና እና በለጪት የመስኖ ልማት ፕሮጀክቶች፣ 
በአሮሚያ ክልልና ሲዳማ ክልል ደግሞ በጊዳቦ ግድብ 
ፕሮጀክት ላይ የሚተገበር ነው።በአጠቃላይ 12 ሺ 600 
ሄክታር መሬት በላይ በመስኖ ማልማት የሚያስችል 
ነው፤ ከዩኒቨርሲቲ የተመረቁ ሦስት ሺ ወጣቶችንም 
ያሳትፋል።ለሦስቱ አግሮ ኢንዱስትሪ ፓርኮች ግብአት 
እንዲያቀርብ ተደርጎም የተቀረጸ ነው።

አቶ ጌታሰው  ይህን ፕሮጀክት ለየት የሚያደርገው 
ሞዴል ፕሮጀክት ይሆናል ተብሎ በመታሰቡ መሆኑን 
ይገልጻሉ።ወጣቶች ከግብርና ጋር በተገናኘ ማሽኖችን 
መሠረት ባደረገ መልኩ የዘመናዊ አርሻ መሣሪያዎችን 
በመጠቀም የእርሻ ሥራውን በማሳለጥ ለሌሎች 
ፕሮጀክቶች ሞዴል ተደርጎ የሚሠራበት መሆኑን 
ጠቁመዋል።  

እንደ አቶ ጌታሰው ገለጻ፤ ከግድቡ ግንባታ 
አለመጠናቀቅ ጋር የተያያዘውን ችግር በጋራ 
መፍታት ይገባል። ፕሮጀክቱ ይፋ በተደረገበት ወቅት 
እንደተጠቆመው የክልሉ መንግሥት ተቋራጮች 
የፕሮጀክት ኃላፊዎች አመራሮች ቁጭ ብለው 
መምከርና ችግሮቹ በጋራ የሚፈቱባቸውን መንገዶች 
መቀየስ ይኖርባቸዋል። ቶሎ ቶሎ እየተገናኙ ሂደቱን 
መገምገም መቻል አለባቸው። ምክንያቱም የክልል 
ርእሳነ መስተዳድሮች ትልቅ ስልጣን አላቸው።ስለዚህ 
ከሲሚንቶ አቅራቢ ድርጅቶች ጋር እየተነጋገሩ ቅድሚያ 
ለሚሰጣቸው ፕሮጀክቶች ቅድሚያ እንዲሰጥ ማድረግ 
አለባቸው።

‹‹ወደፊትም በተባለው ፍጥነት ፕሮጀክቶች 
እንዳይጠናቀቁ የሚያደርጉ ችግሮችን መለየት 
ያስፈልጋል›› ያሉት አቶ ጌታሰው፣ ‹‹ችግሩ ተለይቷል፤ 
ዋናው ፋይናንስ ነው።በዚህ ፕሮጀክት ደረጃ 
የምናየው ዋናው የተባበሩት አረብ ኤምሬት ልማት 
ባንክ ድጋፍ ነው፤ ድጋፉ ሲመጣ ተቋራጮችንና 
አማካሪዎችን ለይቶ ወደ ሥራ እንዲገቡ ይደረጋል›› 
ሲሉ ገልጸዋል።

‹‹ይህን ፕሮጀክት ይዞት የነበረው የኢትዮጵያ 
ውሃ ሥራዎች ኮንስትራክሽን ድርጅት ነው።ስለዚህ 
ሥራውን ለማፋጠን አዲስ ጨረታ ከማውጣት ለእሱ 
ሰጥተነው የኮንትራት አስተዳደሩን አሻሽሎ ሥራዎችን 
በአግባቡና በሚፈለገው ፍጥነት እንዲሄድበት ከእኛ 
ከአሰሪው መስሪያ ቤት ክትትልና ቁጥጥር  ያስፈልጋል›› 
ሲሉም አስገንዝበዋል። 

‹‹ፕሮጀክቱ በተለያዩ ምክንያቶች መዘግየቱን 
ጠቅሰው፣ ሚኒስቴር መስሪያ ቤታችን ይህን 
ኃላፊነት ወስዶ ወደ አምስት የሚሆኑ ሰከንደሪ 
ካናሎችን በፍጥነት ለመገንባት ከኢትዮጵያ ውሃ 
ሥራዎች ኮንስትራክሽን ጋር ውል ለማድረግ ድርድር 
እያደረገ ነው፤  እሱን ማፋጠን ይገባል። የፕሮጀክት 
አመራራችንንና ኮንትራት አስተዳደራችንን በደንብ 
ማሻሻል ይኖርብናል።በዚህ መሠረት አምስቱን 
ሰከንደሪ ካናሎች ወደ ሥራ ማስገባት ከተቻለ ችግሮች 
እየተፈቱ ይሄዳሉ ብዬ አገምታለሁ። የፕሮጀክት እና 
ኮንትራት አስተዳደራችንን የክትትል ሥርዓታችን 
ሲስተም ማሻሻል ይገባናል፤ ይህን ይህን ካሻሻልን 
ችግሮች የማይፈቱበት ምንም ምክንያት አይኖርም ሲሉ 
ገልጸዋል። 

ወጣቶችን ተጠቃሚ የሚያደርገው ሞዴል የመስኖ ልማት ፕሮጀክት

የዩኒቨርሲቲ ምሩቃኑ ወጣቶች በዘመናዊ መስኖ ልማት የሚሰማሩት የጊዳቦ ግድብን በመጠቀም ይሆናል



      አዲስ ዘመን   ሰኞ መጋቢት 11 ቀን 2015 ዓ.ምገጽ 9 
ማህበራዊ

አስኳላ 
ጽጌረዳ ጫንያለው

እንደአገር አዲሱ የትምህርት ሥልጠናና ፖሊሲ 
በተለያዩ አካላት ውይይት ሲደረግበት ቆይቷል። 
በቅርቡ ደግሞ በሚኒስትሮች ምክር ቤት ጸድቋል። ይህ 
ብቻ ሳይሆን በወቅቱ ከዚሁ ፖሊሲ ጋር ተያያዥ የሆኑ 
ሰነዶችም መጽደቅ ችለዋል። ለአብነት የዩኒቨርሲቲ 
ራስ ገዝ (አውቶኖሚ) የሚደነግግ አዋጅ፤ በከፍተኛ 
የመንግሥት ተቋማትና ማስተማሪያ ሆስፒታሎች ውስጥ 
የሚሰሩ አካዳሚክ ቴክኒክ ረዳቶችን ተግባር፣ ኃላፊነትና 
ጥቅማጥቅም ለመወሰን የሚያስችል ረቂቅ ደንብ፤ 
የከፍተኛ ትምህርት ቴክኒክና ሙያ ሥልጠና ፣ የምርምር 
ተቋማትና የኢንዱስትሪ ትስስር ረቂቅ አዋጅ ዋና ዋናዎቹ 
ናቸው። 

ከእነዚህ መካከል ዋናውና የጀርባ አጥንት የሆነውን 
የትምህርትና ሥልጠና ፖሊሲን ለዛሬ ለማንሳት ወደናል። 
ይህንን በሚመለከት ትምህርት ሚኒስቴር ያወጣውን 
መረጃና ከኢትዮጵያ ብሮድ ካስቲንግ ኮርፖሬት ጋር 
ቆይታ ያደረጉ ጉዳዩ የሚመለከታቸውን አካላት ሃሳብ 
በማካተትም እናቀርበዋለን። 

መነሻችንን የ1986 ዓ.ም የትምህርትና ሥልጠና 
ፖሊሲን እናድርግ። ምን ምን ክፍተቶች ነበሩበት 
የሚለውም ዋና ትኩረታችን ነው። ከዚህ አኳያ ይህ 
ፖሊሲ አብዛኛው ትምህርት የሚሰጠው በውጭ ቋንቋ 
ነበር። አፍ መፍቻን አላካተተም። ይዘቱም ቢሆን 
አውሮፓዊ ቋንቋን በማስተማር፣ በአውሮፓ ታሪክና 
ባሕል ላይ ያተኮረ ነበር። የአገር ውስጥ ሁኔታና ፍላጎት 
እንዲሁም የሙያ ሥልጠናን አላካተተምም። በዚህም 
ባህሉን የማያውቅና ውጭውን የሚናፍቅ ትውልድ 
እንዲበዛ አድርጓል። በአገሩ ያለውን ሀብት እንዳያይም 
መጋረጃ ሆኖበታል። 

በዩኔስኮ መስፈርት መሠረትም የ21ኛው ክፍለ 
ዘመን ምላሽ የማይሰጥ ትምህርት የሚሰጥበትም ነበር። 
ምክንያቱም ከተግባር ይልቅ በንድፈ-ሃሳብ ላይ የታጨቀ 
ትምህርት የሚሰጥበት በመሆኑ። በሁሉም እርከን ያለው 
ሥርዓተ-ትምህርት ዓለም አቀፋዊ ተወዳዳሪነትን መሠረት 
ያደረገም አልነበረም። በየጊዜው እየተፈተሸ የማይከለስም 
ነው። ከሁሉም በላይ ደግሞ አገር በቀል የዳበረ የእውቀት 
ክምችትን በአግባቡ አለማካተቱ ብዙ ችግሮችን ሲፈጥር 
ቆይቷል።  

ተጨባጭ ሥርዓተ ትምህርት ያልተዘጋጀበት 
ማለትም ለቴክኖሎጂና ለሥራ ፈጠራ በቂ እድል ያልሰጠ፤ 
እውቀትን ያላጎናጸፈ ነው። በዘርፉ ክህሎት ያላቸው 
ጭምር ያልወጡበት ነበር። መምህራን ላይ የሚሰጠው 
ሥልጠናም አቅም የሚገነባ አልነበረም። ለዚህም ማሳያው 
ከ2006 እስከ 2009 ዓ.ም  በተካሄደ የሙያ ፍቃድ ምዘና 
ፈተና ከ140 ሺህ 435 የመጀመሪያ እና 24ሺህ 063 
ሁለተኛ ደረጃ መምህራን ተፈታኞች ውስጥ የመቁረጫ 
ነጥቡን በማሟላት ያለፉት 22 በመቶ መምህራን ብቻ 
ናቸው። ስለሆነም አዲሱ የትምህርትና ስልጠና ፖሊሲ 
እንዲወጣ አስገድዷል። ምን ይዞ መጣ ከተባለ ደግሞ 
ዶክተር ቴዎድሮስ  የሚሉት ነገር አላቸው። 

ዶክተር ቴዎድሮስ ሸዋረገድ በትምህርት ሚኒስቴር 
የሥርዓተ ትምህርት ማበልጸጊያ ዋና ሥራ አስፈጻሚ 
ናቸው። እርሳቸው እንዳሉት፤ ፖሊሲው በትምህርትና 
ሥልጠና ፍኖተ ካርታው የቀረቡ ምክረ ሃሳቦችን 
በመመልከት በትምህርቱ ዘርፍ ያሉ ተግዳሮቶችን ሊፈታ 
በሚችልና ዓለም አቀፍ ደረጃውን  በጠበቀ መልኩ 
የተዘጋጀ ነው። ከዚህ አንጻርም በፊት የነበሩ ችግሮችን 
በደንብ ገምግሟል፤ በምን መልኩ ቢሠራ ውጤታማ 
ይኮናል የሚለውንም መፍትሄ ያቀረበ ነው። ለምሳሌ፡- 
የሚሰጡ ሥልጠናዎች እውቀት አስጨባጭ እንጂ ተግባር 
ላይ ያተኮሩ አልነበሩም። ይህ ደግሞ ተጨባጭ የሆነ 
ትምህርት ለመስጠት አዳጋች ሆኖ ቆይቷል። ያለንበት 
ዘመን የሳይንስና ቴክኖሎጂ እውቀትን የሚጠይቅ ነው። 
በዓለም ላይ ተወዳዳሪ ለመሆንም ግድ ያስፈልገናል። 
ስለዚህ ከዓለም ሥርዓት ውስጥ ላለመውጣት ይህንን 
ማድረግ አስፈላጊ እንደሆነ በማመን የትምህርትና 
ሥልጠናው ፖሊሲ በዚህ ተቃኝቶ እንዲጸድቅ ሆኗል። 

1986ቱ የትምህርትና ሥልጠና ፖሊሲ ሰዎችን 
በማሰልጠኑ በኩል ከበፊቱ በተሻለ ሁኔታ አበርክቶ 
ነበረው። ይሁንና የሰለጠነው ምን ያህል ብቁ ነው፤ ምንስ 
ያህል በሥራ ተሰማርቶበታል፤ በጥራት በሰለጠነበት ሙያ 
እየሠራ ነው ወይ? ሲባል መልሱ ላይ ችግሮቹ ይበዛሉ። 

ምክንያቱም የአንድ ፖሊሲ መለኪያው የሚታይ ውጤት 
ነውና። ለዚህም በአብነት የምናነሳው የዘንድሮውን 
የ12ኛ ክፍል ውጤት ነው። ተጨባጭ የሆኑ ነገሮች 
ባለመማራቸው ብዙዎቹ ወድቀዋል። በዚያ ውስጥም 
አገር የሠራችው ምን ያህል ነው የሚለው ታይቷል። 
ስለዚህም የአዲሱ ትምህርትና ሥልጠና ፖሊሲ 
አስፈላጊነት ከዚህ አኳያ ነው የሚታየው። 

ፖሊሲው በርካታ ነገሮችን ይዟል። ከእነዚህ መካከል  
ፈተና የነበረው የተማሪዎች ግብረገብነት ጉዳይ ነው። 
የእስከዛሬዎቹ ትምህርቶች መብት እንጂ ግዴታዎችን 
አያሳውቁም። በዚህም የሥነምግባር ስብራት በትምህርት 
ሥርዓቱ ላይ እንዲፈጠር አድርጓል። በተመሳሳይ አገር 
በቀል ቴክኖሎጂዎቻችን በትምህርት ሥርዓቱ ማስገባት 
ባለመቻላቸው ትምህርት ወደ ሥራ የሚቀየርበት እድል 
አናሳ ነበር። እናም ኢትዮጵያ ብዙ አገር በቀል እውቀት 
ያለባት አገር ብትሆንም ባላት ሀብት ልክ መጠቀም 
አልተቻለም። ከተጨባጭ ትምህርትና ሥራ ጋር የተያያዙ 
ተግባራትንም ለመከወን አዳጋች ሆኗል። ስለዚህም 
ይህንን በሚያስተካክል መልኩ አዲሱ የትምህርትና 
ስልጠና ፖሊሲ እንዲዘጋጅ ተደርጓል ይላሉ።  

አዲሱ የትምህርትና ስልጠና ፖሊሲ በአጠቃላይ 
ትምህርት ብቻ ብናነሳ የትምህርት እርከኑን ሳይቀር 
የለወጠ ነው። ማለትም 1986ቱ ከ1 እስከ 4 የመጀመሪያ 
ሳይክል ከ5 እስከ 8 ሁለተኛ እያለ ነበር የሚሄደው። 
ሁለተኛ ደረጃ ላይ ደግሞ በ10 ትምህርት ይጠናቀቃል። 
11 እና 12 የከፍተኛ ተቋማት ዝግጅት ተብሎ ነው 
የሚሰጠው። ይህ ደግሞ ተማሪዎች እድሜያቸው 
ሳይደርስ ወደ ሥራ እንዲሰማሩ ያደርጋቸዋል። በዚህ 
የተነሳም  ለሥራም ሆነ ለትምህርቱ ዝግጁ ሳይሆኑ 
ይቀሩና ውጤታማ ሥራ ሠርተው ለማሳየት ይቸገራሉ። 
እናም አዲሱ የትምህርትና ስልጠና ፖሊሲ ይህንን 
የማስተካከል ሥራ ሠርቷል። እድሜን የሚመጥን 
ትምህርት ለመስጠት እርከኑ እንዲሻሻል አድርጓል። 
በዚህም ከዚህ በፊት ቅድመ መደበኛ የምንለው ቅድመ 
አንደኛ በሚል ተተክቷል። በተመሳሳይ ይህ የክፍል ደረጃ 
ለግል ባለሀብት ብቻ የተተወ ስለነበር እንደመንግሥት 
እንዲሠራበት እድል ከፍቷል። ማለትም ተማሪዎች ሁለት 
ዓመታት በትምህርት  ሲያሳልፉ ነጻና ግዴታ በሆነ መልኩ 
አድርጎ ነው።  

የነጻና ግዴታ ትምህርትም ከአምስት ዓመት ልጅ 
የሚጀምር ሲሆን፤ እስከ ስምንተኛ ክፍል እስኪዘልቅ 
ድረስ የሚቀጥል ነው። ከ9 እስከ 12ኛ ክፍል ደግሞ ነጻ 
የሚለው ብቻ ይተገበራል። ለዚህ ደግሞ የወላጅ ድርሻ 
እንዳለ ሆኖ የመንግሥት ድርሻን ግን ሰፋ አድርጎ ይዞ 
የመጣ ነው። የመምህራንና የግብዓት ማሟላት እንዲሁም 
ተቋማትን ለመማር ማስተማር ሥራው ምቹ የማድረግ 
ጉዳይ የመንግሥት ትልቁ ግዴታ ነው። ነጻና ግዴታ ብሎ 
በሚጠበቀው ልክ ካላሟላ ተጠያቂ ይሆናል። ስለዚህም 
ከዚህ በፊቱ በተሻለ መንገድ እንዲሰራ የሚያስገድደው 
ነው። ይህንን ሊያስፈጽም የሚችል ደግሞ የአጠቃላይ 
ትምህርት አዋጅ እየተዘጋጀ ይገኛል። 

ዶክተር ቴዎድሮስ እንደሚሉት፤ ከ 1ኛ እስከ 6ኛ 
ክፍል የግብረገብ ትምህርት መሰጠቱ በራሱ አዲስ 
ለውጥ ነው። የሳይንስና ቴክኖሎጂ ትምህርትም እንዲሁ 
መሰጠቱ ሌላው የፖሊሲ ቱሩፋት ነው። የሥራና ተግባር 
ትምህርት በሚል እንደአንድ የትምህርት ዓይነቶችም 
ለሰባተኛና ስምንተኛ ክፍል ተማሪዎች ይሰጣል። ይህ 
ደግሞ በአዲሱ የትምህርት ፖሊሲ ለሚማር ተማሪ 

ብዙ እድሎችን የሚያመቻች ነው። የመጀመሪያው 
በሥነምግባር የታነጸ ዜጋ ያደርገዋል። ከዚያ ባሻገር 
ቴክኖሎጂውን የሚያውቅና የአካባቢውን የተፈጥሮ 
ሀብት መጠቀም የሚችል እንዲሁም ሥራ ፈጣሪና ሥራ 
ወዳድ እንዲሆን ያስችለዋል። ምክንያቱም ታችኛው 
ክፍል ላይ በተማረው ትምህርት ሳይቀር አዳዲስ ነገሮችን 
መፍጠር የሚችልበትን ክህሎት ያዳብራል። 11ኛ 12ኛ 
ክፍል ሲገባ ደግሞ አንድ የትምህርት ዓይነት መርጦ በዚያ 
ላይ ስፔሻላይዝድ እንዲያደርግና የተሻለ አቅም ፈጥሮ 
እንዲሠራ ያበረታዋል። 

ይህ እድል በተለይም ለ12ኛ ክፍል ተማሪ የተለየ 
ምቾትን የሚፈጥር ነው። አንደኛው አገር አቀፍ የብቃት 
ማዕቀፍ እየተሠራ በመሆኑ በዚያ መስፈርት መሠረት ብዙ 
አማራጮችን ያገኛል። የመጀመሪያው በራሱ ውሳኔ ላይ 
መሠረት ያደረገ ተግባርን እንዲከውን ማስቻሉ ነው። 
ከፈለገው ከፍተኛ ተቋማትን ይቀላቀላል፤ አልፈልግም ካለ 
ደግሞ የራሱን ሥራ ተፈትኖ ባለፈበት መስክ መሥራት 
ይችላል። ይህ አይሆንም ካለ ደግሞ ቴክኒክና ሙያ ገብቶ 
እርሱን በሚመጥን ደረጃ እንዲማር እድልን ያገኛል። 

ፈተናው ሁለት ዓይነት ሲሆን፤ በሙያ የተግባር 
ፈተናና የአካዳሚካል የሆነው የጽሑፍ ነው። እናም 
የመግቢያ ውጤት ያመጣ ሰው ምርጫው የሚጠበቀው 
በከፍተኛ ደረጃ ነው። ፈተናውን ያላለፈም ቢሆን በቃህ 
የሚባል አይደለም። ሰርቶ የሚለወጥበትን ብዙ የሙያና 
የአካዳሚክ ትምህርቶችን በመቅሰሙ ብዙ አማራጮች 
ይኖሩታል። እናም አዲሱ የትምህርትና ሥልጠና 
ፖሊሲ ብዙ መሠረታዊ ነገሮችን ማስተካከል የቻለ 
እንደሆነ ታይቶበታል። በዚህም የሚኒስትሮች ምክርቤት 
አጽድቆታል ይላሉ።  

በሥራና ክህሎት ሚኒስቴር የቴክኒክና ሙያ 
ሥልጠና ኢንስቲትዩት እንዲሁም የአካዳሚክ ጉዳዮች 
ኃላፊ ዶክተር ገነነ አበበም የዶክተር ቴዎድሮስን ሃሳብ 
ያጠናክራሉ። እርሳቸው እንደሚሉት፤ ይህ ፖሊሲ 
እንደበፊቱ የቴክኒክና ሙያ ትምህርትን ለብቻው 
የሚሰጥ አይደለም። ሙያውም ሆነ ትምህርቱን ተወዳጅ 
ለማድረግ በአጠቃላይ ትምህርት ጭምር እንዲካተት 
ተደርጎ የሚሰጥበትን ምቹ ሁኔታ የፈጠረ ነው። ይህ 
ደግሞ የአመለካከት ለውጥን ከመቀየሩ ባለፈ ከታች ክፍል 
ያሉት ተማሪዎች ሙያ ወዳድ እንዲሆኑ ያደርጋቸዋል።  
በዩኒቨርሲቲ ደረጃ ብቻ ሳይሆን በቴክኒክና ሙያም 
ገብተው እስከ ዶክትሬት ዲግሪ ድረስ መማር እንደሚችሉ 
ግንዛቤ የሚፈጥርና የሚገፋፋቸው ነው።  

ቴክኒክና ሙያ በባህሪው ሥራ ተኮር ትምህርት ነው። 
በሙያ ተመርቀው ኢኮኖሚውን ለማሳደግ የሚደረግ 
ትምህርት ይሰጥበታል። ለዚህ ደግሞ የኢንዱስትሪው 
ተሳትፎ እጅግ ወሳኝ ነው። እናም አዲሱ ፖሊሲ ይህንን 
ከማሳለጥ አኳያ ብዙ እድሎችን ይዞ የመጣ ነው። 
ለአብነት ከዚህ በፊት የነበረውን የኢንዱስትሪዎች 
ትስስርን በእጅጉ የሚያጠናክርና የሚያሠራ ነው። 
ኢንዱስትሪዎች እንዴት ማሳተፍ እንደሚችሉና እንዴት 
ትርፋማ ማድረግ እንደሚቻል የማበረታታ ሥርዓት ይዞ 
የመጣ በመሆኑ ለዘርፉ ትልቅ ለውጥ ያመጣል ይላሉ። 

የቴክኒክና ሙያ ትምህርት በማህበረሰቡ ዘንድ 
ዝቅተኛ አመለካከት ያለው በነበረው አሠራርና ፖሊሲ 
ምክንያት ነው። የትምህርት ደረጃው ጭምር ብዙዎችን 
ወደኋላ የሚጎትት ነበር ማለትም ትምህርቱ እስከ ደረጃ 
አምስት ድረስ ብቻ የሚሰጥ በመሆኑ፤ ተማሪዎች 
ዩኒቨርሲቲን እንጂ እዚህ መግባትን አይፈልጉትም፤ 

ውጤት ሲመጣላቸውና አማራጭ ከሌላቸው ብቻ ነው 
ምርጫቸው የሚያደርጉት። ሆኖም ከገቡበት ወዲያ 
ብዙዎች ወደውት ሕይወታቸውን ለውጠውበታል። 
እንደ አገር ያለው ለውጥና የሥራ እድልም ቢሆን ከዚህ 
በወጡ ተማሪዎች የመጣ እንደሆነ ነጋሪ አያሻውም። 
ስለዚህም በአዲሱ ትምህርትና ሥልጠና ፖሊሲ የበለጠ 
ውጤታማ እንዲሆን ለማስቻል በርካታ ነገሮች ተከተው 
እንዲተገበሩ ይሆናሉ። ከእነዚህ መካከልም እስከ ደረጃ 
ስምንት ድረስ የሚያድጉበትን ሁኔታ ለመፍጠር ታሳቢ 
ተደርጎ ተዘጋጅቷል። ይህ ማለት ደግሞ ሦስተኛ ዲግሪ 
ድረስ መማር እንዲች እድል ተፈጥሯል። 

በቴክኒክና ሙያ ትምህርት ደረጃ አምስት አድቫንስድ 
ዲፕሎማ ሲሆን፤ ደረጃ ስድስት መጀመሪያ ዲግሪ ነው። 
ሰባትና ስምንት ደግሞ ሁለተኛና ሦስተኛ ዲግሪ ይሆናሉ። 
ስለዚህም አንድ የ12ኛ ክፍል ተማሪ የከፍተኛ ተቋም 
የመግቢያ ነጥብ ካገኘ በአዲሱ የትምህርትና ሥልጠና 
ፖሊሲ መሠረት ቴክኒክና ሙያ ውስጥ ገብቶ የመጀመሪያ 
ዲግሪውን መከታተል ይችላል። ይህ ደግሞ የሚሆነው 
ልክ እንደ ዩኒቨርሲቲዎች ሁሉ አራት ዓመታትን 
በትምህርት በማሳለፍ ነው። 

በአዲሱ የትምህርትና ሥልጠና ፖሊሲ ትምህርት 
የሚጠናቀቀው 12ኛ ክፍል በመሆኑ እንደዚህ ቀደሙ 
የ10ኛ ክፍል ተማሪ የሆነ ተማሪ ወደ ቴክኒክና ሙያ 
አይገባም። ይህ ደግሞ የሙያን ጥቅም በአግባቡ ተረድቶ 
ለትምህርቱ ዝግጁ ሆኖ የሚገባ ተማሪን ያበራክታል 
የሚሉት ዶክተር ገነነ፤ በቴክኒክና ሙያ ዘርፍ መማር 
ከዚህ በኋላ የምርጫ ጉዳይ እንጂ የውጤት ጉዳይ 
አይሆንም። ምክንያቱም ቴክኒክና ሙያና ከፍተኛ ተቋም 
የመግባት ሁኔታው ተመሳሳይነት ያላቸው እድሎችን 
አመቻችተዋል። ስለዚህም ውጤት ያለው ተማሪ 
ቴክኒክና ሙያንም መቀላቀል ይችላል ብለውናል። 

ሌላው ቴክኒክና ሙያን በተመለከተ ያነሱት 
ጉዳይ የዓመቱ ጉዳይ ሲሆን፤ ከደረጃ ስድስት በላይ 
ያሉ ትምህርቶች ልክ እንደከፍተኛ ተቋሙ ዓመቱን 
ጠብቀው የሚከናወኑ ይሆናል። ከዚህ በታች ያሉት ግን 
እንደተማሪው አቅምና ፍጥነት ይወሰናሉ። ቴክኒክና 
ሙያ ላይ ዋጋ የሚሰጠው የዓመታት ቆይታ ጉዳይ 
ሳይሆን የብቃት ጉዳይ ነውና በትንሽ ጊዜ በጣም ሙያዊ 
ብቃታቸውን እያሳዩ ከመጡ ደረጃውን መሻገር ይችላሉ። 
አጠር ባለ ጊዜ ውስጥ የብቃት ምዘና ወስደው ወደ ሥራ 
መሰማራት ይችላሉ። ፈጥኖ የማወቅ ብቃት ምርቃቱንና 
የሥራ መውጪያ ጊዜውን ይወስናል ይላሉ። 

በአዲሱ ትምህርትና ስልጠና ፖሊሲ መሠረት 
ከቴክኒክና ሙያ የሚወጡ ተማሪዎች በሁለት ዓይነት 
መልኩ እንዲሠሩ ተደርገው ይመረቃሉ። የመጀመሪያው 
በራሳቸው ሥራ እንዲፈጥሩ  ሲሆን፤ ሁለተኛው 
ተቀጥረው እንዲሠሩ የሚሆኑበት ነው። ይህ የሥራ 
እድል ደግሞ የሚመጣው ገበያው የሚፈልገው ተጠንቶ 
ትምህርት ስለሚሰጥ ነው። ሥልጠናው የሚሰጠውም 
ከኢንዱስትሪዎች ጋር በመተባበር ነው። አሁን የተለየነው 
በፍልስፍና ደረጃ ነው። ይህም ከውስጥ ወደ ውጪ 
የሚል ሲሆን፤ ከራሳችን ተነስተን ነገሮችን እያሰፋን 
ገበያውን እንይዛለን። በዚህም የአቅርቦትና ፍላጎት ልዩነት 
እንዳይኖር አምስት ዋና ዋና የሥራ ዘርፎች ተለይተዋል። 
ግብርና፣ ሆቴልና ቱሪዝም፣ ማይኒንግ፣ ማኑፋክቸሪንግና 
አይሲቲ ናቸው። 

ሌላው ደግሞ ተቋማት ሥልጠና ሲሰጡ ከአካባቢው 
የተፈጥሮ ሀብት ጋር በተዛመደ መልኩ እንዲሰጡ 
መደረጉ አዲሱ ፖሊሲ ያመጣው መልካም እድል ነው። 
ይህ ደግሞ ለሥራ እድል ምቹ ሁኔታን ይፈጥራል። 
ምክንያቱም ልክ እንደ ዩኒቨርሲቲዎች ሁሉ የቴክኒክና 
ሙያ ኮሌጆችም እንደ አካባቢያቸው የተፈጥሮ ሀብት 
ተለይተው ትምህርት የሚሰጡ ይሆናል። አካባቢያቸውን 
ለይተው የተመረጡትን ዘርፎች ብቻ በመለየት ኮሌጆቹ 
እንዲያስተምሩ ይሆናሉ። ይህ ደግሞ ለኢንዱስትሪውም 
ሆነ ለሥራ እድል ፈጠራ ብዙ ምቹ ሁኔታዎችን የሚያስገኝ 
ነው ይላሉ። 

ሁለቱም አካላት እንዳሉት፤ ፖሊሲ ብቻውን 
ሥራ  አይሆንም፤ ተግባርን ይፈልጋል። ስለዚህም ትም 
ህርት የማይመለከተው አካል የለምና ለትግበራው 
ሁሉም የበኩሉን ማበርከት አለበት። ተማሪም ሆነ አገር 
የሚወጣው በተሰራው ሥራ ልክ በመሆኑ እያንዳንዳችን 
ድርሻ አለንና ጠጠራችንን ከመወርወር አንቦዝን በማለት 
ሃሳባችንን ቋጨን። 

አዲሱ የትምህርት ሥልጠና ፖሊሲና ቱሩፋቶቹ

ዶክተር ቴዎድሮስ ሸዋረገድ ዶክተር ገነነ አበበ 

የዛሬው ርእሰ ጉዳያችን ፍትህ ነው። 
የወቅታዊ አምድ እንግዳችን ደግሞ የሦስተኛው 
መንግሥት አካልና ከቀዳሚ አመራሮቹ መካከል 
አንዱ የሆኑት የፌዴራል የመጀመሪያ ደረጃ 
ፍርድ ቤት ምክትል ፕሬዚዳንት እና የፌዴራል 
ፍርድ ቤቶች ቃል አቀባይ አቶ ተስፋዬ ነዋይ ሲሆኑ 
በቀጥታ ወዳደረግነው ቃለ-ምልልስ እናመራለን።

አዲስ ዘመን፡- ከተቋሙ የስድስት ወር እቅድ 
አፈፃፀም ብንጀምርና ስለ አፈፃፀማችሁ ትንሽ 
ቢነግሩን።

አቶ ተስፋዬ - በሦስቱም ፍርድ ቤቶች (በፌዴራል 
ጠቅላይ ፍርድ ቤት፣ በመጀመሪያ ደረጃ ፍርድ ቤት፣ 
እንዲሁም በከፍተኛው ፍርድ ቤት) በፕሬዚዳንቶች 
አማካኝነት የስድስት ወር ሥራ አፈፃፀም ግምገማ 
ተካሂዷል። በመቶ ሺዎች የሚቆጠሩ መዝገቦች 
ቀርበዋል። 

ሦስቱም የየራሳቸውን አፈፃፀማቸውን አይተው 
ደካማና ጠንካራ ጎናቸውን ለይተዋል። በሚቀጥሉት 
ስድስት ወራትም ምን ምን ተግባራት ትኩረት 
ሊሰጣቸው እንደሚገባ አይተዋል። ውይይትና ምክክ 
ርም ተደርጓል።

እንደሚታወቀው ፍርድ ቤት ሦስተኛው 
የመንግሥት አካል ነው። ሰዎች መብታችን፣ ጥቅማችን 
ተነካ ብለው አከራካሪ ጉዳዮች ሲያጋጥሟቸው 
ጉዳያቸውን የሚያቀርቡት ለፍርድ ቤት ነው። ፍርድ 
ቤቶችም ሕግን፣ ፍሬ ነገርን፣ ማስረጃን መሠረት 
አድርጎ ውሳኔ የመስጠት ሕገመንግሥታዊ ኃላፊነት 
አለባቸው። 

በስድስት ወር አፈፃፀም ግምገማ ወቅት ዳኞች 
ምን ያህል ከተከራካሪ ወገኖች ነፃ ሆነው ሠርተዋል 
የሚለው ታይቷል። ዳኞች ምን ያህል ከማንኛውም 
ወገን ጣልቃ ገብነት ነፃ ሆነዋል የሚለውም ታይቷል። 
ከእነዚህ አኳያ ፍርድ ቤቶች ከማንኛውም ወገን 
ጣልቃ ገብነት ነፃ ከመሆናቸው አኳያ አዎንታዊ ሊባል 
የሚችል ውጤት አለ። 

ባለፉት ስድስት ወራት ተጠያቂነትን የማስፈን 
ሥራዎችም ተሠርተዋል። ይህ ወደ ፊትም ይቀጥላል። 
በጥቅሉ ከነፃነት አኳያ የነበረው ሁኔታ ጥሩ ነበር። 
በቅልጥፍና፣ ጉዳዮችን አይቶ ቶሎ የመወሰን ሁኔታም 
በጥሩ ሁኔታ ስለመከናወኑ ለማየት ተችሏል።

ባለፉት ስድስት ወራት ለቅልጥፍና የሰጠነውን 
ትኩረት ያህል ለጥራት አለመስጠታችንን እንደ 
ክፍተት አይተናል። ጥራት ስንል የክስ አሰማም፣ 
የፍርድ አሰጣጥ ሥርዓቱ፣ ዳኞች ሲያስተናግዱ 
የሚከተሏቸው ሥርዓቶች ወዘተ ማለት ሲሆን ከእነዚህ 
አንፃር በሚቀጥሉት ስድስት ወራት የበለጠ ለመሥራት 
ታቅዷል። ባጭሩ፣ በንፅፅር ከፍጥነትና ቅልጥፍና 
(የተከፈቱ መዝገቦችንና ውሳኔ ያገኙ መዝገቦችን 
በተመለከተ) አኳያ ጥሩ ተሠርቷል። በርካታ አመታትን 
ያስቆጠሩ መዝገቦች የሉንም። ለምሳሌ በጠቅላይ ፍርድ 
ቤት አብዛኞቹ ውሳኔ ያገኙ መዝገቦች ዕድሜያቸው 
ከአንድ አመት በታች ነው። ከጥራት አኳያ ክፍተቶች 
ታይተዋል። በመሆኑም፣ የሚቀጥሉት ስድስት ወራት 
ጠንካራ ጎኖችን የበለጠ በማጠናከር፣ ክፍተቶችን 
ደግሞ በመሙላት የምንሰራባቸው ይሆናሉ ማለት 
ነው። 

አዲስ ዘመን፡- አፈፃፀማችሁ እንዲህ ከሆነ 
ፈጣንና ተገቢውን ምላሽ ከማግኘት አኳያ 
የተገልጋይን እርካታ ቢነግሩን?

አቶ ተስፋዬ፡- የተገልጋይ እርካታን በየአመቱ 
ነው የምንመዝነው። በሰጠነው አገልግሎት ምን ያህል 
ረክቷል፣ ተደስቷል የሚለውን እናያለን። 

እርካታ በዳኝነት ሥራ ውስጥ የራሱ የሆነ፣ ለየት 
ያለ ባህርይ ያለው ነው። በዳኝነት ወቅት ሁለት 
ባላንጣዎች ናቸው የሚቀርቡት። በውሳኔው አንደኛው 
ረቺ፣ ሌላኛው ተረቺ ሆነው የሚሄዱ ናቸው። ለምሳሌ 
ረቺው 100 ብር ጠብቆ 90 ቢወሰንለት የጠበቀው 100 
ነበርና እርካታው ሙሉ ላይሆን ይችላል። ምን ማለት 
ነው፣ የሥራው ባህርይ እንደ ሌሎች ዘርፎች እርካታ 
የሚገለፅበት አይደለም። 

ይሁን እንጂ፣ የ2014ን ብንወስድ ግልፅ በሆነ 
ችሎት የተገልጋይ እርካታ ከፍተኛ እንደነበር 
የተደረገው ጥናት ያመለክታል። ተከራካሪዎችን እኩል 
ማዳመጥ፣ እኩል ማየት፣ እኩል ማስተናገድ . . . ላይ 
የተገልጋይ እርካታ ጥሩ እንደነበር ታይቷል።

አዲስ ዘመን፡- የፍትህ ሥርዓት ነፃ መሆን 
አለበት የሚል ጥብቅ መርህ አለ። ነፃ ናችሁ?

አቶ ተስፋዬ፡- የዳኝነት ነፃነት ለፍርድ ቤት እጅግ 
ወሳኝ  የሆነ፤ ዳኛ የሚቀርብለትን መረጃ ነፃ ሆኖ 
ይመለከት ዘንድ የሚያደርግ ነው። ነፃነት ከተጠያቂነት 
ጋር አብሮ የሚሄድ ነው። 

ነፃ መሆን ሲባል ብዙ ጊዜ ውጫዊ የሆነውን፣ 
ከባለስልጣን፣ ከባለሀብት ይመጣል ብለን የምናስበውን 
ብቻ ነው የምንጠብቀው። ነፃነት ብዙ ዓይነት ነው። 
ዳኛው ከራሱ ነፃ መሆን አለበት። ከስሜቱ፣ ከፍላጎቱ 
ነፃ መሆን አለበት። ከጓደኛው፣ ከቤተሰቡ፣ ከአበልጅ፣ 
ከዘመዶች፣ ከሚተዋወቃቸው ሰዎች . . . ሁሉ ነፃ ሆኖ 
የቀረበለትን ጉዳይ ማየት፣ መዳኘት መቻል አለበት። 

ከውጪ የሚመጣ ተፅእኖን በተመለከተ ምንም 
እንደ ሌለ ዳኞች የሚመሰክሩት ጉዳይ ነው። ጥያቄው 
ዳኞች ከራሳቸው ነፃ ናቸው ወይ የሚለው ነው። 
ቀደም ሲል እንዳየነው ከሥራ የተሰናበቱ ዳኞች አሉ። 
አንድ ዳኛ ከተከራካሪ ጋር ተስማምቶ 100ሺህ ብር 
ተቀብሏል ተብሎ፣ በሆቴል ውስጥ ገንዘቡን ሲቀበል 
የሚያሳይ፣ በቪዲዮ ምስል ሳይቀር የተደገፈ ማስረጃ 
ተገኝቶበት ከሥራ ተሰናብቷል። ፌዴራል ፍርድ ቤቶች 
ውስጥ ወደ 400 ዳኞች አሉ። ይህን የሚያደርጉ፣ 
ከባለ ጉዳይ ጋር ተገቢ ያልሆነ ግንኙነት የሚፈጥሩና 
ሙያውን የሚያበላሹ በጣም ጥቂት ዳኞች አሉ። 
በጣም ጥቂት። ይሁን እንጂ በአንድ ዳኛ የሚወሰን 
ውሳኔ የአንድን ሰው፣ ቤተሰብ ሕይወት አደጋ ላይ 
ይጥላል፤ አጠቃላይ ሕይወቱን ያመሰቃቅላል። 

እዚህ ላይ ነፃነት ሲባል ነፃነቱ የተሰጠው ለሕዝብ 
ነው። ሕዝቡ ነፃ የሆነ ዳኝነት፤ ነፃ የሆነ ፍርድ ቤት 
ይፈልጋል። ስለዚህ ነፃነቱ የተሰጠው ለሕዝቡ ነው 
ማለት ነው። በመሆኑም፣ ነፃነት ከተጠያቂነት ጋር 
ሚዛኑን ጠብቆ እንዲሄድ መሥራት ይጠበቃል። 

እዚህ ላይ የፍርድ ቤት ነፃነትንና የዳኛው 
የግለሰብ ነፃነት (“ኢንዲቪጁዋል” ወይም “ፐርሰናል 
ኢንዲፔንዳንስ” የሚባል) አለ። እንዲሁም ተቋማዊ 
ነፃነት አለ። ተቋማዊ ነፃነት (ኢንስቲቲዩሽናል 
ኢንዲፔንዳንስ”) የሚባል ሌላው ነው። ለምሳሌ 
በጀትን መውሰድ ይቻላል። የፍርድ ቤት በጀት 
ሚኒስትሮች ምክር ቤት ሄዶ አይደለም የሚፀድቀው፤ 
ፍርድ ቤት የሚፈልገውን በጀት ለሕዝብ ተወካዮች 
ምክር ቤት ያቀርባል። የሚፀድቀውም እዚያ ነው። 
ይህ አንዱ መገለጫ ነው። የፍርድ ቤት ውሳኔ ተፈፃሚ 
መደረጉም እንደዚያው።

አዲስ ዘመን፡- የፍትህ ባለ ድርሻ አካላት 
በርካቶች ናቸው። ከዚህ አኳያ ተናቦ መሥራት 
ላይ ያለውን ሁኔታ ቢያስረዱን?

አቶ ተስፋዬ፡- እንዳልኩህ ፍርድ ቤት ሦስተኛው 
የመንግሥት አካል ነው። በባህርይው ፍርድ ቤት 
የዳኝነት አካል ነው። ሌሎች የፍትህ አካላት አሉ፣ 
ለምሳሌ ፖሊስ፣ አቃቢ ሕግ፣ ማረሚያ ቤትን 
የመሳሰሉ። እነዚህ አካላት የየራሳቸው ስልጣን 

አላቸው። አጠቃላይ በወንጀል ፍትህ አስተዳደር ላይ 
በጋራ ልንመካከር እንችላለን። ሃሳቦችን ልንለዋወጥ 
እንችላለን። ልንተባበር እንችላለን። ነገር ግን መዝገብን 
በተመለከተ ፖሊስም እንደ አንድ ባለ ጉዳይ/ተከራካሪ 
ነው፤ አቃቢ ሕግም እንደ አንድ ባለ ጉዳይ/ተከራካሪ 
ነው። አቃቢ ሕግ ወይም ፖሊስ ስለ ከሰሰ ልክ ነው 
ማለት አይደለም። መረጃው ይታያል፤ ሰውየው 
ወንጀል ፈፅሟል ወይ የሚለው ይታያል። አቃቢ 
ሕግ የወንጀሉን ፍሬ ነገር በማስረጃ አረጋግጧል 
ወይ . . . የሚለው ነገር ይታያል። ስለዚህ አቃቢ 
ሕግ እንደማንኛወም ተከራካሪ ክርክር ያቀርባል 
(ይከራከራል) ማለት ነው። ማስረጃውን ያሰማል። 
መጨረሻ ላይ ፍርድ ቤት ነፃ ሆኖ ውሳኔውን ይሰጣል። 
የወንጀል ጉዳይ ላይ (ዳኛው ሥራውን የሚሠራበት 
መዝገብ ላይ፣ ፍሬ ነገሩ ላይ) መወያየት አይቻልም። 
በመዝገብ ጉዳይ ላይ ውይይት የሚደረገው ሁሉም 
ባሉበት ችሎት ላይ ነው። 

ባጠቃላይ ተቀናጅቶ መሥራት ላይ እናምንበታለን። 
አስፈላጊም ነው። ምን ላይ ነው የምንቀናጀው ካልን 
ግን አጠቃላይ የወንጀል ፍትህ አስተዳደር ሂደቱ ላይ 
ነው። በጋራ የሚመለከቱን ጉዳዮች ላይ ነው። እንዴት 
አድርገን ጥራት ያለው የፍትህ አገልግሎት ለኅብረተሰቡ 
እንስጥ የሚለው ላይ እንነጋገራለን። ከዚህ አልፈን 
እንነጋገር ከተባለ የዳኝነት ነፃነትን ይነካል። የዳኝነት 
ነፃነት ተነካ ማለት ደግሞ ተከራካሪው ተጎዳ ማለት 
ነው። ማህበረሰቡ፣ አገርም ይጎዳል ማለት ነው። 
በዚህ አገር የተፈጠሩ አብዛኛዎቹን ችግሮች የወሰድን 
እንደሆነ የተፈጠሩት ጠንካራ የሆኑ ተቋማት (ፍርድ 
ቤት፣ ፖሊስ፣ አቃቢ ሕግ …) ባለመኖራቸው ነው። 
ሁሉም የየድርሻውን ነው መወጣት ያለበት፤ ፍርድ 
ቤት የፖሊስን ሥራ ሊሠራ አይችልም። 

አዲስ ዘመን፡- ምንም ዓይነት ክፍተት የለም 
እያሉኝ ነው?

አቶ ተስፋዬ፡- በቅንጅት አብሮ መሥራት ላይ 
ክፍተቶች አሉ። ከክፍተቶቹም አንደኛው ቅንጅቱ 
በምን አግባብ መመራት አለበት፣ በምን ፖሊሲ እና 
እንዴት መመራት አለበት የሚለው ነው። በመሆኑም፣ 
በቀጣይ አብረን ሆነን፣ ተቀናጅተን በጋራ የምንሠራበት 
ሁኔታ ይኖሯል ብለን እናስባለን። ይህ ሲሆን ግን የሚና 
መደበላለቅን፣ የኃላፊነት መደበላለቅን በማይፈጥር 
ሁኔታ ነው መሆን ያለበት። ኅብረተሰቡ የሚፈልገውን 
የፍትህ ሥርዓት ለማሟላት በጋራ፣ በቅንጅት መሥራት 
አስፈላጊ በመሆኑ ያንን ማድረግ ያስፈልጋል። ምንም 
ዓይነት የሚና መደበላለቅ ሳይኖር ማለት ነው። 

አዲስ ዘመን፡- ቀደም ሲል ስለ ስድስት ወር 
አፈፃፀማችሁ ሲነግሩን ስለ ጥራት አንስተው 
ነበር። ጥራት በምንድን ነው የሚለካው፣ 
መለኪያው ምንድን ነው?

አቶ ተስፋዬ፡- ጥራት በሁለት መንገድ ነው 
የሚታየው፤ የሚመጣውም። አንደኛው የሂደት ጥራት 
ሲሆን፤ ሌላኛው ደግሞ የውጤት ጥራት ነው።

የሂደት ጥራት ስንል ተከራካሪዎች ወገኖች 
የሚያሰሟቸውን ክሶች፣ የሚያቀርቧቸው ክሶች፣ 
ማስረጃዎች … በትክክል፣ በቅደም ተከተል፣ ሂደቱን 
ተከትሎ መሥራትን የሚመለከት ሲሆን፤ ሁለተኛው 
የጥራት መለኪያ ውሳኔው በትክክል የፍሬ ነገር 
ክርክሩን፣ የሕግ ክርክሩን፣ የሕግ ትንተናን፣ የፍሬ ነገር 
ትንተናን . . . መነሻ/መሠረት ያደረገ መሆን ያለበት 
መሆኑን የሚመለከት ነው። በእነዚህ በኩል ክፍተቶች 
አይተናል። በቀጣይ ትኩረት ሰጥተን የምንሠራቸው 
ሥራዎች አሉ።

በእርግጥ በ2014 አ.ም የተገኘው የተገልጋይ 
እርካታ ውጤት 63 ከመቶ አካባቢ ነው። ይህ 

«በኢትዮጵያ ሕግ የፍርድ ቤትን ውሳኔ አለማክበር ወንጀል ነው»
  - አቶ ተስፋዬ ነዋይ

የፌዴራል የመጀመሪያ  ደረጃ ፍርድ ቤት ም/ፕሬዚዳንት
 እና ቃል አቀባይ

ወቅታዊና ልዩ ልዩ

ውጤት ነው። በመሆኑም፣ ከቅልጥፍና አኳያ ጥሩ 
ውጤት እንደተገኘው ሁሉ፣ ጥራት ላይም መሥራት 
ያለብን መሆኑን ያሳያልና በዚያ በኩል ልዩ ትኩረትን 
በመስጠት የምንሠራ ይሆናል። 

አዲስ ዘመን፡- በዚህ ዘርፍ ያለውን ሙያዊ 
የሥነ ምግባር ሁኔታንም ቢነግሩን፣ ችግር ካለ 
ማለት ነው?

አቶ ተስፋዬ ነዋይ፡- በስድስት ወር አፈፃፀማችን 
ላይ እንዳየነው ውስንም ቢሆን ችግሩ አለ። አልፎ 
አልፎ ይከሰታል። ዳኛ የመንግሥት ተሿሚ ነው። 
ዳኝነት በሹመት የሚገኝ ነው ማለት ነው። ከዚህ አኳያ 
ከፍተኛ የዲሲፕሊን ጥፋት በመኖሩም በፌዴራል 
ዳኞች ጉባኤ አስፈላጊው ማጣራት ተደርጎ ሁለት 
ዳኞችን ከሥራ እንዲሰናበቱ ተደርጓል። ውሳኔው 
በተወካዮች ምክር ቤት መፅደቅ ስላለበት ያንን ነው 
የሚጠብቀው። አራት ዳኞች ከሁለት እስከ አምስት 
ወር ደመወዝ ተቀጥተዋል። በጉባኤ ተሿሚ ዳኞችና 
ሪጅስትራሮችም አካባቢ ያሉ ችግሮች ታይተው 
ተጠያቂነት እንዲሰፍን ተደርጓል። 

ሌላው የውስጥ ጉዳይ ነው። ተጠያቂነት መኖር 
አለበት። ዳኛው ሲያጠፋ እንደማንኛው ሰው ሊጠየቅ፣ 
ተከሶ ሊከላከል ይገባዋል። የሥነ ምግባር ጥሰት 
ከፈፀመ ተከሶ መጠየቅ አለበት። እነዚህን የመሳሰሉ 
ተግባራትን ለመፈፀም በቀጣይ ስድስት ወራት 
እንሠራለን ብለን ይዘናል። ጥራት ላይም እንደዚያው። 
ማስረጃ ተመዝኖ በማያዳግም መልኩ ለመሥራት ነው 
ያቀድነው። ይህንን ስናደርግ የሕዝብ አመኔታ ያለው 
ፍርድ ቤት ይኖረናል ማለት ነው። 

የፍትህ ሥርዓቱን እያስቸገሩ ያሉት ሁለት 
አካላት ናቸው፤ ደላላ እና ጥቂት የሥነ ምግባር ችግር 
ያለባቸው ጠበቆች። እነዚህ ናቸው ሕዝብን እያማረሩ 
ያሉት። እነዚህን የማረም፣ የማስተካከል ተግባር 
በዋናነት የፍትህ ሚኒስቴር ነው። የጠበቆች ማህበርም 
የሥነምግባር ችግር ያለባቸውን ጠበቆች የማረም 
ኃላፊነት አለበት። በዳኞች አሠራር ላይ በሚደርስ 
ችግር በአንድም ይሁን በሌላ ጠበቃው አለ፤ በዳኞችና 
ተከራካሪዎች መካከል የሚሽሎከሎኩ ጠበቆች አሉ። 

አዲስ ዘመን፡- አንድ ጎልቶ የሚሰማ የፍትህ 
ሥርዓቱ ችግር አለ። ዳኞች (ፍርድ ቤቶች) 
የለቀቁትን ፖሊሶች መልሰው ያስራሉ፤ የዳኞች 
ውሳኔ በፖሊሶች ይሻራል የሚል። በዚህ ላይ 
ያለዎት አስተያየት ምንድን ነው?

አቶ ተስፋዬ፡- ይህ ከፍርድ ቤት ነፃነት ጋር 
በቀጥታ የተያያዘና  የፍርድ ቤት ውሳኔን የመፈፀም 
ጉዳይ ነው። ፍርድ ቤት የሰጠው ውሳኔ መፈፀም 
አለበት። የፍርድ ቤት ውሳኔ ደስ አለንም አላለን፤ 
ወደድነውም ጠላነውም፤ ትክክል ነው አልንም 
አላልንም መፈፀም መቻል አለበት። የፍርድ ቤትን 
የዳኝነት ውሳኔ ማንኛውም የመንግሥት አካል መከለስ 
አይችልም፤ ማሻሻል አይችልም፤ ፖሊስ ማሻሻል 
አይችልም። አቃቢ ሕግ ማሻሻል አይችልም። ማሻሻል 
የሚችለው የበላይ ፍርድ ቤት፣ በይግባኝ ሰሚ 
አማካኝነት ነው። ለምሳሌ የመጀመሪያ ደረጃ ፍርድ 
ቤት አንድን ተጠርጣሪ በዋስ ከለቀቀ ፖሊስ ያንን 
ተጠርጣሪ የመልቀቅ ግዴታ አለበት ማለት ነው። 

አዲስ ዘመን፡- መሬት ላይ ያለው፣ እሚታይና 
እሚሰማው ግን እርሶ እንደሚሉት አይደለም፣ 
ነው እንዴ?

አቶ ተስፋዬ፡- በነገራችን ላይ የዳኝነት ነፃነት 
ዋናው መገለጫ የፍርድ ቤት ውሳኔ መከበር ነው። 
የፍርድ ቤት ውሳኔ፣ የፍርድ ቤት ትእዛዝ፣ የፍርድ 
ቤት ብይን እማይከበር ነፃ የሆነ ፍርድ ቤት ሊከበር 
አይችልም። ስለሆነም የፍርድ ቤትን ውሳኔ ማክበር 
ማለት ፍርድ ቤትን ማክበር ማለት ነው። ፍርድ ቤት 
እንዲኖር ማድረግ ማለት ነው። አለማክበር ማለት 
ደግሞ፣ ፍርድ ቤት እንደ ሦስተኛ የመንግሥት አካል 
ፍርድ ቤት በሕገመንግሥት የተጣለበትን፣ ለዜጎች 
ፍትህ የማስገኘት ተግባርና ኃላፊነት፣ የሰው ልጆችን 
መብቶችና ነፃነቶች የማስከበር ኃላፊነት እንዳይወጣ 
ማድረግ ማለት ነው። ስለዚህ የፍርድ ቤትን ውሳኔ 
ማንም ሰው ማክበር እንጂ መቀልበስ አይችልም።

በነገራችን ላይ የፍርድ ቤትን ውሳኔ አለማክበር 

በኢትዮጵያ ሕግ ወንጀል ነው። የፍርድ ቤትን ውሳኔ 
ያላከበረ ግለሰብ፣ ወይም ደግሞ የመንግሥት አካል 
ካለ በአዋጅ ቁጥር 1234/2013 መሠረት የወንጀል 
ተግባር እየፈፀመ ነው ያለው። እንዳይተገበር ማድረግ፣ 
ማደናቀፍ፣ በዳኝነት ሥራ ውስጥ ጣልቃ መግባት፣ 
የፍርድ ቤትን ውሳኔ እንዳይከበር ማድረግ የወንጀል 
ተግባር ነው። ስለዚህ ማንኛውም አካል የፍርድ ቤትን 
ውሳኔ የማክበር፣ የማስፈፀም ኃላፊነት አለበት ፤ 
ካላደረገ ተጠያቂነትም አለበት።   

አሁን ያነሳሃቸው፣ ፍርድ ቤት የዋስትና መብቱን 
የጠበቀለት ሰው ያንን የዋስትና መብት መነሻ 
አድርጎ በዚያ ወንጀል የጠረጠረውን ሰው ፖሊስ 
ጊዜ ሳይወስድ መልቀቅ አለበት። በ500 ብር ዋስ 
እንዲለቀቅ የተወሰነለት ተጠርጣሪ እንዲከፍል 
የተወሰነበትን ገንዘብ ከከፈለ መለቀቅ ነው ያለበት። 
ይህን አለማድረግ የፍርድ ቤቱን ውሳኔ አለማክበር 
ነው። በዚያ ሰው ላይ ዋስትና መከበሩ ትክክል 
አይደለም ካለ፣ ተጠርጣሪውን ለቅቆ ይግባኝ ነው 
መጠየቅ ያለበት። 

ፖሊሶች አንዳንድ ጊዜ የሚያነሱት ነገር አለ፤ በሌላ 
ወንጀል እንጠረጥረዋለን የሚል። ያ እንግዲህ ችሎት 
ላይ ሲያቀርቡ ነው የሚታየው ማለት ነው። 

እዚህ ላይ ፍርድ ቤት የዋስ መብቱ ተክብሮ 
እንዲወጣ ያዘዘው፣ ነገር ግን ፖሊስ ያልለቀቀው 
ተጠርጣሪ ማድረግ ያለበት አንድ ነገር አለ። ምንድን 
ነው፣ ያልተለቀቀው ተጠርጣሪው እዚያው ፍርድ 
ቤት፣ እዚያው ችሎት ላይ «ይኸው የተከበረው ፍርድ 
ቤት በዚህ ቀን የዋስ መብቴን ጠብቆ ለቆኝ ነበር። 
እንድወጣ ተፈቅዶልኝ ነበር። ፖሊስ ግን አልለቀቀኝም» 
ብሎ አቤቱታ ማቅረብ አለበት። ዳኛው በዚያው 
መዝገብ ላይ «ለምን አልለቀከውም?» ብሎ በመጠየቅ 
በእርግጥም ፖሊሱ የዳኛውን ውሳኔ ላለማክበር ብሎ 
ያልለቀቀው መሆኑን ካረጋገጠ በፖሊሱ ላይ ቀደም 
ሲል የጠቀስኩት የወንጀል ቅጣት ሊወሰን ይችላል። 
ስለዚህ ያልተለቀቀው ሰው አቤቱታ ማቅረብ አለበት 
ማለት ነው።

አዲስ ዘመን፡- ስለዚህ እየተደረገ ያለው 
ተግባር ልክ አይደለም ማለት ነው። 

አቶ ተስፋዬ፡- እንደ ተቋም እኛ የምናውቀው 
ፖሊስ የፍርድ ቤትን ውሳኔ ያከብራል ነው። 
አለመከበሩን የምናውቀው ከሚዲያ አይደለም። 
የፍርድ ቤት ውሳኔ አለመከበሩን የምናውቀው 
ያልተለቀቀው ሰውዬ «አልለቀቀኝም» ብሎ ለፍርድ 
ቤት አቤቱታ ሲያቀርብ ነው። 

አዲስ ዘመን፡- እንደዚህ ዓይነት ጥያቄ 
ወይም አቤቱታ አልቀረበም ማለት ነው?

አቶ ተስፋዬ፡- እኔ እስከማውቀው ድረስ አልቀ 
ረበም። ሆኖ ከሆነ ዳኛው በዚያ መልኩ ማየት አለበት።

አዲስ ዘመን፡- በሥራችሁ የበለጠ ውጤታማ 
እንዳትሆኑ ተግዳሮት የሆናባችሁ ነገር አለ፤ ካለ 
ቢነግሩን?

አቶ ተስፋዬ፡- ተቋሙን ወደ ተሻለ ደረጃ 
ለማሻገር እንፈልጋለን። ለዚህም እየሠራን ነው። ይህን 
እውን ለማድረግ የመንግሥት ድጋፍ ያስፈልገናል። 
ፍርድ ቤቱ ከፍተኛ የሆነ የግብአት፣ የበጀት እጥረት 
አለበት። እንደ ሦስተኛ መንግሥት ይታይ ዘንድ 
የሚያስችለው አቅርቦት የለውም። ካፒታል በጀትን 
ጨምሮ፣ የዘንድሮን እንኳን ብንወስድ 1 ነጥብ 6 
ቢሊዮን ብር በጀት ነው ለፍርድ ቤቶች የተሰጠው። 
ይህ ደግሞ ከአጠቃላይ የአገሪቷ በጀት አኳያ ሲታይ 0 
ነጥብ 2 በመቶ ነው። ይህ ማለት እጅግ በጣም አነስተኛ 
ነው። የቅርቧን ኬንያን እንኳን ብንወስድ ወደ 1 በመቶ 
የሚደርስ በጀት ነው ለፍርድ ቤቶች የተመደበው። 

ፍርድ ቤቱን ለመለወጥ ከተፈለገ በቂ የሆነ ግብአት 
ሊመደብለት ወይም ሊኖረው ይገባል። ኮምፒዩተር፣ 
ፕሪንተር፣ ላፕቶፕ . . . የሌላቸው ዳኞች በርካቶች 
ናቸው። ችሎት አዳራሽ የሌላቸው ብዙ ዳኞች አሉ። 
ችሎት አዳራሽ ቢኖር በችሎት ማስቻል የሚችሉ፤ 
ነገር ግን ችሎት አዳራሽ ስለሌላቸው ቢሮ ቁጭ 
ብለው የሚያስችሉ ዳኞች አሉ። ቦሌ ምድብ ችሎትን 
እንኳን እንደ ምሳሌ ብንወስድ ወደ 27 ዳኞች አሉ። 
ያለው የችሎት አዳራሽ ስምንት ነው። ጠዋትና ከሰዓት 
እንኳን ቢፈራረቁ ቢያንስ ወደ አስር ዳኛ የችሎት 
አዳራሽ አያገኝም። ስለዚህ ጠባብ ቢሮ ውስጥ ቁጭ 
ብለው ያስተናግዳሉ። 

ዳኛው የሚያስተናግደው በሚሊዮን ብር 
የሚቆጠሩ ኬዞችን ነው። የሰው ሕይወት 
የጠፋባቸው፣ ሰው የሞተባቸው ጉዳዮችን ነው 
የሚያስተናግደው። አካል ጉዳት የደረሰባቸው፣ 
አስገድዶ መደፈር የደረሰባቸውን የሚያስተናግዱ 
ናቸው። ነገር ግን የቢሮ አደረጃጀቱ እጅግ ኋላ ቀር 
የሆነ ተቋም ነው። በመሆኑም ከመንግሥት ድጋፍን 
እንፈልጋለን። 

የፌዴራል ፍርድ ቤቶች ሠራተኞች ወደ አራት 
ሺህ ይደርሳሉ። ከእነዚህ ውስጥ 70 በመቶ አካባቢ 
የሚሆነው ሠራተኛ ደመወዙ ከአምስት ሺህ ብር 
በታች ነው። በዚህ ደመወዝ ቤተሰብ ያለው ሰው 
እንዴት አድርጎ ነው መኖር የሚችለው? እንደዚህ 
ዓይነት ሠራተኛ ይዘን እንዴት ነው ይሄንን ፍርድ 
ቤት የምንቀይረው? ይህንን ለመቅረፍ የፌዴራል 
ሠራተኞች አስተዳደር ደንብ ተዘጋጅቶ፣ ፍርድ ቤት 
የራሱን ሠራተኞች ማስተዳደር አለበት ተብሎ በአዋጅ 
ስለተደነገገ፣ ደንቡን አዘጋጅተን ለሕዝብ ተወካዮች 
ምክር ቤት ልከናል። ከአመት በላይ ቆይቷል፤ 
እስካሁን አልፀደቀም። ያ ደንብ ቢፀድቅ ሠራተኛው 
እንደ አቅሙ፣ እንደ ሥራው፣ እንደየችሎታው 

ይሰጠዋል። ደመወዙ ይስተካከላል። ከዚያ ፍርድ 
ቤቱን ወዶት ይሠራል።  ፍርድ ቤቱን አንቀው የያዙት 
ሁለት ነገሮች ሲሆኑ፣ አንዱ የበጀት ችግር፣ ሌላኛው 
ደግሞ የሠራተኞችን ደንብ ማፅደቅን የተመለከተው 
ነው። እነዚህ ሁለቱ ቁልፍ ችግሮች ቢፈቱልን ፍርድ 
ቤቱን ወደ ተሻለ ደረጃ ለማሻገር ያስችሉናል ማለት 
ነው። 

አዲስ ዘመን፡- ካሉበት የኃላፊነትም ሆነ 
ሙያ አኳያ አጠቃላይ የአገሪቱን የፍትህ ሥርዓት 
እንዴት ያዩታል፣ በምን ዓይነት ሁኔታ ላይ ነው 
ያለው ማለት ይቻላል?

አቶ ተስፋዬ፡- ባለፉት ሦስትና አራት አመታት 
ጠንካራ የሆኑ፣ መሠረት የሚጥሉ ሥራዎች 
ተሠርተዋል። አዋጆች፣ መመሪያዎች፣ ስትራቴጂዎች 
ወጥተዋል። ነገር ግን እነዚህን ተግባር ላይ በማዋል 
በኩል ክፍተቶች አሉ። ከቅርብ ጊዜ ወዲህ 
ፍርድ ቤቱን ወደ ዘመናዊ አሠራር በሚያሸጋግር 
(ትራንስፎርም በሚያደርግ) መልኩ ለመሥራት 
ወደ ተግባር ገብተናል። የጠቅላይ ፍርድ ቤት 
ሁለቱም ፕሬዚዳንቶች (ዋናና ምክትል) በቅርብ ነው 
ተሹመው ወደ ኃላፊነት የመጡት። እነዚህ ሰዎች 
የራሳቸው ሀሳብ፣ የተሻለ አሠራር አላቸው ተብሎ 
ይገመታልና ያንን ወደ ተግባር ሲቀይሩት የተሻለ 
አሠራር ይፈጠራል ተብሎ ይጠበቃል። ፍርድ ቤቱን 
መለወጥ በሚያስችል ደረጃ ከባለ ድርሻ አካላት ጋር 
ሁሉ ተወያይተዋል። በመሆኑም የሕዝብ አለኝታ 
የሆነ፣ ሕዝቡ ሄዶ የሚያለቅስበት ሳይሆን ሄዶ ተደስቶ 
የሚመለስበት ፍርድ ቤት ለማድረግ እየተሠራ ነው። 
አዲሱ አመራር የራሱንም፣ ቀድሞ የነበረውንም አንድ 
ላይ ቀምሮ የተሻለ ፍርድ ቤት ይፈጥራል ተብሎ 
ይጠበቃል። ንብረቱን የሚያጣበት ሳይሆን ንብረቱን 
የሚያስመልስበት፤ ወንጀለኞች ለሠሩት ወንጀል ልክ 
ውሳኔ የሚያገኙበት፤ ነፃ መውጣት ያለባቸው ደግሞ 
በእውነት ላይ ተመርኩዘው ነፃ የሚወጡበት . . . 
ተቋም ይገነባል በሚል እየተሠራ ይገኛል። 

አዲስ ዘመን፡- የፍትህ ሥርዓቱን ወደ ተሻለ 
ደረጃ ለማሻገር ከኅብረተሰቡ ምን ይጠበቃል፤ 
የሚያስተላለፉት መልዕክትም ካለ?

አቶ ተስፋዬ፡- ለማኅበረሰቡ የምናስተላልፈው 
መልዕክት በፍርድ ቤቶች ላይ እምነት ይኑረው፣ 
በደላሎች አይጠለፍ፣ ሙስናን ያጋልጥ፣ ሌቦችን 
ይጠቁም፣ ገንዘቡን ምንም በማያደርጉለት ደላሎች 
አይበላ፤ በፍርድ ቤቶች ላይ፣ በዳኝነት ሥራ ውስጥ 
የሚያየውን፣ የሚሰማውን፣ ያጋጠመውን ቅሬታ፣ 
እንከኖች፣ ክፍተቶች ለእኛ ይንገረን። ጠቅላይ 
ፍርድ ቤት፣ ከፍተኛ ፍርድ ቤት፣ የመጀመሪያ 
ደረጃ ፍርድ ቤት አመራሮች አለን። ለእኛ 
ይንገረን። ኅብረተሰቡ ይህንን እንዲያደርግልን 
እንፈልጋለን። ብር አምጣና አስወስንልሀለሁ 
የሚሉ ሲያጋጥሙት እምቢ ማለት አለበት። 
ምንም ዓይነት ገንዘብ መስጠት የለበትም። እኔ 
በራሴ ፍርድ ቤት ሄጄ፣ ተከራክሬ አሸንፋለሁ 
ማለት መቻል አለበት። ውሳኔው ቢበላሽ እንኳን 
በይግባኝ፣ በይግባኝ ቢበላሽ በጠቅላይ፣ በጠቅላይ 
ቢበላሽ በሰበር አስወስናለሁ የሚል አቋም ሊይዝ 
ይገባል እንጂ ለማንም ገንዘቡን ሰጥቶ ያልተፈለገ 
ጉዳት ውስጥ ሊገባና የፍትህ ሥርዓቱንም ሊጎዳ 
አይገባም። ለዳኝነት አገልግሎት የሚከፈል እንጂ 
ለዳኛ የሚከፈል ምንም ዓይነት ክፍያ እንደሌለ 
አውቆ ከምንም ዓይነት ክፍያ መራቅ አለበት። 
ብር የሚጠይቅ ዳኛ ካጋጠማቸው ማጋለጥ 
አለባቸው፤ ይህንን የሚመለከት ክፍል አምስት 
ኪሎ የሚገኘው ግቢ ውስጥ አለ፤ እዚያ ሄደው 
ማጋለጥ አለባቸው።

ፍርድ ቤት የሕዝብ ነው። በፍርድ ቤት ላይ 
የሚደርስ ማናቸውም ነገር በሕዝብ ላይ እንደደረሰ 
ጉዳት ነውና እነዛን ማጋለጥ የኅብረተሰቡ ኃላፊነት 
ነው። ፍርድ ቤቶችን መጠበቅ የሕዝብ ኃላፊነት ነው። 

አዲስ ዘመን፡- በአንድ የስልክ ጥሪ ለሕዝብ 
ተገቢውን መረጃ ለመስጠት ለዚህ ቃለ መጠይቅ 
ፍቃደኛ ሆነው ስለሰጡኝ ማብራሪያ በኢትዮጵያ 
ፕሬስ ድርጅት ስም ከልብ አመሰግናለሁ።

አቶ ተስፋዬ፡- እኔም አመሰግናለሁ። 

ዓለም አቀፍ     

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

በለጥሻቸው ልዑልሰገድ 

መፃፍ፣ ማንበብና ማስላት የማይችሉ ዜጎች 
መጻፍ፣ ማንበብና ማስላት እንዲችሉ ማድረግ 
ዋና አላማው ያደረገው ተግባር ተኮር የጎልማሶች 
መሠረታዊ ትምህርት ፕሮግራም የበርካቶችን 
ችግር የፈታና በተለያዩ ምክንያቶች በመደበኛው 
የትምህርት ሥርዓት ትምህርታቸውን መከታተል 
ያልቻሉ፤ በዚህም ምክንያት ማንበብ፣ መፃፍ  እና 
ማስላት ያልቻሉ ዜጎች በሚያመቻቸው የመማሪያ 
መንገድ ወይም ስልት እንዲማሩና በዕለት ተዕለት 
የኑሮ ሂደት ውስጥ በሚያከውኗቸው ተግባራት ላይ 
ያለረዳት በራሳቸው እንዲያነቡ እንዲፅፉና ማስላት 
እንዲችሉ ለማድረግ ተችሏል። 

ከዚህ በፊት የተቀናጀ ተግባር ተኮር የጎልማሶች 
መሠረታዊ ትምህርት የሁለት አመት ፕሮግራም 
የነበረ ሲሆን፣ ትምህርት ሚኒስቴር ባካሄደው 
ሪፎርም መሠረት ከ2015 ዓ.ም ጀምሮ እንደአዲስ 
ተከልሶ የአንድ አመት ፕሮግራም እንዲሆን 
ተደርጓል። ለአንድ አመት በሚሰጠው ተግባር 
ተኮር የጎልማሶች መሠረታዊ ትምህርት ፕሮግራም 
ተጠቃሚ የሚሆኑት ከዚህ ቀደም ምንም ዓይነት 
የመፃፍ የማንበብና የማስላት ችሎታ የሌላቸው 
ሲሆኑ፤ በተለያዩ አጋጣሚዎች የማንበብ፣ የመፃፍና 
የማስላት ችሎታና ያዳበሩና ማረጋገጫ የሚፈልጉ 
ደግሞ አንድ አመት የጎልማሶች መሠረታዊ 
ትምህርትን ከተከታተሉት ጋር የትምህርት ምዘና 
ይወስዳሉ። 

የትምህርት ብርሃን ምዘና የጎልማሶች ትምህር 

ትን የወሰዱ ሰዎች ምን ያህል የማንበብ የመፃፍና 
የማስላት ችሎታቸውን አዳብረዋል የሚለውን 
ለመፈተሽ የሚሰጥ የምዘና ዓይነት ነው። ይህ 
የትምህርት ብርሃን ምዘና ዕድሜያቸው ከአስራ 
አምስት አመት በላይ ሆኖ በተለያዩ ምክንያቶች 
በመደበኛ የትምህርት ሥርዓት ትምህርታቸውን 
መከታተል ያልቻሉ ዜጎች ተግባር ተኮር የጎልማሶች 
መሠረታዊ ትምህርትን በመከታተል ምዘና ወስደው 
በመደበኛ የትምህርት ሥርዓት የሚካተቱበትን ዕድል 
የሚፈጥር የምዘና ዓይነት ነው።

ከዚሁ የትምህርት  ብርሃን ምዘና ጋር ተያይዞ 
መጋቢት 7 ቀን 2015 ዓ.ም የአዲስ አበባ ከተማ 
አስተዳደር ትምህርት ቢሮ የአፋን ኦሮሞ ሥርዓተ 
ትምህርት ዝግጅት ትግበራ እና አጠቃላይ ሱፐር 
ቪዥን ዳይሬክቶሬት በ2015 ዓ.ም የትምህርት 
ብርሃን ምዘና አተገባበር ዙሪያ ከክፍለ ከተማና 

ከወረዳ የአፋን ኦሮሞ የጎልማሶች ሥርዓተ ትምህርት 
ትግበራ ባለሙያዎች ጋር ውይይት አካሂዷል። 

የክፍለ ከተማና የወረዳ የአፋን ኦሮሞ የጎልማሶች 
ሥርዓተ ትምህርት ትግበራ ባለሙያዎችን ባካተተው 
የውይይት መድረክ ላይ በመገኘት፤ ተግባር ተኮር 
የጎልማሶች መሠረታዊ ትምህርት ፕሮግራም 
ለሚወስዱ ዜጎች የሚሰጠው የትምህርት ብርሃን 
ምዘናው በአዲስ አበባ ከተማ በ2013ዓ.ም እና 
በ2014ዓ.ም በአፋን ኦሮሞ ቋንቋ ለሁለት ዙር 
ተካሂዶ የነበረ ሲሆን፤ ከሁለት ሺህ በላይ ጎልማሶችና 
ወጣቶች ሃምሳ በመቶና ከዚያ በላይ አምጥተው 
የእውቅና የምስክር ወረቀት መውሰዳቸውን የገለፁት 
የአዲስ አበባ ከተማ አስተዳደር ትምህርት ቢሮ 
የአፋን ኦሮሞ ሥርዓተ ትምህርት ዝግጅት ትግበራ 
እና አጠቃላይ ሱፐር ቪዥን  ዳይሬክተር አቶ ሮቢ 
ዋሚ ናቸው።

 የዘንድሮው የትምህርት ብርሃን ምዘና ከመጋቢት 
11  እስከ መጋቢት 30 ቀን 2015ዓ.ም ድረስ በሁሉም 
የጎልማሶች ትምህርት መስጫ ጣቢያዎች እንደሚሰጥ 
ጠቁመው፤ በዚህ አመት ከዚህ በፊት ከነበረው 
በተሻለ ብዙ ቁጥር ያላቸው ጎልማሶችና ወጣቶችን 
በአፋን ኦሮሞ  ቋንቋ  በመመዘን ደረጃውን የጠበቀ 
የእውቅና የምስክር ወረቀት ለመስጠት አስፈላጊው 
የቅድመ ዝግጅት ሥራ መሠራቱን አብራርተዋል። 

በአዲስ አበባ ከተማ አስተዳደር ትምህርት 
ቢሮ የአፋን ኦሮሞ ሥርዓተ ትምህርት  የጎልማሶች 
ትምህርት ባለሙያ የሆኑት አቶ ጌታቸው በላይነህ 
በውይይቱ ላይ በጠቀሷቸው ሃሳቦች፤ የትምህርት 
ብርሃን ምዘናው የማንበብ የመጻፍና የማስላት 
ክህሎቶችን መሠረት አድርጎ እንደሚሰጥ እና 50 
በመቶና እና ከዚያ በላይ የሚያስመዘግቡ ተመዛኞች 
በመደበኛው ትምህርት ሁለተኛ ክፍል ካጠናቀቁ 
ተማሪዎች ጋር እኩል መሆናቸውን ጠቁመዋል። 
በዚህም በመደበኛው የትምህርት ሥርዓት 
ትምህርታቸውን መከታተል የሚችሉ መሆናቸውን 
የሚያረጋግጥ የምስክር ወረቀት እንደሚሰጣቸው 
አስታውቀዋል።

ምዘና ወስደው የሚፈለገውን ማለፊያ ውጤት 
የሚያስመዘግቡ ተመዛኞች በመደበኛ ትምህርት 
ሦስተኛ ክፍል ገብተው መማር የሚችሉበት ዕድል 
ከመመቻቸቱ ባሻገር የተለያዩ የክህሎት ማሳደጊያ 
ስልጠናዎችን እንደሚወስዱ ገልጸው፤ በምዘናው 
ከ50 በመቶ በታች የሚያስመዘግቡ ጎልማሶችና 
ወጣቶች በድጋሚ ምዘናውን የሚወስዱበት መንገድ 
መመቻቸቱንም በውይይት መድረኩ አንስተዋል።

“ሬን ሺያሮንግ” የሚል ስያሜ የተሰጣት በሰው ሰራሽ 
አስተውሎት የበለጸገች ሮቦት፥ ለተለያዩ ጥያቄዎች ምላሽ 
ትሰጣለች ተብሏል

የቻይናው የመንግሥት ጋዜጣ ፒፕልስ ዴይሊ ሮቦት 
ዜና አንባቢ ሥራ ማስጀመሩ ተነግሯል።

በቀን 24 ሰዓት ዓመቱን ሙሉ ሳታርፍ መሥራት 
ትችላለች የተባለችው ሮቦት “ሬን ሺያሮንግ” የሚል ስም 
ተሰጥቷታል።

በሰው ሠራሽ አስተውሎት የበለጸገችው ዜና አንባቢ 
የኦንላይን የጋዜጣው አንባቢዎች ለሚያነሷቸው የተለያዩ 
ጥያቄዎችም ምላሽ ትሰጣለች ነው የተባለው።

“በሺዎች የሚቆጠሩ ዜና አንባቢዎች(ሰዎች) እውቀት 
አለኝ” የምትለው ሬን፥“አስተያየታችሁ ይበልጥ ጎበዝ 
ያደርገኛል” ንግግሯንም ትቀጥላለች።

ሮቦቷ ዜና አንባቢ በቻይና አንድ ቀበቶ አንድ መንገድ 
ፕሮጀክት፣ በቴክኖሎጂ እና የኢኮኖሚ ጉዳዮች ጥልቅ 
እውቀት አላት መባሉን ዲይሊሜል አስነብቧል።
•	 የዓለማችን የመጀመሪያው ሮቦት ጠበቃ ክስ ቀረበበት
•	 “ሜሲን የምትበልጠው” ሮቦት ተጫዋች

በአፋን ኦሮሞ ሥርዓተ ትምህርት የትምህርት 
ብርሃን ምዘና አተገባበር

የትምህርት ብርሃን ምዘና የጎልማሶች 

ትምህርትን የወሰዱ ሰዎች ምን ያህል የማንበብ 

የመፃፍና የማስላት ችሎታቸውን አዳብረዋል 

የሚለውን ለመፈተሽ የሚሰጥ 

የምዘና ዓይነት ነው

የቻይናዋ ሮቦት ዜና አንባቢ ዓለማቀፍ ትኩረት ስባለች 
ቻይና ሰው ሰራሽ አስተውሎት ወይም አርቲፊሻል 

ኢንተለጀንስ የሚጠቀሙ ቴክኖሎጂዎችን በስፋት ሥራ ላይ 
እያዋለች ነው።

ሽንዋ የተባለው የቻይና ዜና አገልግሎትም ሦስት(ሁለት 
ወንድ እና አንድ ሴት)ሪፖርተሮችን ወደ ሥራ ማስገባቱ 
ይታወሳል።

“ጂያንግ ላይላይ” የተባለች የመዝናኛ ፕሮግራም አቅራቢ 
ሮቦትም በ2019 በቴሌቪዥን መስኮት መታየቷ አይዘነጋም።

የአሜሪካው ፕሪንስተን ዩኒቨርሲቲ በቅርቡ ያወጣው 
ጥናት እንደሚያሳየው በሮቦቶች ሥራቸውን ከሚነጠቁ 20 
የሥራ ዓይነቶች ውስጥ ዜና አንባቢዎች ተካተዋል።

የስልክ ጥሪ ማዕከል ሠራተኞች ቀዳሚዎቹ በሮቦቶች 
ሥራቸውን ይነጠቃሉ የተባሉ ሲሆን፥ የቋንቋ፣ ሕግ፣ ታሪክ 
እና እምነት አስተማሪዎች ደግሞ ተከታዩን ስፍራ ይይዛሉ።

ሠው ሰራሽ አስተውሎት የሚያሳድረው ተጽዕኖ በቀላሉ 
የሚገለጽ አለመሆኑንም ነው ተመራማሪዎች ያነሱት።

ሮቦቶች የሰዎችን ሥራ ከመረከባቸው ባሻገር ግን 
በጋራ በመሥራት ሥራ የሚያቀሉበት እድልም ሰፊ መሆኑ 
ተገልጿል። 

እስራኤል በባላንጣዋ ኢራን ላይ እርምጃ ልትወስድ 
እንደምትችል ማሳሰቧን ቀጥላለች።

ከሰሞኑ በጀርመን ጉብኝት ያደረጉት ጠቅላይ 
ሚኒስትር ቤንያሚን ኔታንያሁም “የኢራንን የኒዩክሌር 
ጦር መሣሪያ ባለቤትነት ለማስቆም የሚያግደን ኃይል 
የለም” ማለታቸው ተገልጿል።

ተንታኞችም ኔታንያሁ “እርምጃ ለመውሰድ 
የሚያግደን ኃይል የለም” ማለታቸውን ያለአሜሪካ 
እውቅና በቴህራን የኒዩክሌር ጣቢያዎች ላይ ጥቃት 
መፈጸም እንችላለን እንደማለት ቆጥረውታል።

ቴህራንን ከ”ናዚ” ጋር ያመሳሰሉት ኔታንያሁ 
“ሁለተኛውን የዘር ፍጅት” መፍቀድ የለብንም ያሉ ሲሆን፥ 
ለአያቶላዎቹም የማስጠንቀቂያ መልዕክት ልከዋል።

አንድ ስማቸው ያልተጠቀሰ ከፍተኛ የእስራኤል 
ባለስልጣን ለኢራን ኢንተርናሽናል እንደተናገሩት፥ 
የኢራን የኒዩክሌር ፕሮግራም በእስራኤል የስለላ ድርጅት 
አማካኝነት ለሰባት አመት ተጓቷል።

አሁን ላይ ግን ቴህራን ቀይ መስመሩን 
መርገጥ ጀምራለች ያሉት ባለስልጣኑ፥ የጠቅላይ 
ሚኒስትር ቤንያሚን ኔታንያሁ የአውሮፓ ሀገራት 
ጉብኝትም ይህንኑ እውነት ለማስረዳትና ለቴህራንም 
የማስጠንቀቂያ መልዕክት ለመስደድ ያለመ መሆኑንም 
አብራርተዋል።

ኔታንያሁ በበርሊን ቆይታቸው ለመራሔ መንግሥት 
ኦላፍ ሹልዝ ሀገራቸው ያለአሜሪካ ይሁንታ በኢራን 
የኒዩክሌር ጣቢያዎች ላይ ጥቃት ማድረስ እንደምትችል 
አስረግጠው ነግረዋቸዋልም ነው ያሉት።

ሹልዝም የእስራኤልን ደህንነት ማስጠበቅ ከጀርመን 
የውጭ ጉዳይ ፖሊሲዎች ውስጥ ከፊት የሚቀመጥ ነው 
ብለዋል።

የእስራኤሉ ሃሬትዝ ጋዜጣ በበኩሉ “ኔታንያሁ 
በኢራን ላይ ያልሰነዘሩት ዛቻ የለም፤ የለመድነው ነገር 
ነው፤ ከቃላት ጦርነት ውጭ የሚመጣ ለውጥ የለም” 
የሚል ትዝብቱን አስቀምጧል።

ጋዜጣው የኢራን የኒዩክሌር ጣቢያዎች በተለያየ 
የሀገሪቱ ክፍል የሚገኙ መሆናቸው ለቴል አቪቭ ይዞት 
የሚመጣውን አደጋም ያነሳል።

በኢራቅ በፈረንጆቹ 1981 እንዲሁም በሶሪያ በ2007 
በማብለያዎች ላይ እንደተፈጸመው ጥቃት ቀላል 
እንደማይሆን በማከል። 

ከአሜሪካ ጋር ተቀራርቦና ተናቦ መሥራት ካልተቻለም 
የሚፈለገው ውጤት አይመጣም ብሏል ሃሬትዝ ጋዜጣ።

የእስራኤል ብሔራዊ ደህንነት ኃላፊው ዛቺ 
ሃንግቢ ግን የኔታንያሁ የዚህ ምርጫ ዘመን ዋነኛው 
ትኩረት የኢራንን የኒዩክሌር ጣቢያዎች ማፈራረስ ነው 
ማለታቸውን ቻናል 12 ዘግቧል።

“የኒዩክሌር ድርድሩ በስምምነት ካልተቋጨና 
አሜሪካ ገለልተኛ እርምጃ የማትወስድ ከሆነ ኔታንያሁ 
የኒዩክሌር ጣቢያዎቹን ያፈራርሳቸዋል”ም ነው ያሉት።

በበርሊን ጉብኝታቸው ወደ ቴህራን የማስጠንቀቂያ 
መልዕክት የሰደዱት ቤንያሚን ኔታንያሁ እንደዛቱት 
የቴህራንን የኒዩክሌር ማብለያዎች ያወድማሉ ወይ 
የሚለውን ጊዜ የሚፈታው ይሆናል። 

 እስራኤል የኢራንን 
የኒዩክሌር ጣቢያዎች 

አደባያለሁ አለች

ስፖርት
       አዲስ ዘመን   ሰኞ መጋቢት 11 ቀን 2015 ዓ.ም

ኤፍሬም አንዳርጋቸው

የሐዋሳ ከተማ አስተዳደር ወጣቶች የስፖርት 
ተሳታፊና ተጠቃሚ እንዲሆኑም ከሕፃናት እስከ 
አዋቂዎች በሚገኙ የዕድሜ ክልሎች የተለያዩ 
የስፖርት ፕሮጀክቶችን ቀርጾ እየተገበረ እንደሚገኝ 
አስታወቀ። ከተማ አስተዳደሩ የአገሪቱን ስፖርት 
እድገትና ሕዝባዊ አንድነት የሚያጠናክሩ ሥራዎችን 
እየሠራ እንደሚገኝም ገልጿል። 

አስተዳደሩ በስፖርቱ ዘርፍ ከተማ አቀፍ ብቻ 
ሳይሆን አገር አቀፍ ኹነቶች የሆኑትን ማህበረሰብ 
አቀፍ ስፖርት(የማስ ስፖርት)፣ የብስክሌት፣ እግር 
ኳስና ሌሎች ስፖርታዊ እንቅስቃሴዎች ላይ ትኩረት 
ሰጥቶ እየሠራ እንደሚገኝ የከተማ አስተዳደሩ ባህል 
ቱሪዝምና ስፖርት መምሪያ ኃላፊ ወይዘሮ ደርጊቱ 
ጫሌ ለኢትዮጵያ ፕሬስ ኤጀንሲ ገልፀዋል።

እንደ ኃላፊዋ ገለፃ፣ ከተማ አስተዳደሩ በተለይም 
ስፖርት የከተማው ባህል እንዲሆን፣ ለክልሉ እና 
ለአገር ጠቃሚ ትውልድ ለመፍጠር የሚያስችል 24 
የሕፃናት እና የታዳጊዎች ስፖርት ፕሮጀክቶችን ቀርፆ 
በሥራ ላይ አውሏል። 

የአገሪቷን ስፖርትና አንድነት ለማጠናከር 
በተሠራው ሥራ በ2014 ዓ.ም 34 ተጫዋቾችን 
በመላው አገሪቱ በሚገኙ ክለቦች ከፕሪሚየር ሊግ 
እስከ ታችኛው ሊግ ድረስ እንዲጫወቱ ማድረግ 
የቻለ ሲሆን፣ በዘንድሮ ዓመት ባለፉት ስድስት 
ወራት ደግሞ 14 ተጫዋቾች በተለያዩ የአገሪቱ ሊጎች 
እንዲጫወቱ ማድረግ ተችሏል።

ይህም ወጣቶች ላይ መስራት ለከተማዋ ብቻ 
ሳይሆን ለአገሪቷ የስፖርት እድገት ከፍተኛ ሚና 
እንዳለው ማሳያ መሆኑን ኃላፊዋ ገልጸዋል። 

የከተማዋን የስፖርት እንቅስቃሴ ለማስፋት 
እና የወጣቶችን ተሳተፎ ለማሳደግ ከዚህ በፊት 
ለአረንጓዴ ስፍራ ተብለው የታጠሩና አገልግሎት 
የማይሰጡ ቦታዎች ተለይተው ለወጣቶችና ሕፃናት 
ስብዕ መገንቢያ እንዲሁም ለስፖርታዊ እንቅስቃሴ 
ክፍት እንዲሆኑ የከተማው የስፖርት ምክር ቤት 
ጉባዔ ጸድቋል።

የቦታዎቹ መከፈት ለስፖርቱ ማህበረሰብ 
ከሚሰጠው አገልግሎት እና ጠቀሜታ በተጓዳኝ 
ወጣቶችና ሕፃናት አልባሌ እና አላስፈላጊ ቦታ 
እንዳይውሉ፣ በሥነ ምግባር እንዲታነጹ፣ ብሩህ 
አዕምሮ እንዲኖራቸው እና አምራች ዜጋ ለማድረግ 
ያግዛሉ ሲሉ አብራርተዋል። 

በከተማዋ ስምንት ክፍለ ከተሞች እንዳሉ 
የጠቀሱት ኃላፊዋ፣ ከእነዚህ ውስጥ ሁለቱ ክፍለ 
ከተሞች የስፖርት ማዘውተሪያ ቦታ ስለሌላቸው 
በቀጣይ እንዲኖራቸው ስምምነት ላይ መደረሱን 
ተናግረዋል። ለዚህም በተለይም ለአረንጓዴ ስፍራ 
ተብለው የተለዩ ስፍራዎችን ለወጣቶች ክፍት 
የማድረግ ሥራ ቅድሚያ እንዲሰጠው በስምምነቱ 
ትኩረት እንደተደረገበት አብራርተዋል። 

የሐዋሳ ከተማን ለስፖርት ምቹ ለማድረግ 
በሚሠሩ ሥራዎች አገር አቀፍ የሴቶች ከፍተኛ 
ሊግ፣ የወንዶች ፕሪሚየር ሊግ እና ሌሎች ስፖርታዊ 
ውድድሮች ወደ ከተማዋ እየመጡ መሆኑንም ኃላፊዋ 
አክለዋል።

ሐዋሳ ከተማ የተለያዩ ስፖርታዊ ኹነቶችን 
በስፋት ከማስተናገድ ባሻገር በተለይም በእግር ኳስ 
ኢትዮጵያን በተለያዩ አህጉርና ዓለምአቀፍ ውድድሮች 
መወከል የቻሉ በርካታ ተጫዋቾችን ማፍራት መቻሏ 
ይታወቃል። የኢትዮጵያ ፕሪሚየርሊግ እንደ አዲስ 

1990 ላይ ከተጀመረ ወዲህ ሁለት ጊዜ ቻምፒዮን 
መሆን ከቻሉ ጥቂት ክለቦችም የሐዋሳ ከተማ አንዱ 
መሆኑ የሚታወስ ሲሆን፣ ሰፊ ሕዝባዊ መሠረት 
ያለውና በሊጉ ለረጅም አመታት ጠንካራ ተፎካካሪ 
ሆኖ መዝለቅ እንደቻለ ይታወቃል። 

ከተማዋ በየዓመቱ ተተኪ እግር ኳስ ተጫዋቾችን 
ለማፍራት በሚከናወነው የሴንትራል ሐዋሳ ታዳጊዎች 
ዋንጫ ውድድር ላይ በከተማዋ የሚገኙ 37 ክለቦች 
ተካፋይ በመሆን በኢትዮጵያ እግር ኳስ ላይ 
እያበረከቱ የሚገኘው አስተዋፅኦም ተጠቃሽ ነው።

የሐዋሳ ከተማ ባህል ቱሪዝምና ስፖርት መምሪያ ኃላፊ ወይዘሮ ደርጊቱ ጫሌ፣

 ሐዋሳ ከተማ የታዳጊና ወጣቶች ፕሮጀክቶች ላይ እየሠራ ነው

በኢትዮጵያ ጉምሩክ ኮሚሽን የባሕር ዳር ቅርንጫፍ ጽ/ቤት በህገ ወጥ መንገድ ሲንቀሳቀሱ ተይዘው 
የተወረሱ የተለያዩ አልባሳት፣ ሽቶ እና የንጽህና መጠበቂያ ዕቃዎች፣ ኤሌክትሮኒክስ እና የኤሌክትሪክ 
ዕቃዎች፣ መለዋወጫዎች፣ የቤት ውስጥ መገልገያ ዕቃዎች ሌሎች ልዩ ልዩ እቃዎችን እና ባለ ሁለት እግር 
ተሽከርካሪዎችን ባሉበት ሁኔታ በግልጽ እና በሐራጅ ጨረታ አወዳድሮ ለመሸጥ ይፈልጋል፡፡ 
በዚህም  መሰረት ከዚህ በታች የተዘረዘሩትን የጨረታ መስፈርቶች የምታሟሉ ተጫራቾች በጨረታው 
መሳተፍ የምትችሉ መሆኑን እንገልፃለን፡፡
1. በጨረታው መወዳደር የሚፈልግ ማንኛውም ተጫራች በጨረታ ከሚሸጠው ዕቃ ጋር በዘርፉ የፀና እና 

የታደሰ ንግድ ፍቃድ ያለው፤ የግብር ከፋይ መለያ ቁጥር፣ የተጨማሪ እሴት ታክስ ምዝገባ ሰርተፍኬት 
እና የዘመኑን ግብር የከፈለ ስለመሆኑ ከግብር ሰብሳቢ መ/ቤት የሚሰጥ ማስረጃ (ጨረታ ለመሳተፍ 
የሚሰጥ ክሊራንስ) ከጨረታ ሰነዱ ጋር ለጨረታ በተዘጋጀው ሳጥን ማስገባት ይኖርባቸዋል፡፡

2. በተሽከርካሪዎች ጨረታ እድሜው ከ18 በላይ የሆነ ከተሽከርካሪው አስመጪ ወይም ባለቤትና ቤተሰብ 
ከሆነ ሰው በስተቀር ማንኛውም ኢትዮጵያዊ ሌሎች በተ/ቁጥር 1 የተገለጹ ቅድመ ሁኔታዎችን ማሟላት  
ሳያስፈልገው ማንነቱን የሚገልጽ ማስረጃ (መታወቂያ) ኮፒ በማቅረብ በጨረታው መሳተፍ ይችላል፡፡ 

3. ከላይ በተ/ቁ 1 የተገለጸው ተጫራች ማሟላት ያለበት መስፈርት ቢኖርም መነሻ ዋጋቸው ከብር 500ሺህ 
በታች የሆነ ማንኛውንም ዕቃ ለመግዛት የሚፈልግ ተጫራች ሌሎች የተዘረዘሩ መረጃዎችን ማቅረብ 
እንዳለ ሁኖ የተጨማሪ እሴት ታክስ ምዝገባ ሰርተፍኬት ማቅረብ አይገደድም/አያስፈልግም፤

4. ተጫራቾች ለግልፅ ጨረታ የቀረቡትን ዕቃዎች እስከ መጋቢት 18/2015 ዓ.ም ድረስ ለሐራጅ ጨረታ 
የቀረቡትን ደግሞ እስከ መጋቢት 20 ቀን 2015 ዓ.ም 6:00 ሰዓት ዘወትር በሥራ ሰዓት ከሰኞ እስከ 
አርብ እና ቅዳሜ ከ2፡00 እስከ 6፡00 የዕቃዎችን ዝርዝር መመልከት ይችላሉ፤

5. ለግልፅ ጨረታ የቀረቡትን ዕቃዎች የሚጫረቱ ተጫራቾች ይህ ማስታወቂያ ከወጣበት ቀን ጀምሮ እስከ 
መጋቢት 18 ቀን 2015 ዘወትር በሥራ ሰዓት ከሰኞ እስከ አርብ እና ቅዳሜ ከ2:00 እስከ 6:00 የዕቃዎችን 
ዝርዝር የያዘ የጨረታ ሰነድ የማይመለስ ብር 100.00 /አንድ መቶ ብር/ እየከፈለ በኢትዮጵያ ጉምሩክ 
ኮሚሽን የባህር ዳር ቅርንጫፍ ጽ/ቤት ሁለተኛ ፎቅ ቢሮ ቁጥር 207 መግዛት ይችላሉ፤

6. የግልጽ ጨረታው መጋቢት 19 ቀን 2015 ዓ.ም ከጠዋቱ 3:45 ሰዓት ተዘግቶ በዕለቱ ከጠዋቱ 4፡00 
ሰዓት ተጫራቾች ወይም ሕጋዊ ወኪሎቻቸው በተገኙበት በቅርንጫፍ ጽ/ቤቱ ይከፈታል፤

7. ተጫራቾች በግልፅ ጨረታ ለዕቃ የሰጡትን ዋጋ 5% የጨረታ ማስከበሪያ በባንክ በተረጋገጠ የክፍያ 
ማዘዣ ሲፒኦ (CPO) በኢትዮጵያ ጉምሩክ ኮሚሽን የባህር ዳር ቅርንጫፍ ጽ/ቤት ስም በማሠራት 
ከጨረታ ሰነዱ እና ከሌሎች መረጃዎች ጋር በማያያዝ በፖስታ የተጫራቹን ስም እና አድራሻ በግልጽ 
በመፃፍ እስከ ጨረታው መዝጊያ መጋቢት 19 ቀን 2015 ዓ.ም ከጠዋቱ 3:45 ድረስ ቢሮ ቁጥር 506 

በተዘጋጀው ሣጥን ውስጥ ማስገባት አለባቸው፤
8. በቂ የጨረታ ማስከበሪያ ያላስያዘ ተጫራች ከውድድር ውጪ ይሆናል፣
9. የሐራጅ ጨረታው መጋቢት 19 ቀን 2015 ዓ.ም ከቀኑ 8፡00 ጀምሮ ተጫራቾች ወይም ህጋዊ 

ወኪሎቻቸው በተገኙበት በቅ/ጽ/ቤቱ ይካሄዳል፡፡
10.ተጫራቾች በጨረታው ለዕቃው ከሚሰጡት ዋጋ ላይ ተጨማሪ እሴት ታክስ / ቫት (15%) የሚጨመር 

ይሆናል፤
11.ያስያዙት ዋስትና ለአሸናፊ ተጫራቾች ከሽያጩ ጋር የሚታሰብ ሲሆን በጨረታው ለተሸነፉ ተጫራቾች 

የጨረታ ውጤት ከተገለጸ በኋላ ባሉት ሶስት የሥራ ቀናት ውስጥ የሚመለስላቸው ይሆናል፤
12.ተጫራቾች አሸናፊ መሆናቸው ከተገለፀበት ቀን ጀምሮ በጨረታው ያሸነፉበትን ዕቃ ዋጋ በአምስት 

ቀናት ውስጥ ገቢ ማድረግ እና ዕቃውን መረከብ ይኖርባቸዋል፤
13.ከላይ በተ/ቁ 12 በተገለጹት ቀናት ውስጥ ክፍያውን ገቢ ያላደረጉ እና ንብረቱን ተረክበው ማንሳት 

ያልቻሉ ተጫራቾች የጨረታው አሸናፊነት ተሰርዞ ለጨረታ ማስከበሪያ የተያዘ ዋስትና ለመ/ቤቱ ገቢ 
ሆኖ ዕቃው በድጋሚ ለጨረታ ይቀርባል፤

14.በጨረታ ከሚሸጡ ተሽከርካሪ ስመ ንብረት ዝውውር ጋር ተያይዞ ሊኖር የሚችል ማናቸውም ወጪ 
መ/ቤቱ አይሸፍንም፤

15.በግልፅ ጨረታ የሚሳተፉ ማንኛውም ተጫራች የጨረታ ሳጥኑ ከተከፈተ በኋላ በጨረታው ሰነድ 
የሰጠውን ዋጋ መለወጥ ማሻሻል ወይም ጨረታው ከተከፈተ በኋላ ራሱን ከጨረታ ውድድር ውጭ 
ማድረግ አይችልም፤

16.ለግልፅ ጨረታ ከጨረታው መዝጊያ ሰዓት በኋላ የሚቀርቡ የመጫረቻ ሰነዶች ተቀባይነት 
አይኖራቸውም፤

17.በጨረታ የሚሸጥ ዕቃ በተቋሙ ከመወረሱ በፊት የዕቃውን አስመጪ ወይም ባለቤትና ቤተሰብ የነበረ 
ሰው በማንኛውም መልኩ በጨረታው መሳተፍ አይችልም፤

18.ኮሚሽኑ የተሻለ አማራጭ ካገኘ ጨረታውን በከፊልም ሆነ ሙሉ በሙሉ የመሠረዝ
መብቱ የተጠበቀ ነው፤ ተጫራቾች ለግልፅ ጨረታ የወጡ ዕቃዎችን ከቅ/ጽ/ቤቱ ሰነድ በመግዛት 
እና ለሐራጅ ጨረታ የወጡ ዕቃዎችን ዝርዝር ከተቋሙ ማስታወቂያ ቦርድ በመመልከት እና በስልክ 
ቁጥር 058-320-74-18 / 058-320-75-69 በመደወል ተጨማሪ መረጃ ማግኘት የምትችሉ መሆኑን 
እንገልፃለን፡፡
አድራሻ፡- በዓባይ ማዶ ዲያስፖራ መንገድ ሁለት መቶ ሜትር ገባ ብሎ ካለው የአማራ ሕንጻ ሥራዎች 

ኮንስትራክሽን ድርጅት ቢሮ ጎን

የሽያጭ ጨረታ ማስታወቂያ ቁጥር 10-2015

በኢትዮጵያ ጉምሩክ ኮሚሽን የባህርዳር ቅርንጫፍ ጽ/ቤት

